
ᎢᎬᏱ ᎪᏪᎳᏅᎢ

ᎠᏯ ᏄᎬᏫᏳᏒᎢ ᎤᎬᏫᏳᎯ ᏣᎳᎩᎯ ᎠᏰᎵ, ᎠᏆᏚᏓᎳ ᎾᏍᎩ
ᎠᏆᎵᏏᏅᏙᏗ ᎠᎴ ᎤᏁᏉᎢᏍᏗᎢ, ᎾᏍᎩ ᎢᏯᏛᏁᎵᏓᏍᏗ ᎠᎴ
ᎾᏍᎩ ᎠᏂᏅᏍᏓᏢᎢ ᎠᏰᎵ ᎤᎾᏙᏢᏒᎢ. ᎯᎠᏃ ᎠᏜᏩᏗ ᏣᎳᎩᎯ
ᎠᏰᎵ ᎦᎫᏍᏛᏗ ᏗᎪᏪᎵ ᎾᏍᎩᏃ ᏱᏓᎵᏍᎪᏟᏓ ᎾᏂᎥᎢ ᎠᏁᎳ
ᎠᎯᏓ ᎤᏂᎪᎵᏰᏗ ᎠᎴ ᎤᏂᎦᏛᏂᏓᏍᏗ ᎾᏍᎩ ᎢᎬᏱᎢ
ᎪᏪᎳᏅᎢ ᏄᏍᏛ ᎠᏰᎵ ᎤᏙᏢᏒᎢ, ᎾᏍᎩZ ᏥᎩ ᎤᎵᏍᎨᏗ
ᏚᏳᎪᏛᏃ ᏄᏍᏗᏗᏒᎢ ᎠᏰᎵ ᎤᏙᏢᏒᎢ ᎠᎴ ᎠᏂᎦᏔᎯ ᏴᏫ
ᎠᏁᎳ. 

ᎠᏗᎾ, ᎯᎠ ᎠᏜᏩᏗ ᏣᎳᎩᎯ ᎠᏰᎵ ᎦᎫᏍᏛᏗ ᏗᎪᏪᎵ ᎯᎠᏃ
ᎾᏍᎩ ᎢᎬᏱᎢ ᎧᎵᎢ ᎠᏁᏟᏔᏅᎢ ᎾᏍᎩ 1999 ᎦᎫᏍᏛᏗ ᏣᎳᎩ
ᎬᏗ ᎪᏪᎳᏅᎢ. ᎤᏤᏟᏓ ᎤᎾᏓᏡᎬᎢ ᏗᎾᏁᏟᏍᏗᏍᎩ ᎥᎿᎾᏂ
ᏣᎳᎩ ᎠᏂᏬᏂᏍᎩ ᎤᎾᏙᏢᏒᎢ ᏌᏊ ᏚᏂᎸᏫᏍᏓᏁᎸ
ᎠᏃᏢᎯᏏᏍᎬᎢ ᎠᎴ ᎤᏂᏤᎯᏍᏔᏅᎢ ᎢᎬᏱᎢ ᎤᎾᏁᏟᏔᏅᎢ
ᎾᏍᎩ ᏣᎳᎩᎯ ᎠᏰᎵ ᎦᎫᏍᏛᏗ. ᏍᏓᏱᏃ ᏚᏂᎸᏫᏍᏓᏁᎸᎢ
ᎾᏍᎩᏃ ᎯᎠ ᏂᎤᎵᏍᏔᏁᎢ ᎯᎠ ᎧᎵᏬᎯ ᎠᏁᏟᏔᏅᎢ ᎠᎴ Ꮓ
ᎾᏍᎩ ᎣᏏ ᎤᏂᏰᎸᏅᎢ ᎢᎩ ᎾᏍᎩᏃ Ꮎ ᎢᎬᏱᎢ ᎦᎫᏍᏛ ᏣᎳᎩ
ᎬᏗ ᎪᏪᎳᏅᎢ. ᎯᎠᏃ ᎪᏪᎳᏅᎢ ᎾᏍᎩᏊ ᎬᏂᎨᏒᎢ ᏂᎬᏁᎭ
ᎾᏍᎩᏃ ᎢᎬᏱᎢ ᎣᏜᏩᏛ-ᏱᎩᏓ ᎾᏍᎩᏃ Ꮎ ᎢᎦᏤᎵᎢ ᎦᎫᏍᏛᏗ
ᎢᏧᎳᎭᎢ ᎩᎵᏏ ᎠᎴ ᏣᎳᎩᎭ ᎬᏗ ᏕᎪᏪᎳ. ᎢᏙᎯᏳᏃ ᏂᎨᎵᏍᎬᎢ
ᎯᎠ ᎠᏜᏩᏗ ᎪᏪᎳᏅᎢ ᎬᏔᏂᏓᏍᏗ ᎤᏅᏙᏗ ᏗᎦᏤᎵᎢ ᏴᏫ. 

ᎯᎠᏃ ᎤᎵᏍᎨᏓ ᏃᎬᏃᎢ ᎣᏥᏅᏍᏓᏢᎢ ᎠᏰᎵ ᎣᎦᏙᏢᏒᎢ
ᏦᎦᏤᎵᎢ ᏄᏍᏛᎢ ᎣᎪᎯᏳᏒᎢ, ᎣᎦᎵᏏᏅᏙᏗᎢ ᎣᎦᏓᏤᎵᎢ
ᏗᎧᎿᏩᏛᏍᏗ ᎠᏰᎵ ᎤᏙᏢᏒᎢ ᎠᎴ ᎣᏥᎫᏍᏛᏍᎬᎢ ᎣᎦᏤᎵ
ᎢᏲᎦᏛᏁᎵᏓᏍᏗ ᎦᏬᏂᎯᏍᏗᎢ ᎬᏗ. 

ᏩᏙ,

ᏣᎳᎩᎯ ᎠᏰᎵ ᏄᎬᏫᏳᏒᎢ ᎤᎬᏫᏳᎯ

ᏣᎳᎩᎯ ᎠᏰᎵ ᎦᎫᏍᏛᏗ, 1999

ᎬᏂᏳᏉ ᎧᏃᎮᏛ

ᎣᏥᏣᎳᎩ,ᏣᎳᎩᎯ ᎠᏰᎵ ᎣᏤᎯ,ᎾᏍᎩᏃ ᎢᏯᏛᏁᏗᎢ
ᎣᎩᏍᏆᏂᎪᏙᏗ ᎣᎬᏌ ᏦᎫᎪᏔᏂᏓᏍᏗᎢ,ᎣᎦᎵᏂᎪᎯᏍᏗᎢ ᎣᎦᏤᎵᎦ
ᏲᎦᏛᏁᎵᏓᏍᏗ, ᎤᏁᏉᎢᏍᏗ ᎠᎴ ᎣᎩᏍᏆᏂᎪᏙᏗ ᎬᏚᎸᏗ
ᏅᏩᏙᎯᏯᏛ ᎠᎴ ᎣᏍᏓ ᎨᏒ ᎣᎦᏓᏤᎵᎦᏯ ᎨᏒᎢ, ᎡᎳᏗ ᎢᏯᏛᏁᏗ
ᎨᏒ ᏗᏓᏂᎸᎢᏍᏗ ᎬᏗ ᎠᎵᎮᎵᏍᏗ ᏄᏓᏅᏘᏳ, ᎠᏍᏓᏩᏛᏍᏗ ᎡᎶᎯ
ᏂᎬᎾᏛᎢ ᎤᎬᏫᏳᏌᏕᎩ ᎾᏍᎩ ᎣᎦᎵᏍᎪᎵᏓᏁᎯ ᎾᏍᎩ
ᎢᏲᎦᏛᏁᏗᎢ, ᎾᏊᏃ ᎣᏥᏍᏓᏱᏗᎭ ᎠᎴ ᎣᏥᎲᏍᎦ ᎯᎠ ᎦᎫᏍᏛᏗ
ᎾᏍᎩᏃ ᏗᏁᎸᏙᏗ ᏣᎳᎩᎯ ᎠᏰᎵ ᏓᏄᎪᏔᏂᏙᎲᎢ.

ᎠᏯᏙᎸ I. ᏩᏥᏂ ᎤᎾᎵᎪᏒ

ᎾᏍᎩᏃ ᏣᎳᎩᎯ ᎠᏰᎵ ᏏᏊ ᎤᏂᏍᏓᏱᏛᎩ ᎤᏅᏌ
ᏳᎾᏛᏁᎵᏓᏍᏗᏱ ᎠᎴ ᎣᏍᏓ ᎤᎾᎵᏍᏕᎸᏙᏗ ᎤᎾᎵᎪᏒ ᏩᏥᏂ
ᎤᎾᏚᏓᏕᏫᏛ ᎠᎹᏰᎵ.

ᎠᏯᏙᎸ II. ᏗᏍᎦᏚᎩ ᎢᏳᎾᏛᏁᎵᏓᏍᏗ ᎤᏂᎲ

ᎾᏍᎩᏃ ᎠᏟᎶᏛ ᎠᏂ ᏣᎳᎩᎯ ᎠᏰᎵ ᎾᏍᎩ ᏂᏕᎬᎫᏗᏓᏅᎢ ᎠᏎ
ᎤᏙᎯᏳ ᎾᏍᎩ ᏥᏕᎧᏃᎮᎭ ᏓᎾᏒᎦᎶᏗᏍᎬ ᎦᏓ ᏗᎦᏂᏴᏙᏗ ᎪᏪᎵ
ᏓᏂᏅᏁᎲ ᎬᏗ 1838 ᎠᎴ 1846 ᎤᏩᏌ ᎬᎦᏲᎳᏗᏍᏗ ᎾᏍᎩ
ᎧᏃᎮᏛ ᏚᎾᏠᎯᏍᏔᏅ ᎧᏰᏉᏂ 19, 1866, ᎠᎴ ᎤᎵᏁᏨᎩ
ᎠᏅᏱ 3, 1893.

ᎠᏯᏙᎸ III. ᎪᏪᎵ ᏗᎧᎿᏩᏛᏍᏗ ᎢᏗᎦᎵᏍᏗᏍᎩ
ᏗᏍᏓᏩᏛᏍᏙᏗ

ᎠᏂᏏᏴᏫᎭ ᏣᎳᎩᎯ ᎠᏰᎵ ᎠᏁᎯ ᎠᏎ ᎤᏙᎯᏳ ᎤᏂᎮᏍᏗ ᎠᎴ
ᎤᏂᏍᏓᏱᏛ ᎤᎾᏤᎵ ᎤᏂᎲᎩ ᏗᏍᏓᏩᏛᏍᏙᏗ:

ᎤᏓᏡᎬ 1. ᎾᏍᎩᏃ ᏣᎳᎩᎯ ᎠᏰᎵ ᏗᎫᎪᏙᏗᏱ ᎢᏳᎾᏛᏁᏗ
ᏗᎦᎸᏫᏍᏓᏁᏗᏱ ᎠᏎ ᎤᏙᎯᏳ ᏧᎾᏓᏂᎸᏣᏘ ᎨᏎᏍᏗ ᏂᎦᎥ
ᎠᏂᏏᏴᏫᎭ ᎠᎴ ᏑᏓᎴᎩ ᎭᏫᏂᏗᏢ ᎾᏍᎩ ᏣᎳᎩᎯ ᎠᏰᎵ ᎢᏍᎦᏚᎩ
ᎢᏳᎾᏛᏁᎵᏓᏍᏗ ᎤᏂᎲᎢ. ᏄᎵᏍᏛᏉ ᎠᎴ ᎬᏩᎵᏍᏕᎸᏙᏗ
ᎨᏒᎢ, ᎠᎴ ᎤᏠᏱᏉ ᎤᎾᎵᏍᏕᎸᏙᏗ ᎨᏎᏍᏗ, ᏣᎳᎩᎯ ᎠᏰᎵ
ᏗᎧᎿᏩᏛᏍᏗ ᏂᏚᏍᏛ ᎠᏎ ᎤᏙᎯᏳ ᎠᏥᏁᏗ ᎨᏎᏍᏗ.

ᎤᏓᏡᎬ 2. ᏂᎦᎥ ᎠᏍᎦᏅᏨᎯ ᎨᏒ ᏓᎾᏓᏱᎵᏙᎲᎢ, ᎠᎫᎢᏍᏔᏅ
ᎤᎮᏍᏗ ᎤᏑᏰᏍᏗ: ᏧᏘᏲᏎᎯ; ᎠᏂᎦᏔᎯ ᎤᏂᏃᎮᏗ ᎠᏃᎯᏳᏗᏍᎩ

ᏓᎾᏓᎧᏅᎢ; ᎠᏎ ᎤᎮᏍᏗ ᏧᏂᏯᏅᏗᎢ ᎠᏂᎦᏔᎯ ᎠᎫᎢᏍᏛ
ᎤᎬᏩᎵ; ᎠᎴ, ᏄᎵᏍᏛᏉ ᎬᏂᎨᏒ ᎠᏥᏱᎵᏓᏍᏗ ᎨᏎᏍᏗ
ᏗᎵᎪᏔᏅᎢ ᏂᎨᏒᎾ ᎠᏂᏑᎵ.ᎠᎫᎢᏍᏗ ᎤᏩᏒ-ᎤᏡᏗᏍᎩ
ᎬᏩᏓᏃᎮᏗ ᏱᎨᏎᏍᏗ; ᎠᎴ ᏣᎳᎩᎯ ᎠᏰᎵ ᎥᏝ ᏔᎵᏁ
ᎠᏥᏱᎵᏓᏍᏗ ᏱᎨᏎᏍᏗ ᏧᏚᎪᏓᏁᎸᎢ ᏱᎩ ᎠᎴ
ᎬᏰᏥᏍᏛᏗᏍᏙᏗ ᏱᎨᏎᏍᏗ ᎦᏳᎳ ᏧᏚᎪᏓᏁᎸᎢ ᏱᎩ. ᎥᏝ ᎠᏎᎢ
ᎬᏩᎶᏒᏍᏔᏅ ᏔᎵ ᎬᏩᎾᏛᏓᏁᏗ  ᏱᎨᏎᏍᏗ, ᎥᏝ
ᎬᏩᎶᏒᏍᏔᏅ ᎬᏩᎾᏓᏂᎵᏗ ᏱᎨᏎᏍᏗ, ᎥᏝ ᎤᏲ ᏱᎬᏩᎾᏓᏛᏁᏗ
ᎠᎴ ᏃᏒᎾ ᎦᏰᏥᏍᏛᏗᏍᏙᏗ ᏱᎨᏎᏍᏗ.

ᎤᏓᏡᎬ 3. ᎤᏲᎢᏍᏗ ᏂᎨᏒᎾ ᎨᏒ ᏅᏩᏍᏗᏗᏎᏍᏗ ᎠᏂᏑᎵ
ᏗᎬᏗ ᏗᎬᏩᏂᏱᎵᏓᏍᏗ ᎨᏎᏍᏗ, ᎠᎴ ᏣᎳᎩᎯ ᎠᏰᎵ ᎥᏝ
ᏱᎬᏓᏱᎬ ᎠᏏᏴᏫ ᎬᏅᎢ ᎾᏍᎩ ᏳᎵᏍᏙᏗ ᎨᏎᏍᏗ,
ᎠᎵᏍᎪᎸᎳᏅᎯ ᎨᏒ ᎠᎴ ᏧᎬᏩᎶᏗ ᎤᎲᎢ ᎬᏂ ᎢᏳᎾᏛᏁᏗ
ᏗᎦᎸᏫᏍᏓᏁᏗᏱ ᎠᎮᏍᏗ ᏗᎧᎿᏩᏛᏍᏗ, ᎥᏝ ᎠᏎ ᎤᏤᎵᏓ
ᏧᎬᏩᎶᏗ ᎤᎲᎢ ᏗᎬᏩᏂᏂᏴᎡᏗ ᏱᎨᏎᏍᏗ ᎠᏰᎵ ᎤᏅᏙᏗ ᎾᏍᎩ
ᎩᎳ ᎣᏍᏓ ᎬᏩᏈᏴᎡᎸ ᏱᎩ.

ᎤᏓᏡᎬ 4. ᏗᏂᎳᏫᎩ ᎠᏎ ᎤᏙᎯᏳ ᎥᏝ ᎬᏩᏃᏢᏗ ᏱᎨᏎᏍᏗ
ᏗᎧᎿᏩᏛᏍᏗ ᎦᏅᏍᏙᏍᎩ ᎣᏩᏒ ᏗᎫᎪᏙᏗ ᎤᏁᎳᎾᎯ
ᎦᎸᏉᏙᏗ ᎨᏒᎢ ᎠᎴ ᎠᏍᏆᎸᏙᏗ ᎦᏬᏂᎯᏍᏗᏱ, ᎠᎴ ᎪᏪᎵ
ᏗᎦᎴᏴᏙᏗᏱ, ᎠᎴ ᎤᏲᎢᏍᏗ ᏂᎨᏒᎾ ᎠᏂᏏᏴᏫᎭ ᎣᏏᏳ ᏄᎾᏛᏅ
ᎤᎾᏓᏡᎬᎢ, ᎠᎴ ᎪᏪᎵ ᎠᏔᏲᎯᎯ ᎾᏍᎩ ᎠᏰᎵ ᎤᏂᎪᎵᏰᏗ
ᏗᎦᏘᎴᎩ.

ᎠᏯᏙᎸ IV. ᏣᎳᎩᎯ ᎠᏁᎯᏯ ᎨᏒᎢ

ᎤᏓᏡᎬ 1. ᏂᎦᎥ ᏣᎳᎩᎯ ᎠᏁᎯ ᎠᏎᎢ ᎢᎬᏱ ᏗᎨᎪᏪᎳᏅᎯ ᎠᎴ
ᏧᎾᏁᏢᏔᏅᏛ ᎢᎬᏱ ᏗᎨᎪᏪᎳᏅᎯ ᎾᏍᎩ ᏙᏏ ᎠᏂᎧᎻᏌᏂ
ᏚᏎᎵᏙᎸᎢ, ᎠᎾᏆᏅᎩ ᎠᏂᏣᎳᎩ ᎬᏩᎾᏠᏯᏍᏗ ᎾᎿ ᎤᏓᏡᎬ II
ᎾᏍᎩ ᎠᎾᏆᏅᎩ ᏚᎾᏓᏁᏤᎸᎩ ᎯᎠ 8ᎵᏁ ᎢᎪᎯ  ᎠᏂᏍᎬᏘ,
1867, ᎠᎴ ᎠᏂᏌᏩᏄᎩ ᎠᏂᏣᎳᎩ ᎾᎿ ᎤᏓᏡᎬ III ᎾᏍᎩ
ᎠᏂᏌᏩᏄᎩ ᏚᎾᏓᏁᏤᎸᎩ 9ᎵᏁ ᎢᎪᎯ ᏕᎭᎷᏱ,1869, ᎠᎴᏃ/ᎠᎴ
ᎾᏍᎩ ᏧᎾᏁᏢᏔᏅᏛ.  

ᏣᎳᎩᎯ ᎠᏰᎵ ᎦᎫᏍᏛᏗ ᎾᏍᎩ ᏂᎦᎥ ᏚᎵᏁᏨ ᎪᎯᏳᏔᏅᎩ
ᏄᎵᏍᏔᏅᎩ ᎾᎯᏳᎢ ᏚᏂᏃᏗ 2, 1975, ᎠᎴ ᏣᎳᎩᎯ ᎠᏰᎵ
ᎦᎫᏍᏛᏗ ᎤᏂᏍᏓᏱᏚᎩ ᎠᏂᏏᏴᏫᎭ ᎾᎿ ᎫᏰᏉᏂ 26, 2003,
ᎾᎯᏳᎢ ᏧᏂᎶᎯᏍᏔᏅᎩ ᎪᏢᎯᏌᏅᎯ ᏗᎧᎿᏩᏛᏍᏗ,
ᎤᏩᎫᏗᏗᏒ ᏣᎳᎩᎯ ᎠᏁᎯᏯ ᎨᏒᎢ ᎾᏍᎩ ᏣᎳᎩᎯ ᎠᏰᎵ ᎠᏎᎢ
ᎾᏍᏉ ᎢᎦᎢ ᎢᎬᏱ ᏗᎨᎪᏪᎳᏅᎯ, ᎠᎴ ᏧᎾᏁᏢᏔᏅᏛ ᎾᏍᎩᎾ
ᎤᎵᏍᏆᎵᏗ ᎨᎦᏎᏢᎩ ᏣᎳᎩᎯ ᎠᏰᎵ, ᏂᎪᎯᎸ ᏂᏓᏂᏪᏎᎲᎩ ᎾᎿ



ᏙᏏ ᏚᏎᎵᏙᎸᎢ, ᎠᏂᏣᎳᎩ ᎩᎦ ᎨᏒ ᏕᎪᏪᎸ, ᎠᎾᏆᏅᎩ ᎠᏂᏣᎳᎩ
ᏚᎾᏓᏁᏤᎸ  ᎤᏓᏡᎬ II ᎾᏍᎩ ᎠᎾᏆᏅᎩ ᏚᎾᏓᏁᏤᎸᎩ 8ᎵᏁ
ᎢᎪᎯ  ᎠᏅᏍᎬᏘ, 1867, ᎠᎴ ᎠᏂᏌᏩᏄᎩ ᎠᏂᏣᎳᎩ
ᏚᎾᏓᏁᏥᎸᎩ ᎤᏓᏡᎬ III ᎾᏍᎩ ᎠᏂᏌᏩᏄᎩ ᏚᎾᏓᏁᏤᎸᎩ 9ᎵᏁ
ᎢᎪᎯ ᏕᎭᎷᏱ, 1869.

ᎾᏍᎩᏃ ᏣᎳᎩᎯ ᎠᏰᎵ ᎤᏃᎵᏤ ᎠᎯᏓᏊ ᎢᏳᎾᏛᏁᎵᏓᏍᏗ
ᎤᏂᎲᎩ ᎤᏂᏍᏆᏂᎪᏛᎩ ᎾᏂᎥ ᏄᏓᎴᏍᏗ ᎠᏂᏏᏴᏫ ᎠᎴ
ᎤᎾᏓᏡᎬ ᎤᎾᎵᎪᎯ ᏣᎳᎩᎯ ᎠᏰᎵ, ᎢᎸᎯᏳ ᏥᎨᏒ
ᎤᏂᏍᏆᏂᎪᏙᏗᎢ, ᏂᎬᏩᏍᏗᏗᏒ ᏧᏓᎴᎿᎢ ᏂᎨᏐ ᎠᎴ ᏄᎾᏓᎴᎢ
ᎠᏂᏏᏴᏫ. ᎯᎠ ᎦᎫᏍᏛᏗ ᎥᏝ ᎪᎱᏍᏗ ᏱᏄᏍᏗ ᎠᎭᏂ ᎠᏎᎢ
ᎤᏃᎵᏨᎩ ᎥᏝ ᏱᎦᏅᏍᏙᏍᎦ ᏣᎳᎩ-ᎠᏂᏌᏩᏄᎩ ᎠᎴ ᎠᎾᏆᏅᎩ-
ᏣᎳᎩ ᏱᎬᏩᏍᏗᏊ ᎤᏂᏍᏓᏩᏛᏍᏗ ᏄᏍᏛ ᎤᏂᎲ ᎤᏅᏌ
ᏧᏄᎪᏔᏂᏓᏍᏗᏱ, ᎤᏩᏒᎯᏳᏃ ᎤᏂᎦᏲᎳᏗᏍᏗ ᏱᏂᎦᎵᏍᏗ
ᎾᏍᎩ ᏍᎦᏚᎩ ᏓᏟᎶᎥ ᎠᎴ ᎢᏳᎾᏛᏁᎵᏓᏍᏗ ᎤᏂᎲᎩ ᏣᎳᎩᎯ
ᎠᏰᎵ ᎠᎴ ᏣᎳᎩᎯ ᏗᎧᎿᏩᏛᏍᏗ ᏱᏓᏂᎦᏘᎴᎩ.

ᏂᏧᎵᏍᏔᏅᏍᏔᏅᎩ

ᎪᏢᎯᏌᏅᎯ. ᎪᏪᎵ ᎠᏔᏲᎯᎯ ᎠᏛᏅᎢᏍᏔᏅ ᎾᏍᎩ
ᎧᏁᎢᏍᏔᏅ ᎪᏢᎯᏌᏅᎯ ᎾᎿ ᏣᎳᎩᎯ ᎦᎫᏍᏛᏗ 1999 ᏓᏓᎯᏢ
IV, ᎤᏓᏡᎬ 1 ᎠᎴ ᏣᎳᎩᎯ ᎦᎫᏍᏛᏗ 1975, ᏗᎫᎪᏙᏗᏱ
ᏓᎳᏏᏗᏍᎬ ᏣᎳᎩᎯ ᏣᎳᎩᎯ ᎠᏁᎯᏯ ᎨᏒᎢ ᎾᎿᎢ ᏣᎳᎩᎯ
ᎠᏰᎵ, ᎣᏏᏃ ᎤᏂᏰᎸᏅᎩ ᎠᏅᏱ 3, 2007.

ᎤᏓᏡᎬ 2. ᎠᏎᎢ ᎪᏢᏅᎢ ᎢᏳᎵᏍᏙᏗ ᎨᏎᏍᏗ ᏣᎳᎩᎯ
ᎨᎪᏪᎶᏗᎢ, ᏗᎪᏪᎵᏍᎩ ᏧᏍᏆᏂᎪᏙᏗ ᎨᏎᏍᏗ, ᏂᎦᎥᏉ
ᎠᏂᏣᎳᎩ ᎾᏍᎩ ᏣᎳᎩᎯ ᎠᏁᎯᏯ ᎨᏒᎢ ᎠᎾᏖᎳᏗᏍᎬᎩ
ᏣᎳᎩᎯ ᎠᏰᎵ ᏧᏠᏯᏍᏙᏗ ᎨᏎᏍᏗ ᎾᏍᎩ ᎬᎾᎨᏒ ᏱᎬᏁᎯ
ᎤᎾᎵᏍᎪᎸᏓᏁᎯ ᎬᏩᎾᏖᎳᏗᏍᏗ ᎨᏒᎢ. ᏗᏂᎳᏫᎩ ᎡᎵᏊ
ᏯᏂᎫᏍᏛᎩ ᏗᎪᏪᎵᏍᎩ ᏧᏍᏆᏂᎪᏙᏗ ᎠᎴ ᏚᎦᏎᏍᏕᏍᏗ ᏗᏐᎢ
ᏧᎵᏍᎨᏗ ᏗᎪᏪᎳᏅᎯ ᎨᏒᎢ.

(a) ᏗᏃᏪᎵᏍᎩ ᎠᏂᎧᎻᏘ ᎠᏎᎢ ᎪᏢᏗ ᎨᏎᏍᏗ. ᏗᏃᏪᎵᏍᎩ
ᎠᏂᎧᎻᏘ ᎠᏎᎢ ᏧᎾᏓᏂᎸᎢᏍᏗ ᎢᏳᎾᏛᏁᎵᏓᏍᏗᎢ ᎤᎾᎦᏎᏍᏙᏗ
ᎾᏍᎩ ᏰᎵᏉ ᏗᎬᏩᏂᎸᏫᏍᏓᏁᏗ ᎨᏒ ᏱᎩ ᎠᎴ ᏓᏄᎪᏗᏍᎨᏍᏗ
ᎾᏍᎩ ᏯᏂᎦᏔᎯ ᏳᎾᏛᏁᎵᏓᏍᏗᎢ ᎤᎾᎢ ᏧᏂᎧᎵᏏᏌᏅᎢ
ᏓᏂᏢᏍᎬ ᏚᎾᏙᎥᎢ ᎾᎿ ᏣᎳᎩᎯ ᎨᎪᏪᎶᏗᎢ. ᏗᏃᏪᎵᏍᎩ
ᎠᏂᎧᎻᏘ ᏂᏙᏓᏳᏂᏅᏍᏗ ᎨᏎᏍᏗ ᏗᎪᏪᎵᏍᎩ ᎠᎴ ᎠᏂᏔᎵ (2)
ᎠᎾᎵᏍᏕᎵᏍᎩ. ᏂᎦᎥᏉ ᎠᏁᎳ ᏂᏙᏓᏳᏂᏅᏍᏗ ᎨᏎᏍᏗ ᎾᏍᎩ
ᏄᎬᏫᏳᏒ ᎤᎬᏫᏳᎯ ᏧᏑᏰᏍᏗ ᎨᏎᏍᏗ ᎠᎴ ᏗᏂᎳᏫᎩ
ᏧᏂᏍᏓᏱᏗᏍᏗ ᎨᏎᏍᏗ.

(b) ᎠᏎᎢ ᏂᎦᎥ ᏚᎾᏙᎥ ᏗᏎᏍᏗ ᏓᏥᏁᎮᏍᏗ, ᎾᏍᎩᏃ ᎣᏏᏃ
ᎤᏂᏰᎸᏅᎩ ᎠᎴ ᏣᎳᎩᎯ ᎨᎪᏪᎶᏗᎢ ᎪᏪᎶᏗ ᎨᏎᏍᏗ. ᎯᎠ
ᏗᏎᏍᏗ ᎠᏎ ᎢᎬᏱᏱ ᏦᎢ ᎧᏁᎢᏍᏗ ᎪᏪᎴᏍᏗ. “ᏣᎳᎩᎯ
ᎠᎪᏪᎸᎩ ᏗᏎᏍᏗ.”   

(c) ᏗᏃᏪᎵᏍᎩ ᎠᏂᎧᎻᏘ ᏧᏄᎪᏔᏅ ᎠᏎ ᎤᏂᎪᎵᏰᏗ ᎨᏎᏍᏗ
ᎡᎳᏗ ᏧᎾᏓᏱᎵᏓᏍᏗ ᎾᎿ ᎪᏢᏅᎢ ᏓᏓᎯᏢ VIII.

ᎤᏓᏡᎬ 3. ᏗᎪᏪᎶᏗᎢ ᎤᏅᏔᏅᎩ ᎯᎠ ᎠᏯᏙᎸᎢ
ᎧᏁᎢᏍᏔᏅᎩ ᏣᎳᎩᎯ ᎠᏁᎯ ᏕᎨᎪᏪᎳᏅᎩ ᎾᎿ ᏣᎳᎩᎯ ᎠᏰᎵ
ᎠᎴ ᎥᏝ ᏧᏠᏯ ᏱᎩ ᎾᏍᎩᎾ ᎨᎪᏪᎳᏅᎩ ᎤᏂᏁᎢᏍᏗ ᎤᎵᏁᏨᎢ.

ᎠᏯᏙᎸ V. ᎠᏯᏙᎸᎢ ᏗᎦᎸᏫᏍᏓᏁᏗ ᎨᎡ

ᎾᏍᎩᏃ ᏣᎳᎩᎯ ᎠᏰᎵ ᎾᎿᎢ ᎠᏰᎵ ᎤᏙᏢᏒ ᏗᎦᎸᏫᏍᏓᏁᏗ ᎨᏒ
ᎠᏎ ᏦᎢ (3) ᏧᏓᎴᎿᎢ ᏓᎢᏒᎢ:ᏗᎧᎿᏩᏛᏍᏗ ᏗᏃᏢᏍᎩ ᏗᏂᎳᏫᎩ,
ᏄᏂᎬᏫᏳᏌᏁᏕᎩ ᎠᎴ ᏗᏄᎪᏗᏍᎩᏃ: ᎠᎴ ᎬᏳᏍᎩᏂ
ᎤᎵᏍᎪᏟᏔᏅᎢ ᏱᎩ ᎯᎠ ᎦᎫᏍᏛᏗ, ᎾᏍᎩ ᏗᎧᎿᏩᏛᏍᏗ
ᏗᏃᏢᏍᎩ, ᏄᏂᎬᏫᏳᏌᏕᎩ ᎠᎴ ᏗᏄᎪᏗᏍᎩᏃ ᏓᎢᏒᎢ ᎥᎿ ᎠᏰᎵ
ᎤᏙᏢᏒᎢ ᎠᏎᎢ ᏧᏓᎴᎿᎢ ᎨᏎᏍᏗ ᎠᎴ ᏄᎾᏓᎴᏍᏗ ᎠᎴ ᎥᏝ ᎯᎠ
ᏌᏊ ᎤᏙᏢᏒ ᎤᏙᏣᎵ ᏗᎬᏩᎸᏫᏍᏓᏁᏗ ᏱᎨᏎᏍᏗ ᏗᏐᎢ ᏓᎲ
ᏗᎦᎸᏫᏍᏓᏁᏗ ᎨᏒᎢ.

ᎠᏯᏙᎸ VI. ᏗᎧᎿᏩᏛᏍᏗ ᏗᏃᏢᏍᎩ

ᎤᏓᏡᎬ 1. ᎾᏍᎩᏃ ᏗᎧᎿᏩᏛᏍᏗ ᎠᏃᏢᏍᎩ ᎠᏎᎢ ᎤᏠᏯᏍᏗ
ᏌᏊ ᏗᎧᎿᏩᏛᏍᏗ ᎠᏃᏢᏍᎩ ᎤᎾᎢ ᏣᎳᎩᎯ ᎠᏰᎵ ᎯᎠᏃ
ᏚᎾᏙᏍᏗ ᏗᏂᎳᏫᎩ.

ᎤᏓᏡᎬ 2. ᎾᏍᎩᏃ ᏗᏂᎳᏫᎩ ᎠᏎᎢ ᏧᏃᏢᏗ ᏧᏂᎧᎾᏩᏛᏍᏗ
ᏄᏍᏛ ᎤᎾᏙᏢᏒᎢ, ᏯᏛᏁᏗᎢ, ᎠᎴ ᎠᎯᎸᏍᏗᏱ, ᎠᎴ ᎠᏎ
ᎤᎾᏑᏰᏍᏗ ᎨᏎᏍᏗ ᎦᏬᏂᏏᏙᎯ ᎠᎴ ᏔᎵᏁ ᎠᏓᎴᏁ ᎦᏬᏂᏏᏙᎯ
ᎾᎿ ᎤᏅᏌ ᎤᎾᏙᏢᏒ ᎾᏍᎩᏃ ᏗᏂᎳᏫᎩ ᏓᎾᏠᏍᎬ
ᎤᏂᏬᏂᎯᏍᏗ. ᏗᏂᎳᏫᎩ ᏓᎾᏠᏍᎬ ᏓᏃᏏᏏᏍᎬ ᎡᎵᏊ ᎦᏬᏂᏏᏙᎯ
ᎬᏩᏁᎢᏍᏗ ᎨᏎᏍᏗ. ᎦᏬᏂᏏᏙᎯ ᏦᎢᏁᎯ ᏫᎦᏙᎦ ᎤᎩᏍᏗ
ᎨᏎᏍᏗ ᎢᏳᏃ ᏔᎵᏁ ᎠᏓᎴᏁ ᏄᎬᏫᏳᏒ ᎤᎬᏫᏳᎯ ᏳᏎᎦᏥ
ᎪᎱᏍᏗ ᏳᎵᏍᏓᏁᎵ ᏯᏥᎧᎲᏒ, ᏳᏲᎱᏒ, ᏱᏚᏲᏌᏊ ᎠᎴ ᏳᏓᏂᎶᏒ
ᎠᎴᏃ ᎢᏧᎳ ᏄᎬᏫᏳᏒ ᎤᎬᏫᏳᎯ ᎠᎴ ᏔᎵᏁ ᎠᏓᎴᏁ ᏄᎬᏫᏳᏒ
ᎤᎬᏫᏳᎯ ᎬᏂ ᎩᎳ ᎠᏥᏅᎪᏫᏒ ᎠᎴ ᎠᏎ ᎩᎳ ᏄᏓᎴᎢ ᎠᎦᏑᏰᏒᎢ. 
ᎤᏓᏡᎬ 3. ᎾᏍᎩᏃ ᏗᏂᎳᏫᎩ ᎠᏎ ᎦᎵᏆᏚᎢ (17) ᏯᏂᎢ ᎨᏎᏍᏗ,
ᎾᏍᎩ ᏣᎳᎩᎯ ᎠᏁᎯ ᎠᏎᏃ ᏣᎳᎩ ᎩᎬ ᎤᏂᏁᎯ ᎤᎾᎢ ᏣᎳᎩᎯ
ᎠᏰᎵ ᎠᏁᎯ ᎢᏳᎵᏍᏙᏗ. ᏂᎦᎥ ᏣᎳᎩᎯ ᎠᏁᎯ ᎠᏎᏃ ᎩᎬ



ᎤᏂᏁᎯ ᎾᏍᎩ ᏣᎳᎩᎯ ᎠᏰᎵ ᎢᎬᏩᎵᏍᏙᏗ ᎠᏎᎢ ᏔᎵᏍᎪ-
ᎯᏍᎩ (25) ᎢᏳᎾᏕᏘᏴᏛ ᏂᎨᏒᎾ ᎾᏳᎢ ᏓᎾᏓᏑᏰᏍᎬ ᎢᎪᎯ
ᎡᎵᏊᏃ ᏗᎦᎳᏫᎩ ᎬᏩᏙᎩᏯᏍᏗ. ᎾᏂᎥ ᏗᏂᎳᏫᎩ ᎠᏁᎵ ᎠᏎ
ᎠᎦᏑᏰᏍᏗ ᎨᏎᏍᏗ ᎾᏳᎢ ᎢᎬᏱᏱ ᏓᎾᏓᏑᏰᏍᎬ ᎾᏍᎩ ᏅᎩ (4)
ᏧᏕᏘᏴᏓ ᎢᎪᎯᏓ ᎤᎴᏂᏓᏍᏗ ᎠᎴ ᎬᏂ ᎩᎳ ᏄᏓᎴᎢ ᎠᎦᏑᏰᏒᎢ
ᎠᎴ ᎠᏥᏍᏚᏡᏍᏔᏅᎢ. ᏂᎦᎥ ᏗᏂᎳᏫᎩ ᎠᏁᎵ ᎠᏎ ᏔᎵ (2)
ᎢᏳᏩᎦᏘ ᎬᏩᎾᏅᏗ ᎤᎾᎢ ᏗᏂᎳᏫᎩ. ᏂᎦᎥ ᏗᏂᎳᏫᎩ ᎠᏁᎵ
ᏔᎵ (2) ᎢᏳᏩᎦᏘ ᎤᎾᏅᏅ ᏗᏂᎳᏫᎩ ᎤᎾᏙᏢᏒ ᎥᏝᏃ ᏱᎬᏙᎩᏯ
ᏌᏊ (1) ᎢᏳᏩᎦᏘ ᎩᎳᏃ ᎠᏁᎸᏙᏗ ᎠᏴᏍᏗ ᎤᎾᎢ ᏂᎦᎥ
ᏗᏂᎳᏫᎩ ᎤᎾᏙᏢᏒᎢ.

ᏗᏂᎳᏫᎩ ᎠᏎ ᏧᏃᏢᏗ ᎨᏎᏍᏗ ᏗᎦᏚᎩ ᏕᎨᏌᏗᏒᎢ ᎠᏎ ᏣᎳᎩᎯ ᎠᏰᎵ
ᎠᏟᎶᏛ ᏚᎵᏠᏯᏍᏕᏍᏗ. (15) ᏧᏓᎴᎿᎢ ᏕᎦᏍᎩᎸ ᎠᏎ ᎢᎦᏘᎭ
ᏱᏗᎦᏗᏍᏗ ᎨᏎᏍᏗ ᎾᏍᎩ ᏰᎵᏊ ᎤᏠᏱ ᎢᎦᎢ ᎠᏁᎳᏗᏙᎯ
ᏳᎾᏠᏯᏍᏓ ᏗᏍᎦᏚᎩ ᏚᏙᏢᏩᏗᏒᎢ,ᎠᎴ ᏭᎾᎳᏃᎯᏴ (2) ᎠᏎ
ᏧᎾᏑᏰᏍᏗ ᎨᏎᏍᏗ Ꮎ ᎠᏂᏁᎩ ᎠᏁᎲ ᏙᏯᏗᏜ ᏣᎳᎩᎯ ᎠᏰᎵ
ᏓᏟᎶᎥᎢ ᎠᎴ ᎾᏍᎩ ᏥᏂᎬᎾᏥᎪᏪᎵ ᎢᏳᎾᏛᏁᏗ ᎨᏎᏍᏗ ᎠᏂᏁᎬᎢ.

ᏗᏂᎳᏫᎩ ᎠᏁᎵ ᎨᏥᏅᏏᏓᏍᏗ ᏗᏍᎦᏚᎩ ᎭᏫᏂᏗᏢ ᎠᏟᎶᎥ ᎠᏎᎢ
ᎤᎾᎢ ᎢᏍᎦᏚᎩ ᏗᏂᏁᎸ ᎨᏎᏍᏗ. ᏗᏂᎳᏫᎩ ᎠᏎ, ᎯᎠ ᎦᎫᏍᏛᏗ
ᏑᏓᎵᏍᎪᎯ (60) ᏧᏒᎯᏛ ᎭᏫᏂᏗᏢ ᎠᏍᏓᏱᏛ ᏂᏓᎦᎵᏍᏔᏂ,
ᎠᏂᏔᎵ ᏗᏂᎳᏫᎩ ᏧᎾᏑᏰᏍᏗ ᎨᏎᏍᏗ ᏙᏯ ᏗᏜ ᏣᎳᎩᎯ ᎠᏰᎵ
ᏍᎦᏚᎩ ᎠᏁᎳᏗᏙᎯ ᎾᏍᎩᏃ ᎩᎳ ᏐᎢ ᏓᎾᏓᏑᏰᏍᎬᎢ ᎢᎪᎯᏓ
ᎤᏬᏞᏍᏗ.

ᏂᎦᎥᏉ ᎨᎪᏪᎳᏅᎩ ᎠᏂᏁᎩ ᏙᏯ ᏗᏜ ᎠᏰᎵ ᎠᏟᎶᎥᎢ ᎾᏍᎩ
ᏣᎳᎩᎯ ᎠᏁᎯ, ᎡᎵᏊ, ᎾᏳᎢ ᎠᏟᏱᎶᏢ ᎢᎬᏱᏱ ᏧᎾᏓᏑᏰᏍᏗ
ᎾᏍᎩ ᏗᎦᎳᏫᎩ ᏕᎦᏍᎩᎸᎩ ᏕᎨᏥᏍᏛᏡᏍᏗᏍᎬᎩ ᏙᏯ ᏗᏜ
ᏣᎳᎩᎯ ᎠᏰᎵ ᏍᎦᏚᎩ, ᎠᏑᏰᏍᏗ ᏂᎦᏯᎢᏒᏊ ᎤᎾᎢ
ᏣᏂᏁᎢᏍᏗ ᎡᏦᏪᎳᏅᎩ ᏍᎦᏚᎩ ᏣᏁᎢᏍᏗᎢ ᎾᎿ ᎡᏦᏪᎳᏅᎩ
ᎢᎬᏱᏱ ᎧᏁᎢᏍᏗ ᎨᎪᏪᎳᏅᎩ ᎤᎵᏁᏨᎢ. ᎠᏑᏰᏒ ᏂᎨᏒᎾ ᏱᎩ,
ᎾᏍᎩ ᎠᏎ ᎤᏂᏁᎢᏍᏗ ᎨᎪᏪᎳᏅᎩ ᎤᎵᏁᏨᎢ ᎨᏒ ᎤᎾᎢ ᏙᏯ
ᏗᏜ ᏣᎳᎩᎯ ᎠᏰᎵ ᎤᏁᎢᏍᏗ ᎨᏎᏍᏗ. ᎾᏍᎩ ᏱᏂᎦᎳᏍᏗ
ᎦᎸᎳᏗᏜ ᏥᎪᏪᎳ, ᏣᎳᎩᎯ ᎠᏁᎯ ᎯᏍᎩᏦᏁ (25)
ᎢᏳᎾᏕᏘᏴᏛ ᏙᏯ ᏗᏜ ᎠᏰᎵ ᎠᏟᎶᎥ ᎠᏁᎯ ᎠᎴ ᎥᏝ ᏧᏃᏪᎳᏅ
ᏂᎨᏒᎾ ᏱᎩ ᎤᎾᎢ ᎤᏂᏁᎢᏍᏗ ᎨᎪᏪᎳᏅᎩ ᎤᎵᏁᏨᎢ
ᎤᏂᏁᎢᏍᏗᎢ, ᎡᎵᏊ ᏌᏊ ᎤᏑᏰᏍᏗ ᎤᎾᎢ ᏗᎪᏪᎶᏗ
ᎤᏁᎢᏍᏗ ᎾᎿ ᎢᏍᎦᏚᎩ ᎾᏳᎢ ᎢᎬᏱᏱ ᎤᏑᏰᏒ ᎤᏂᏁᎢᏍᏗ
ᎪᏪᎳᏅᎩ, ᎾᏍᎩᏃ ᏄᏛᏁᎸᎾ ᏱᎩ ᏗᎪᏪᎶᏗ ᎤᏁᎢᏍᏗ ᏙᏯ
ᏗᏜ ᏣᎳᎩᎯ ᎠᏰᎵ ᎨᏎᏍᏗ. ᏂᎦᎥᏉ ᏣᎳᎩᎯ ᎠᏁᎯ ᎯᏍᎩᏦᏁ
(25) ᎢᏳᎾᏕᏘᏴᏛ ᎠᎴ ᎤᏓᏂᎳᎨ ᏱᎩ ᏙᏯ ᏗᏜ ᏣᎳᎩᎯ ᎠᏰᎵ
ᏓᏂᏁᎸ ᎨᏒ ᎥᏝ ᎠᎪᏪᎳᏅ ᎤᏁᎢᏍᏗ ᏱᎩ ᎾᎯᏳᎢ ᎢᎬᏱᏱ

ᏓᎾᏑᏰᏍᎬᎩ ᎾᏍᎩ ᏗᎦᎳᏫᎩ ᏕᎦᏍᎩᎸᎩ ᏕᎨᏥᏍᏚᏢᏍᏗᏍᎬᎩ
ᏙᏯ ᏗᏜ ᏣᎳᎩᎯ ᎠᏰᎵ ᏍᎦᏚᎩ ᎾᏍᎩ ᏗᎨᎪᏪᎳᏅᎩ ᎤᏅᏌ
ᎬᏩᏂᏁᎢᏍᏓ ᏙᏯ ᏗᏜ ᏣᎳᎩᎯ ᎠᏰᎵ ᏍᎦᏚᎩ. ᏣᎳᎩᎯ ᎠᏁᎯ
ᏙᏯᏗᏜ ᏣᎳᎩᎯ ᎠᏰᎵ ᏍᎦᏚᎩ ᎾᏍᎩᏃ ᎠᎾᏕᏂᎯᎮᏍᏗ ᏣᎳᎩᎯ
ᎠᏰᎵ ᏍᎦᏚᎩ ᎠᏎ ᏃᏊ ᎤᎾᎢ ᏍᎦᏚᎩ ᎤᏂᏁᎢᏍᏗ ᎨᏎᏍᏗ.
ᎾᏍᎩᏃ ᎭᏫᏂᏗᏢ ᏣᎳᎩᎯ ᎠᏁᎯᏲ ᎨᏒᎢ ᎤᎾᎢ ᏣᎳᎩᎯ ᎠᏰᎵ
ᏍᎦᏚᎩ ᎠᏁᎯ ᎠᏎᎢ ᎤᎾᎢ ᏍᎦᏚᎩ ᎠᏁᎲ ᎤᏂᏁᎯᏍᏗ.

ᏗᏂᎳᏫᎩ ᎠᏎ ᏑᏕᏘᏴᏓ ᎭᏫᏂᏗᏢ ᎯᎠᏃ ᎦᎫᏍᏛᏗ ᏧᎵᏍᏓᏱᏛ
ᎨᏎᏍᏗ, ᎤᏃᏢᏅ ᎾᏍᎩ ᏧᏓᎩᏴᏓ ᏄᏅᏁᎸᎩ ᏗᏂᎳᏫᎩ
ᎤᎾᎵᏍᏚᏡᏍᏗ ᎾᏍᎩ ᎣᏍᏓ ᏱᎬᏁᎸ ᏧᎾᏑᏰᏍᏗ ᏔᎵ
ᏧᏕᏘᏴᏓ ᎢᏳᏓᎵ.

ᎤᏓᏡᎬ 4. ᏗᏂᎳᏫᎩ ᎠᏎ ᏌᏊ (1) ᎤᏍᏆᎸᏗ ᏧᏂᎳᏫᎢᏍᏗ ᏥᎩ
ᎾᏍᎩ ᏧᏂᎳᏫᎢᏍᏗᎢ ᏏᏅᏓ ᎧᎳᏩᏗᏒ ᏑᏕᏘᏴᏓ ᎢᏳᏓᎵ,
ᏧᏂᎳᏫᎢᏍᏗ ᎨᏎᏍᏗ ᏔᎵᏁ ᎤᎾᏙᏓᏉᏅᎯ ᎾᏳᎢ ᎤᏃᎸᏔᏂ
ᎧᎸᎢ ᎢᏳᏓᎵ ᎠᎴ ᏐᎢ ᎢᎪ ᏱᏚᏄᎪᏔᎾ ᏗᏂᎳᏫᎩ. ᏗᏂᎳᏫᎩ ᎥᏝ
ᏧᏂᎸᏫᏍᏓᏁᏗ ᏱᎨᏎᏍᏗ ᎬᏂ ᏦᎢ ᎢᏳᎾᏓᏛᎯ (2/3) ᎨᏒ
ᏗᏂᎳᏫᎩ ᎠᏁᎵ ᎾᏍᎩ ᏓᏒᏍᏔᏅ ᏧᏂᎳᏫᎢᏍᏗ ᎠᏎ ᎨᎦᏑᏰᏗ
ᏗᏂᎳᏫᎩ ᎤᏂᎷᎯᏍᏗᏱ, ᎾᏍᎩ ᎠᏎ ᏗᏎᏢ ᎤᏟ ᎾᏂᎡᏍᏗ
ᏗᎬᏩᏂᎸᏫᏍᏓᏁᏗ. ᎠᏈᏴᏗ ᎤᎬᏩᎵ ᎯᎠ ᎠᎾᏅᎥᏍᎬ ᎥᏝᏃ
ᎤᎶᏒᏍᏙᏗ ᏱᎩ ᏦᏍᎪᎯ (30) ᏧᏒᎯᏛ ᎾᏍᎩ ᏅᏓ ᏗᏎᏗ.

ᎤᏓᏡᎬ 5. ᏗᏂᎳᏫᎩ ᎤᎵᏍᎨᏓ ᏧᎾᏠᎯᏍᏗ ᏧᏂᏒᏍᏙᏗ ᎨᏎᏍᏗ:
(A) ᏄᎬᏫᏳᏒ ᎤᎬᏫᏳᎯ, (B) ᏔᎵᏁ ᎠᏓᎴᏁ ᏄᎬᏫᏳᏒ
ᎤᎬᏫᏳᎯ ᎾᎯᏳᏃ ᎾᏍᎩ ᎠᏍᎦᏯ ᎠᎴ ᎠᎨᏯ ᎧᎵ
ᎤᎾᏒᎦᏞᏍᏗ ᎾᏍᎩ ᏄᎬᏫᏳᏒ ᎤᎬᏫᏳᎯ ᎤᏣᏘᎾ ᎧᏃᎮᎢ, (C)
ᎾᏍᏊᏃ ᎪᏪᎳᏅ ᎠᏂᏔᏲᎯᎯ ᎯᏍᎩᏍᎪᎯ-ᏌᏊ (51%)
ᎢᏯᏓᏅᏖᏗ ᎢᎦᎢ ᎠᏁᎵ ᏗᏂᎳᏫᎩ, ᎠᎴ (D) ᎪᏪᎵ ᎠᏂᏔᏲᎯᎯ
ᏍᎪᎯ (10%) ᎢᏯᏓᏅᏖᏗ ᎢᎦᎢ ᏗᎨᎪᏪᎳᎾ ᎠᏂᏁᎦ ᎾᏍᎩ
ᎤᏂᏁᏨᎢ ᎣᏂ ᎤᎾᏙᎩᏴᎢ ᏣᎳᎩᎯ ᎠᏰᎵ. ᎾᏍᎩ ᎤᎬᏩᎵ
ᎧᏁᎢᏍᏔᏅ ᏧᎾᏠᎯᏍᏗᏱ ᎠᏎ ᎧᏃᎮᏗ ᏗᎦᏃᏣᎵᏍᎩ ᏗᎦᎴᏴᏙᏗ
ᎪᏪᎶᏗ ᎨᏎᏍᏗ ᎾᏍᎩ ᎥᏝ ᎦᎷᎶᎩ ᏂᎨᏒᎾ ᏍᎪᎯ (10) ᏧᏒᎯᏛ
ᏏᎢ ᏧᎾᏠᎯᏍᏗ, ᎥᏝᏃ ᏗᎾᏠᎯᏍᏗᏍᎬ ᎬᏩᏓᎴᏅᏗ ᏱᎨᏎᏍᏗ
ᎾᎯᏳ ᎩᎳᏃ ᏦᏍᎪᎯ (30) ᎢᎦ ᎡᏍᎦ ᏧᏩᎫᏛᎢ ᏚᏂᏰᎵᏒ
ᏚᎾᏠᏒᎩ, ᎢᏳᏍᎩᏂᏃᏅ ᏔᎵᏁ ᏩᎾᏅᎥᏍᎬ ᏓᎳᏏᏔᏅᎩ
ᎤᏓᏡᎬ 7 ᎾᎿ ᎠᏯᏙᎸ VII.

ᎤᏓᏡᎬ 6. ᏂᎦᎥ ᏓᎾᏠᏍᎬ ᎠᏰᎵ ᏗᏂᎳᏫᎩ ᎠᎴ ᎠᏂᎧᎻᏘ ᎠᏎ
ᏂᎦᏗᏳ ᎠᏂᏴᏫ ᎤᏢᏅᏕᏍᏗ ᎬᏩᏁᏓᏍᏗ: (A) ᎾᎯᏳ ᏓᏃᏏᏏᏍᎬ
ᎠᏎ ᏗᎨᏥᎾᏢᏗ ᏱᎦᎵᏍᏙᏗᏍᎩ, ᏂᎦᏯᎢᏒᏊ ᏗᎦᎾᏢᏗ ᎠᎴ
ᏗᏲᎯᏍᏗ ᏧᏂᎸᏫᏍᏓᏁᎯ; (B) ᎾᎯᏳᏃ ᏄᏍᏛ ᎠᎦᏓᏅᏖᏗ



ᎠᏍᎦᏅᏥᏙᎯ ᎾᏂᎥ ᏣᎳᎩᎯ ᎠᏁᎯ ᏗᎪᏏᏐᏗ ᎨᏎᏍᏗ; ᎠᎴ (C)
ᎾᎯᏳ ᎾᏍᎩ ᎠᎾᏢᏉᏗ ᎤᎾᏛᏓᏍᏗ ᎠᏎ ᏄᏦᎠᏎᏛᎾ
ᎾᎾᏓᏛᏂᏌᏁᎲ ᏄᏂᎬᏫᏳᏌᏕᎩ ᏗᎦᎸᏫᏍᏓᏁᏗᎢ. ᎢᏳᏃ
ᎠᏍᏆᎵᏍᎬ ᎾᏍᎩ ᎠᏓᏅᏖᎸᏅᎢ ᏗᎦᎸᏫᏍᏓᏁᏗ ᎠᏎ ᎢᏳᎵᏍᏙᏗ
ᎤᎾᎢ ᎤᏅᏌᏊ ᎠᏰᎵ ᏗᏂᎳᏫᎩ ᏧᎾᏠᎯᏍᏗ, ᎾᏍᎩ ᎧᏁᏍᏗ
ᎨᏒᎢ ᎠᏎ ᏴᏫ ᎠᏂᎦᏔᎲ ᏓᎾᏠᏍᎬ ᎢᏳᎵᏍᏙᏗ ᎨᏎᏍᏗ.

ᎤᏓᏡᎬ 7. ᏗᏂᎳᏫᎩ ᎠᏎ ᎤᎾᏒᎦᎴᏍᏗ ᎢᏳᎾᏛᏁᏗᏱ
ᎤᏅᏌᏉ ᏧᏄᎪᏔᏂᏓᏍᏗ ᏧᏃᏢᏗ ᏗᎧᎿᏩᏛᏍᏗ ᎾᏍᎩ ᎠᏎ
ᎨᏥᏰᎸᏗ ᏄᎵᏔᏅᎩ ᎠᎴ ᏚᏳᎪᏛ ᎾᏍᎩᎾ ᎣᏍᏓ ᎢᏳᏮᏁᎯ
ᎠᏰᎵ, ᎠᏎᏃ ᎥᏝ ᏗᎬᏩᏓᎴᏍᏙᏗ ᏱᎨᏎᏍᏗ ᏄᏍᏛ ᎤᎵᏁᏨ ᎯᎠ
ᎦᎫᏍᏛᏗ ᏓᎳᏏᏛᎢ. ᏂᎦᎥ ᎪᏪᎵ ᏗᎧᎿᏩᏛᏍᏗ ᎢᏗᎦᎵᏍᏗᏍᎩ
ᎠᏎᎢ ᎯᎠ ᏂᏕᎬᏁᏍᏗ: “ᎾᏍᎩ ᎤᏂᏁᏨ ᏣᎳᎩᎯ ᎠᏰᎵ.” ᏂᎦᎥ
ᎤᏂᏁᏨ ᏂᎦᎥ ᎤᏔᏃᎯ ᎪᏪᎵᎯ ᏗᎧᎿᏩᏛᏍᏗ ᎠᏎ ᎯᎠ
ᏂᏕᎬᏁᏍᏗ “ᎾᏍᎩ ᏧᏄᎪᏔᏅᎢ ᏣᎳᎩᎯ ᎠᏰᎵ.” 

ᎤᏓᏡᎬ 8. ᏗᏂᎳᏫᎩ ᎥᏝ ᏗᎧᎿᏩᏛᏍᏗ ᏧᏂᎶᎯᏍᏔᏅ
ᎨᎦᏏᏅᏍᏙᏗ ᏱᎨᏎᏍᏗ ᏄᏍᏛ ᏅᏩᏍᏗᏗᏎᏍᏗ ᎠᎴ ᎢᎬᏁᏗᏱ
ᎠᏱᎸᏍᏗᎢ.

ᎤᏓᏡᎬ 9. ᎾᏍᎩᏃ ᏗᏂᎳᏫᎩ ᎠᏎ ᎤᏂᎮᏍᏗ ᎤᏒᎦᎶᏗ ᎾᏍᎩ
ᏗᎬᏩᏂᏄᎪᏫᏍᏗ ᎨᎦᏑᏰᏓ ᎠᎴ ᎠᏰᎵ ᏧᏂᎧᏅᎩ ᎾᎿᎢ ᏣᎳᎩᎯ
ᎠᏰᎵ ᎠᎴ ᎧᏁᎢᏍᏔᏅ ᏗᎦᏅᎪᏫᏒᎩ ᎠᏎᎢ ᏗᎦᎸᏫᏍᏓᏁᏗ
ᎨᏎᏍᏗ ᎾᏍᎩ ᏂᎬᏅᎩ ᎤᎾᎢ ᎤᏓᏡᎬ XI ᎯᎠ ᎦᎫᏍᏛᏗ. 

ᎤᏓᏡᎬ 10. ᏂᎦᎥᎢ ᎪᏪᎵ ᏗᎧᎾᏩᏛᏍᏗ ᎢᏗᎦᎵᏍᏗᏍᎩ
ᏧᏂᎶᎯᏍᏔᏅᎩ ᎤᏂᎪᏗᏗ ᎢᏳᏂᏨᎯ ᎨᏒ ᏗᏂᎳᏫᎩ ᎠᏁᎵ
ᏓᏂᎳᏫᎬ ᎠᏁᏙᎲ ᎠᏎᎢ ᏗᎧᎾᏳᏛᏍᏗ ᏄᎵᏍᏔᏅᎾ ᏄᎬᏫᏳᏒᎢ
ᎤᎬᏫᏳᎯ ᏩᏥᏅᏁᏗ ᎨᏎᏍᏗ, ᎢᏳᏃ ᎣᏏᏳ ᏳᏰᎸᏅ,
ᎤᏬᏪᎶᏗ ᎨᏎᏍᏗ ᏕᎤᏙᎥ ᎾᎿᎢ, ᎣᏏᏳᏃ ᏄᏰᎸᏅᎾ ᎢᎨᏎᏍᏗ
ᏭᏨᏍᏙᏗ ᎨᏎᏍᏗ ᎠᎵᏠᏯᏍᏗᏍᎨᏍᏗ ᏂᏗᎦᎵᏍᏙᏗᏍᎬ ᎡᏍᎦ
ᎠᏰᎸᏍᎬᎢ, ᏫᏚᏅᏁᏗ ᎨᏎᏍᏗ ᎾᎿ ᏗᏂᎳᏫᎩ, ᎾᏍᎩᏃ ᏓᏂᎳᏫᎬ
ᎤᏃᏪᎶᏗ ᎨᏎᏍᏗ ᏂᎦᏛ ᏅᏗᎦᎵᏍᏙᏗᏍᎬ ᎡᏍᎦ ᎠᏰᎸᏍᎬᎢ
ᎤᏔᏃᎯ ᎪᏪᎵᎯ ᎤᏂᎾᎥᎢ ᎾᏉᏃ ᎤᏅᏓᏅᏘᎯᏐᏗ ᎨᏎᏍᏗ.
ᎢᏳᏃ ᎾᏉ ᎤᎾᏓᎾᏖᎯᏌᏅᎯ ᏂᎦᎵᏍᏔᏅ ᏦᎢ ᎢᏳᎾᏓᏛᎯ ᎨᏒ
ᏔᎵ ᎢᏳᎾᏓᎢ (2/3) ᎨᏒ ᎾᎿ ᏂᎦᏓ ᏗᏂᎳᏫᎩ ᎣᏏᏳ ᏳᏂᏰᎸᏅ
ᎤᏂᎶᎯᏍᏙᏗᏱ ᏗᎧᎾᏳᏛᏍᏗ ᎢᎦᎵᏍᏗᏍᎩ, ᎠᏎ ᎧᎵ
ᎢᏳᎵᏍᏙᏗᏱ ᎠᎴ ᎨᎬᏙᏗ ᎨᏎᏍᏗ ᎡᏍᎦᏗᏢ ᏂᎦᎵᏍᏗᏍᎬᎾ
ᏱᎩ ᎾᏍᎩ ᏄᎬᏫᏳᏒ ᎤᎬᏫᏳᎯ. ᎾᏍᎩ ᏱᎩ, ᏗᏂᎳᏫᎩ
ᎤᏂᎮᏍᏗ ᎠᏎ ᏄᏍᏛ ᏓᏄᎪᏗᏍᎬ ᎢᏳᏃ ᎥᎥ ᎠᎴ ᎥᏝ ᏱᎩ, ᎠᎴ
ᏚᎾᏙᎥ ᎾᏍᎩ ᏗᏂᎳᏫᎩ ᎤᏂᎮᏍᏗ ᎨᏎᏍᏗ ᎠᏎ ᎤᏃᏪᎶᏗ ᎾᎿ
ᎤᏔᏃᎯ ᎪᏪᎵᎯ ᎤᏂᎾᎥᎢ ᏗᏂᎳᏫᎩ. ᎢᏳᏃ ᏗᎧᎾᏳᏛᏍᏗ

ᎢᎦᎵᏍᏗᏍᎩ ᎪᏪᎵ ᏅᏧᏅᏅᎾ ᎢᎨᏎᏍᏗ ᏄᎬᏫᏳᏒ ᎤᎬᏫᏳᎯ
ᎯᏍᎩᏉ (5) ᎢᎦ ᎡᏍᎦ ᏧᏩᎫᏛᎢ (ᎤᎾᏙᏓᏆᏍᎬ ᎠᎴ
ᏧᏂᎸᏫᏍᏓᏁᏗ ᏂᎨᏒᎾ ᎢᎦ ᎾᏁᏢᏛᎾ) ᎾᏍᎩ ᎾᏉ ᏩᏥᏅᏁᎸᎯ
ᎨᏎᏍᏗ, ᏗᎧᎾᏩᏛᏍᏗ ᏂᎦᎵᏍᏗᏍᎨᏍᏗ ᎾᏍᎩᏯᎢ ᏕᎤᎾᏙᎥᎢ
ᏧᏬᏪᎳᏅ ᏄᎬᏫᏳᏒ ᎤᎬᏫᏳᎯ.

ᎤᏓᏡᎬ 11. ᎾᏍᎩᏃ ᏗᏂᎳᏫᎩ ᎠᏎ ᎤᏃᏢᏅ ᏫᎬᎵᏱᎴᎬᏊ
ᎢᏯᏛᏁᏗ ᎾᏍᎩ ᏂᎪᎯᎸ ᏗᎦᏃᏣᎳᏅ ᎢᏳᎵᏍᏙᏗ ᏂᎦᏛ
ᏗᎧᎿᏩᏛᏍᏗ ᎤᎲᎢ ᏣᎳᎩᎯ ᎠᏰᎵ ᎠᎴ ᏗᎫᎪᏙᏗᏱ ᏄᏍᏛ
ᎤᏃᎵᏨᎢ ᎾᏍᎩ ᏧᎾᏛᎾ ᏗᏄᎪᏗᏍᎩ ᏧᎾᏓᏱᎵᏓᏍᏗᎢ. ᎾᏍᎩ
ᎠᏎ ᎢᏯᏛᏁᏗ ᎠᏛᏅᎢᏍᏙᏗᏃ ᎨᏎᏍᏗ ᎤᏠᏱᏊ ᏓᏃᏢᎯᏏᏍᎬ,
ᎠᏩᏛᏗᏃ ᎠᎴ ᎤᏙᎯᏳᏒ ᎠᏰᎵ ᎤᎵᏍᏕᎸᏔᏂᏓᏍᏗ ᎪᏪᎳᏅᎯ
ᎨᏒ ᏂᎪᎯᎸᎢ. ᎾᏍᎩ ᏗᎪᎵᏰᏗ ᏂᎦᏛ ᏗᎧᎿᏩᏛᏍᏗ, ᏗᎫᎪᏙᏗᏱ
ᏄᏍᏛ ᎤᏃᎵᏨᎢ ᎠᎴ ᎠᏓᏅᏫᏍᏗᏍᎩ, ᎾᏍᎩ ᎢᏳᏃ ᎤᏩᏒ
ᎠᏍᏕᎸᏗ ᏗᎧᎿᏩᏛᏍᏗ ᎨᏎᏍᏗ, ᎠᎴ ᏂᎦᏛ ᏐᎢ ᎠᏰᎵ
ᏗᎦᏃᏣᎳᏅᎩ ᎨᏒᎢ, ᎾᏍᎩ ᎤᏩᏒᎯᏃ ᎠᏰᎵ-ᎤᏤᎵᎢ ᏧᎾᏙᏢᎯ,
ᎠᏎᏃ ᎾᎿᎢ ᎠᏰᎵ ᎤᎵᏍᏕᎸᏔᏂᏓᏍᏗ ᎤᏁᏓᏍᏗ ᎠᎴ ᏣᎳᎩᎯ
ᎠᏁᎯ ᎾᏍᎩ ᎪᎱᏍᏗ ᎤᏂᏲᏍᏓᏁᎯ ᏱᎨᏎᏍᏗ
ᎤᏅᏔᏂᏓᏍᏗᎢ. ᏣᎳᎩᎯ ᎥᏝ ᎠᏎ ᎯᎠ ᏳᏬᏓᎸᎥᏍᎩ ᎾᏍᎩ
ᎤᏃᎷᏩᏛᎲ ᎤᎾᏤᎵ ᎢᏳᎵᏍᏙᏗᎢ ᎾᏐᎢ ᏄᏍᏗᏓᏅᎩ ᎠᏰᎵ
ᎤᏙᏢᏒ ᏗᎦᏃᏣᎳᏅ, ᎢᏳᏃ ᎤᏅᏒ ᎠᏎ ᏣᎳᎩᎯ ᎠᏁᎯ ᏂᎪᎯᎸᎩ
ᎤᏂᎮᏍᏗ ᎨᎦᎵᏍᎪᎸᏓᏁᎸᎯ ᎠᏂᏅᏗᏍᎩ ᎠᏂᏏᏴᏫᎭ ᎬᏙᏗ
ᎾᏍᎩ ᎤᏃᎷᏩᏛᎲ ᎤᎾᏤᎵ ᏗᎦᎸᏫᏍᏓᏁᏗ ᎾᏠᏯᏍᏛᎾᏃ
ᎠᎴ ᎪᎱᏍᏗ ᎠᏓᏂᏟᏍᎩ ᏂᎨᏒᎾ. 

ᎤᏓᏡᎬ 12. ᎠᏯᏙᎸ 12 ᎾᎿ ᏂᎬᏅ ᎤᎾᎵᎪᎯ ᎠᏂᏣᎳᎩ ᎧᏃᎮᏛ
ᏚᎾᏠᎯᏍᏔᏅ, ᎢᏴ ᏅᏓᏕᏆ 28, 1785 (ᎧᏃᎮᏛ ᏚᎾᏠᎯᏍᏔᏅ
ᎤᎾᎢ ᎤᏚᎩ ᎠᎹᏢᏗ), ᎠᎴ ᎠᏯᏙᎸ 7, ᎾᎿ ᏂᎬᏅ ᎤᎾᎵᎪᎯ
ᎠᏂᏣᎳᎩ ᎢᏴ ᎥᏍᎩᏱ 29, 1835 (ᎧᏃᎮᏛ ᏚᎾᏠᎯᏍᏔᏅ ᎤᎾᎢ
ᎢᏤ ᎢᏦᏗ), ᎠᏎᎢ ᎤᏙᏢᏗ ᎨᏎᏍᏗ ᏌᏊ ᎦᏅᏏᏛ ᎤᏂᏅᏍᏗ
ᏫᏗᎦᎳᏫᎩ ᎤᏴᏍᏗ ᏩᏥᏂ ᎤᎾᏓᏚᏕᏫᏛ ᎡᎳᏗ ᎤᏂᏴᏍᏗ
ᏗᏂᎳᏫᎩᏱ, ᎾᏍᎩ ᏄᎬᏫᏳᏒᎢ ᎤᎬᏫᏳᎯ ᎤᏑᏰᏍᏗ ᎠᎴ
ᏗᏂᎳᏫᎩ ᎤᏂᎫᏍᏛᏗ. ᎦᏅᏏᏛ ᎠᏎ ᏣᎳᎩᎯ ᎡᎯ ᎨᏎᏍᏗ ᎠᎴ
ᏩᏥᏂ ᎤᎾᏓᏚᏕᏫᏛ ᏓᎾᏓᏂᎸᏨ ᎠᏎᎢ ᎤᏂᏍᏚᏡᏍᏗ ᎨᏎᏍᏗ
ᎾᎿ ᏂᎬᏅ ᎤᎾᎵᎪᎯ ᏩᏥᎾ ᏗᎧᎿᏩᏛᏍᏗ. ᎦᏅᏏᏛ ᎤᏂᏅᏍᏗ
ᎠᏎ ᎤᎵᏂᎬᏁᏗ ᎤᏪᎳᏗᏓᏍᏗ ᎾᎿᎢ ᎡᎳᏗ ᏗᏂᎳᏫᎩ
ᎾᏅᏛᏁᎵᏙᎲᎩ ᎠᎴ ᎠᏎᎢ ᏂᎪᎯᎸᎢ ᏧᏍᏕᎸᎯᏓᏍᏗ ᎣᏍᏓ
ᎢᏳᎾᎵᏍᏓᏁᏗ ᎠᏂᏣᎳᎩ ᎠᏂᏴᏫ. ᎦᏅᏏᏛ ᎤᏂᏅᏍᏗ ᎠᏎ
ᎬᎾᎨᏒ ᎢᏧᏩᏁᏗ ᎨᏎᏍᏗ ᏣᎳᎩᎯ ᎠᏰᎵ ᏗᏂᎳᏫᎩ ᎠᎴ
ᏄᎬᏫᏩᏒ ᎤᎬᏫᏳᎯ ᎠᏥᏃᏎᏗ ᎨᏎᏍᏗ ᎢᏳᏍᏗ ᎾᎾᏛᏁᎵᏙᎲᎩ
ᎡᎳᏗ ᏗᏂᎳᏫᎩ ᏩᏥᏂ ᎤᎾᏓᏚᏕᏫᏛᎢ ᎠᎴ ᎠᏂᎦᏘᏯ
ᏚᏂᎸᏫᏍᏓᏁᎲ ᎠᏂᏱᎵᏒᎩ ᎾᏍᎩ ᏅᎬᏩᎵ ᏩᏥᎾ



ᏗᎧᎿᏩᏛᏍᏗ ᎠᎴ ᏗᎳᏏᏙᏗ ᎠᎴ ᎠᏎ ᎤᏬᏢᏗ ᎨᏎᏍᏗ
ᏂᏓᏕᏘᏴᎯᏒ  ᎬᎾᎨᏒ ᎢᏧᏩᏁᏗ ᎠᏂᏣᎳᎩ ᎠᏂᏏᏴᏫ.

ᎤᏓᏡᎬ 13. “ᎢᏳᏃ ᏯᏥᎧᎲᏒ, ᏳᏲᎱᏒ, ᏱᏚᏲᏒᏉ ᎠᎴ ᏳᏓᏂᎶᏒ
ᎾᏍᎩ ᏧᏂᏲᏒ ᏚᏒᎦᏝᎢ ᎠᎴ ᏧᎸᏫᏍᏓᏁᏗ ᏅᏍᎩ ᏂᎦᎥᏉ
ᏗᏂᎳᏫᎩ ᎠᏁᎵ, ᎾᏍᎩᏃ ᎤᎵᏍᏚᏡᏅ ᎠᏎ ᎤᏂᎧᎵᏏᏐᏗ
ᎨᏎᏍᏗ ᎾᏍᎩᎾ ᏥᏗᎪᏪᎳ ᏣᏛᏅᎢᏍᏗ ᎢᏯᏛᏁᏗ ᎨᏎᏍᏗ:
ᎢᏳᏃ ᎹᏕᏘᏴᏓ ᏳᎶᏒᏍᏔᏂ ᎾᏍᎩ ᏅᎩ-ᏧᏕᏘᏴᏓ-ᎢᎪᎯᏛ
ᏗᎦᎸᏫᏍᏓᏁᏗᏱ ᎤᎵᏃᎯᏴ ᏱᎩ, ᎾᏍᎩᏃ ᏗᏂᎳᏫᎩ ᎠᏎ
ᎤᎵᏍᎪᎸᏙᏗ ᎨᏎᏍᏗ ᎤᏤᎵᏓ ᏧᎾᏓᎪᎾᏛᏙᏗᏱ ᎾᎿᎢ ᏍᎦᏚᎩ
ᎾᏍᎩ ᎤᏂᎧᎵᏏᏐᏗ ᎤᎵᏍᏚᏡᏍᏗᎢ ᎾᏍᎩ ᎤᏂᏌᏙᏴᏍᏗ
ᏐᏁᎳᏍᎪᎯ ᎢᎦ ᎡᏍᎦ ᏧᏩᎫᏛᎢ, ᎬᏂ ᎾᏍᎩ ᎢᎬᏱᏱ
ᏧᎵᏱᎸᏍᏔᏅᎩ ᏧᎾᏓᏑᏰᏍᏗ ᏱᎩ ᎾᏍᎩ ᎭᏎᏂᏗᏢ ᏍᎪᎯᏧᏈ
ᏔᎳᏍᎪᎯ (120) ᎢᏧᏙᏓᏆᏛ ᎾᏍᎩᎾᎢ ᎤᏜᏅᏓᏛ
ᎠᎵᏍᏚᏡᏍᏗᎢ ᎾᏍᎩᏃ ᎾᏍᎩᎾᏃ ᎾᎯᏳ ᎠᏎᎸᎢ ᎯᎠ ᎤᏤᎵᏓ
ᏧᎾᏓᎪᎾᏛᏙᏗᏱ ᎾᏍᎩᏃ ᎢᎬᏱᏱ ᏧᎵᏱᎸᏍᏔᏅᎩ
ᏧᎾᏓᏑᏰᏍᏗᎢ ᎾᏍᎩ ᏱᎬᏩᎵᏍᏙᏗ ᎨᏎᏍᏗ; ᏑᏕᏘᏴᏓ ᎠᎴ
ᎡᏍᎦ ᏱᎩ ᎾᏍᎩᏃ ᏅᎩ-ᏧᏕᏘᏴᏓ (4) ᎢᎪᎯᏛ ᏗᎦᎸᏫᏍᏓᏁᏗᏱ
ᎤᏓᎷᎸᎢ, ᎾᏍᎩᏃ ᏗᏂᎳᏫᎩ ᎠᏎ ᎤᎾᏑᏰᏍᏗ ᎨᏎᏍᏗ ᏄᏓᎴᎢ
ᎤᏓᏁᏟᏴᏍᏓᏁᎯ ᎨᏒᎢ ᎾᏍᎩ ᏗᎬᏩᏂᎸᏫᏍᏓᏁᏗ ᏱᎩ ᎾᎢ
ᎢᏳᏛᏁᏗᎢ ᎾᎿᎢ ᎤᏂᎧᎵᏏᏐᏗ ᎤᎵᏍᏚᏡᏍᏗᎢ ᏍᎦᏚᎩ.” 2010

ᎤᏓᏡᎬ 14. ᏗᏂᎳᏫᎩ ᎠᏁᎵ ᎠᎴ ᎤᏂᎬᏫᏳᎯ ᏧᏂᎸᏫᏍᏓᏁᏗ
ᎠᏎ ᎤᎾᏚᏓᎸᏅ ᎤᎾᏎᎵᏔᏅᎢ, ᎠᏛᏅᎢᏍᏛ ᎾᎿᎢ ᎠᏯᏙᎸ
XIII, ᏣᎳᎩᎯ ᎠᏰᎵ ᎦᎫᏍᏛᏗ ᎤᎾᎵᏍᏕᎸᏙᏗ ᎨᏒᎢ ᎠᎴ ᏩᏥᏂ
ᎤᎾᏓᏚᏕᏫᏛ ᎠᎹᏰᎵ, ᎭᏫᏂᏗᏢ ᎢᎬᏩᏓᎴᎩ ᎢᏳᏛᏁᏗ
ᎠᏂᏏᏴᏫᎭ ᎤᏅᏒᎦᏞᏍᏗ ᎾᏃ ᏗᎦᏃᏣᎸᏗ ᎢᏳᎾᏛᏁᏗ ᎤᏂᎲᎩ,
ᏧᎾᏓᎴᏅ ᏳᎾᏛᏁᏗ ᎠᎴ ᏂᏧᎾᏛᏁᎸᏍᏔᏅ ᏣᎳᎩᎯ ᎠᏰᎵ ᎠᎴ
ᎢᏳᎾᏛᏁᏗ ᎢᏳᏍᏗ ᏧᏂᎸᏫᏍᏓᏁᏗ ᎤᏂᎲ ᏧᏤᎵᏓ
ᏧᏂᎸᏫᏍᏓᏁᏗᏱ ᏕᎪᏢᏒᎢ.

ᎠᏯᏙᎸ VII. ᎤᏂᎬᏫᏳᎯ ᏗᎦᎸᏫᏍᏓᏁᏗ

ᎤᏓᏡᎬ 1. ᎾᏍᎩ ᎠᏎ ᎦᎸᎳᏗ ᏗᎦᎸᏫᏍᏓᏁᏗ ᎤᏒᎦᎴᏍᏗ
ᏄᎬᏫᏳᏒ ᎤᎬᏫᏳᎯ, ᎾᏍᎩ ᎠᏎ ᎯᎠ ᎾᏥᏪᏎᎮᏍᏗ,
“ᏄᎬᏫᏳᏒ ᎤᎬᏫᏳᎯ ᎠᏂ ᏣᎳᎩᎯ ᎠᏰᎵ.” ᏄᎬᏫᏳᏒ
ᎤᎬᏫᏳᎯ ᏅᎩ (4) ᏧᏕᏘᏴᏛ ᎤᏒᎦᎴᏍᏗ ᏧᎸᏫᏍᏓᏁᏗ ᎨᏒᎢ.
ᎥᏝ ᎩᎶᎢ ᏄᎬᏫᏳᏒ ᎤᎬᏫᏳᎯ ᎠᎦᏑᏰᏓ ᏔᎵ (2) ᎢᏳᏩᎬᏗ
ᎾᏲᏍᏗᏍᎬᎾ ᏧᎾᏓᏑᏰᏍᏗ ᎠᏎ ᎠᏰᎵ ᏧᎸᏫᏍᏓᏁᎯ
ᎢᎬᏩᎵᏍᏙᏗ ᏫᎬᏩᏢᏗ ᎨᏎᏍᏗ ᎾᏍᎩ ᏄᎬᏫᏳᏒ ᎤᎬᏫᏳᎯ
ᏓᎾᏓᏑᏰᏍᎬᎩ ᏭᏩᎫᏗᏗᏒ ᏳᎵᏱᎶᏢ ᎾᏍᎩ ᎠᏍᎦᏯ ᎠᎴ ᎠᎨᏯ
ᏔᎵᏁ ᎠᏴᎯᎲ ᏧᎸᏫᏍᏓᏁᏗᎢ. ᏄᎬᏫᏳᏒ ᎤᎬᏫᏳᎯ ᎠᏎ

ᎠᎦᏑᏰᏍᏗ ᎾᏍᎩ ᎨᎪᏪᎳᏅᎩ ᎤᏂᏁᎢᏍᏗ ᎾᎯᏳᎢ ᎢᎪᎯ
ᎠᎴ ᎤᏠᏱᏯ ᏯᏛᏁᎵᏓᏍᏗ ᎨᏒᎢ, ᎬᏂᏍᎩᏂ ᎠᏛᏅᎢᏍᏔᏅ
ᏱᎩ ᎯᎠ ᎦᎫᏍᏛᏗ, ᎤᏙᎯᏳᏒ ᎤᏪᎳᏗᏍᏗ ᎤᏂᏁᎢᏍᏗ
ᎨᏎᏍᏗ ᎾᏍᎩᎾ ᏗᏂᎳᏫᎩ ᎠᏁᎵ ᎾᎿᎢ 2003  ᎤᏕᏘᏴᏌᏗᏒ 
ᎠᎴ ᏅᎩ ᏂᏓᏕᏘᏴᎯᏒᎢ ᏭᏩᎫᏗᏗᏒᎢ. ᏄᎬᏫᏳᏒ ᎤᎬᏫᏳᎯ ᎠᏎ
ᎤᎾᏑᏰᏍᏗ ᎨᏎᏍᏗ ᎾᏍᎩ ᎤᎶᏒᏍᏗ ᎢᏳᏂᏨᎯ ᎤᏂᏁᏨᎢ.
ᏱᎬᏁᏗᏱᏃ ᏗᎫᎪᏙᏗᏱ ᎠᏗᏒᎯᏛ ᏚᎾᏓᏑᏰᏒ ᎾᏍᎩ ᏣᎳᎩᎯ
ᎠᏰᎵ ᏗᎧᎿᏩᏛᏍᏗ ᎠᏎᎯᎮᏍᏗ ᎢᏳᎵᏍᏔᏂᏓᏍᏗᏱ.

ᎤᏓᏡᎬ 2. ᎾᏍᎩᏃ ᏣᎳᎩᎯ ᎠᏰᎵ ᏄᎬᏫᏳᏒ ᎤᎬᏫᏳᎯ ᎠᏎᎢ
ᏣᎳᎩᎯ ᎠᏰᎵ ᎮᎯ ᏳᎵᏍᏙᏗ ᎨᏎᏍᏗ ᎾᎿ ᏂᎬᏅ ᎠᏯᏙᎸ IV
ᎤᏠᏯᏍᏛᎢ; ᎠᏎ ᏣᎳᎩᎯ ᎡᎯᏯ ᏱᎩ ᎭᏫᎾᏗᏟ ᏓᏟᎶᎲᎢ
ᎾᏍᎩ ᏣᎳᎩᎯ ᎠᏰᎵ ᎥᏝ ᎡᏍᎦᏊ 270 ᏧᏙᏓᏆᏛ ᎢᎬᏪᏅᏛ
ᏂᎦᎵᏍᏔᏅᎩ ᎾᏍᎩ ᏧᎾᏓᎪᏅᏙᏗ ᎨᏎᏍᏗ ᎾᏍᎩᏃ ᎠᏍᎦᏯ
ᎠᎴ ᎠᎨᏴ ᎤᎾᏚᎵᏍᎩ ᏧᎾᏓᎪᏅᏙᏗᏱ; ᎠᎴ, ᎠᏎ ᎠᏍᎦᏯ ᎠᎴ
ᎠᎨᏴ ᏦᏍᎪᎯ (30) ᎢᏳᏕᏘᏴᏛ ᏱᎩ ᎾᏳᎢ ᏧᎾᏓᎪᏅᏙᏗᏱ ᎠᎴ
ᎾᏍᎩ ᏣᎳᎩᎯ ᎠᏰᎵ ᎡᎯ ᎾᏍᎩ ᏣᎳᎩ ᎩᎬ ᎤᏁᎯ ᏳᎵᏍᏙᏗ
ᎨᏎᏍᏗ.

ᎤᏓᏡᎬ 3. ᎾᏍᎩᏃ ᎠᏂᏁᎢᏍᏗᏍᎩ ᎨᎪᏪᎵ ᏰᎵᏉ
ᎬᏩᎾᏓᏑᏰᏍᏗ ᎨᏒ ᎠᏎ ᎤᎾᏑᏰᏍᏗ ᎨᏎᏍᏗ ᏔᎵᏁ ᎠᏓᎴᏁᎯ
ᏄᎬᏫᏳᏒ ᎤᎬᏫᏳᎯ, ᎠᏎ ᎾᏍᏉ ᎤᏠᏱᏉ ᏄᎬᏫᏳᏒ ᎤᎬᏫᏳᎯ
ᎢᏳᏛᏁᏗ ᎨᏎᏍᏗ ᎤᎾᏑᏰᏍᏗ ᏅᎩ (4) ᏧᏕᏘᏴᏛ
ᏧᎸᏫᏍᏓᏁᏗᏱ, ᎾᏍᎩ ᎾᎯᏳᎢ ᎠᎴ ᎾᎯᏳᎢ ᎢᏯᏛᏁᏗᎢ
ᎠᏛᏅᎢᏍᏛ ᏄᎬᏫᏳᏒ ᎤᎬᏫᏳᎯ ᏓᎾᏓᎪᏅᏙᏗᏱ. ᏔᎵᏁ
ᎠᏓᎴᏁᎯ ᏄᎬᏫᏳᏒ ᎤᎬᏫᏳᎯ ᎠᏎ ᎾᏍᏉ ᎤᏠᏱᏉ
ᎦᎶᏐᎲᏍᎩ ᎠᏛᏅᎢᏍᏔᏅᎩ ᎾᏍᎩ ᏄᎬᏫᏳᏒ ᎤᎬᏫᏳᎯ ᎯᎠ
ᎠᎭᏂ ᎦᎫᏍᏛᏗ.

ᎤᏓᏡᎬ 4. ᎢᏳᏃ ᎢᎸᎯᏳ ᏁᏙᎲᎾ ᏱᎩ ᏄᎬᏫᏳᏒ ᎤᎬᏫᏳᎯ
ᎾᏍᎩ ᏳᏲᎱᏒ, ᏱᏚᏲᏒᏉ, ᏯᏥᎧᎲᏒ ᎠᎴ ᏰᎵ ᎢᎬᏩᏛᏁᏗ
ᏂᎨᏒᎾ ᏱᏄᎵᏍᏔᏅ ᏄᏍᏛ ᏧᎸᏫᏍᏓᏁᏗ ᎨᏒ, ᎾᏉ ᏔᎵᏁ
ᎠᏓᎴᏁᎯ ᏄᎬᏫᏳᏒ ᎤᎬᏫᏳᎯ ᏧᎸᏫᏍᏓᏁᏗ ᎨᏎᏍᏗ ᎾᏍᎩ
ᏭᏓᎷᎸ ᏅᎩ (4) ᏧᏕᏘᏴᏛ ᎤᎲᎩ ᎾᏍᎩᏃ ᏄᎬᏫᏳᏒ ᎤᎬᏫᏳᎯ
ᎠᎦᏑᏰᏒᎩ. ᏰᎵ ᎢᎬᏳᏛᏁᏗ ᏂᎨᏒᎾ ᏱᏄᎵᏍᏔᏅ, ᎾᏍᎩ
ᎤᎾᏒᎦᏢᎩ ᎠᏎ ᎾᎯᏳᎢ ᏂᎬᎵᏱᎵᏒᏉ ᎨᏎᏍᏗ ᎠᏟᏱᎵᏙᎲᎩ
ᏰᎵ ᎢᎬᏳᏛᏁᏗ ᏂᎨᏒᎾ.

ᎢᏳᏃ ᏅᏗᎦᎵᏍᏙᏗᏍᎬ ᏳᏲᎱᏒ, ᏱᏚᏲᏒᏉ, ᎠᎴ ᏯᏥᎧᎲᏒ
ᏔᎵᏁ ᎠᏓᎴᏁ ᏄᎬᏫᏳᏒ ᎤᎬᏫᏳᎯ, ᎠᎴ ᎠᏍᎦᏯ, ᎠᎴ ᎠᎨᏴ
ᏰᎵ ᎢᎬᏩᏛᏁᏗ ᏂᎨᏒᎾ ᏱᏄᎵᏍᏔᏅ ᏄᏍᏛ ᏧᎸᏫᏍᏓᏁᏗ ᎨᏒ,
ᎠᏏᏴᏫ ᏗᎦᎳᏫᎩ ᎧᏁᎩ ᎠᏎ ᏔᎵᏁ ᎠᏓᎴᏁᎯ ᏄᎬᏫᏳᏒ



ᎤᎬᏫᏳᎯ ᎤᏴᎯᏍᏗ ᎨᏎᏍᏗ ᎾᏍᎩ ᎤᏓᎷᎸ ᎤᏴᏍᏗ ᎨᏒᎢ.
ᎢᏳᏃ ᏞᎦᏊ ᏰᎵ ᎢᎬᏩᏛᏁᏗ ᏂᎨᏒᎾ ᏱᏄᎵᏍᏔᏅ,
ᎧᏁᎯᏍᏔᏅ ᎠᏏᏴᏫ ᎠᏎ ᏧᎸᏫᏍᏓᏁᏗ ᎨᏎᏍᏗ ᏔᎵᏁ
ᎠᏓᎴᏁᎯ ᏄᎬᏫᏳᏒ ᎤᎬᏫᏳᎯ ᎤᎲ ᏱᎪᎯᏓᏊ ᏰᎵ ᎢᎬᏩᏛᏁᏗ
ᏂᎨᏒᎾ ᎠᎴ ᎠᏎ ᏭᏅᎴᏅᏗᏊ ᎨᏎᏍᏗ ᎧᏁᎩ ᏗᎦᎸᏫᏍᏓᏁᏗᎢ.

ᎤᏓᏡᎬ 5. ᎾᏍᎩᏃ ᏗᏂᎳᏫᎩ ᎡᎵᏊ, ᎾᏍᎩ ᎢᏳᏃ ᏯᏥᎧᎲᏒ,
ᏳᏲᎱᏒ, ᏱᏚᏲᏒᏉ, ᎠᎴ ᏰᎵ ᎢᎬᏩᏛᏁᏗ ᏂᎨᏒᎾ ᏱᏄᎵᏍᏔᏅ
ᏄᏍᏛ ᏧᎸᏫᏍᏓᏁᏗ ᏄᎬᏫᏳᏒ ᎤᎬᏫᏳᎯ, ᏔᎵᏁ ᎠᏓᎴᏁᎯ
ᏄᎬᏫᏳᏒ ᎤᎬᏫᏳᎯ ᎠᎴ ᎧᏁᎩ ᎾᏍᎩ ᏗᏂᎳᏫᎩ ᎤᎾᏓᏡᎬᎢ,
ᎯᎠ ᏍᎩᏂᏃᏅ ᏂᎤᏍᏕᏍᏗ ᏗᎧᎿᏩᏛᏍᏗ ᎾᏍᎩ ᏧᎸᏫᏍᏓᏁᏗ
ᎠᏎ ᏃᏊ ᏄᎬᏫᏳᏒ ᎤᎬᏫᏳᎯ ᎨᏎᏍᏗ ᎾᎯᏴ ᎯᎪᎯᏓ ᏰᎵ
ᎢᎬᏩᏛᏁᏗ ᏂᎨᏒᎾ ᏱᏄᎵᏍᏔᏅ ᏄᏍᏛ ᏧᎸᏫᏍᏓᏁᏗᎢ ᎾᏍᎩ
ᏯᏥᎧᎲᏒ ᎠᎴ ᏅᏩᏓᎴ ᎠᏑᏰᏍᏗ ᎨᏎᏍᏗ.

ᎤᏓᏡᎬ 6. ᎾᏍᎩᏃ ᏄᎬᏫᏳᏒ ᎤᎬᏫᏳᎯ ᎠᎴ ᏔᎵᏁ ᎠᏓᎴᏁᎯ
ᏄᎬᏫᏳᏒ ᎤᎬᏫᏳᎯ ᎠᏎ, ᎠᏎᎸᎯ ᎨᏎᏍᏗ, ᎤᎩᏍᏗ
ᏚᎸᏫᏍᏓᏁᎸᎩ ᎠᎦᎫᏴᎡᏗᏱ ᎨᏒᎢ ᎥᏝ ᎤᏠᏱᎭ ᏂᎨᏒᎾ
ᎤᏠᏯᏍᏗ ᎠᏯᏙᎸ X. 

ᎤᏓᏡᎬ 7. ᎾᏍᎩᏃ ᏄᎬᏫᏳᏒ ᎤᎬᏫᏳᎯ ᎤᏒᎦᎴᏍᏗ, ᎢᏳᏃ
ᎢᎸᎯᏳ ᎪᎱᏍᏗ ᎤᏍᏆᏂᎪᏗ ᏳᎵᏱᎵᏙᎭ, ᎠᏰᎵ ᏗᏂᎳᏫᎩ
ᏗᎬᏩᎳᏫᏗᏍᏗᏉ ᎨᏎᏍᏗ ᎠᏰᎵ ᏗᎦᎳᏫᎢᏍᏗᏱ ᎾᏍᎩ
ᏗᎧᎿᏩᏛᏍᏗ ᏂᎬᏅᎩ ᎠᏯᏙᎸ VI, ᎤᏓᏡᎬ 5, ᎠᎴ ᎾᏍᎩᏯ
ᎠᏓᏃᎯᏎᎯ ᎠᎴ ᏐᎢ ᏗᎧᎿᏩᏛᏍᏗ ᎡᎵᏊ ᎾᏍᎩ ᏗᏂᎳᏫᎩ.
ᏄᏰᎸᏛᎾᏃ ᏗᏠᎯᏍᏗ ᎨᏒ ᎠᏎ ᎧᏃᎮᏗ ᎠᎴ ᏗᏂᎳᏫᎩ ᎤᏩᏌ
ᏄᏍᏛᏊ ᎤᎾᏓᏅᏖᎯᎶᏛ ᏄᏍᏗᏓᏅᎢ ᏗᎪᎥᎯ ᎾᎿᎢ ᎤᏍᏆᏂᎪᏗ
ᏧᎾᏠᎯᏍᏗᏱ. ᎾᏍᎩ ᎤᏓᎷᎸᏉ ᎤᏍᏆᏂᎪᏗ ᏚᎾᏠᎯᏍᏔᏅᎩ
ᎡᎵᏊ ᏱᎦᎢ ᎧᎵᎢ ᏗᎳᏏᏙᏗ ᎤᏂᎮᏍᏗ ᏰᎵᏉ
ᏗᎬᏩᏂᎸᏫᏍᏓᏁᏗ ᎨᏎᏍᏗ, ᎠᏎᎢ ᎤᏂᎷᎯᏍᏗ ᎨᏎᏍᏗ.

ᎤᏓᏡᎬ 8. ᎾᏳᎢ ᏌᏊ ᏓᏂᎳᏫᎬᎢ ᏗᏂᎳᏫᎩ ᏂᏓᏕᏘᏴᎯᏒ, ᎾᏍᎩ
ᏄᎬᏫᏳᏒᎢ ᎤᎬᏫᏳᎯ ᎠᏎ ᏫᏚᏁᏗ ᎠᎴ ᏧᏛᎪᏙᏗ ᏗᏂᎳᏫᎩ
ᎧᏃᎮᏍᎩ ᏄᏍᏗᏕᎬ ᏣᎳᎩᎯ ᎠᏰᎵ; ᎠᎴ ᎠᏎ  ᎬᏂᎨᏒ ᎢᏧᏩᏁᏗ
ᎨᏎᏍᏗ ᏗᏂᎳᏫᎩ ᏧᏓᎴᏅᏛ ᏄᏍᏗᏓᏅᎩ ᎾᏍᎩ ᎠᏍᎦᏯ ᎠᎴ
ᎠᎨᏴ ᎠᏎ ᎤᏟᏍᏓ ᎾᏂᏰᎸᏍᎬᎢ ᏙᏛᏄᎪᏔᎾ.

ᎤᏓᏡᎬ 9. ᎾᏍᎩᏃ ᏄᎬᏫᏳᏒ ᎤᎬᏫᏳᎯ ᎠᏎ ᎢᏳᏩᏂᏐᏗ
ᎨᏎᏍᏗ ᏗᎧᎿᏩᏛᏍᏗ ᎾᏍᎩ ᏣᎳᎩᎯ ᎠᏰᎵ ᎤᏂᎲᎢ ᏚᏳᎪᏛᎢ
ᏧᏩᏌᏙᏍᏗ ᎨᏎᏍᏗ, ᎠᎴ ᎠᏎ ᏏᏴᏫ ᎨᏒᎩ ᎢᏳᏛᏁᏗ ᎨᏎᏍᏗ
ᎠᎴ ᏄᏍᏛ ᎢᎬᏁᏗᏱ ᎾᏍᎩ ᎠᏎ ᎤᎲᎢ ᏗᎧᎿᏩᏛᏍᏗ
ᎢᏳᏛᏁᏗᎢ, ᏂᎦᎥ ᏓᏛᎪᏗᏍᎬᎩ ᎾᏍᎩ ᏣᎳᎩᎯ ᎠᏰᎵ. ᏄᎬᏫᏳᏒ

ᎤᎬᏫᏳᎯ ᎡᎵᏊ ᎢᏳᏩᏂᏐᏗ ᎤᏙᏢᏗ ᎠᎴ ᏗᏂᎩᏍᏙᏗ, ᎰᏩ
ᎠᎦᎨᏅᏗᏍᏗ ᎨᏒᎢ, ᏣᎳᎩᎯ ᎠᏰᎵ ᎠᏎ ᎤᏠᏯᏍᏗᏍᎩ ᎨᏎᏍᏗ
ᎠᎴ ᎰᏩ ᎠᎦᎨᏅᏗᏍᏗ ᎠᏎ ᎤᎵᏍᎪᎸᏔᏅ ᎾᏍᎩ ᎤᏒᎦᎸᏗᏍᏗ
ᏚᎳᏏᏛᏃ ᏗᎧᎿᏩᏛᏍᏗ ᎾᏍᎩ ᎠᏰᎵ ᎰᏩ ᎠᎦᎨᏅᏗᏍᏗ.
ᎠᎵᏍᎪᎸᏔᏅᎯ ᎯᎠ ᎰᏩ ᎠᎦᎨᏅᏗᏍᏗ, ᎠᏎᏃ, ᎣᏏᏃ
ᏅᏓᏳᏂᏰᎸᏗ ᎾᏍᎩ ᎤᏟ ᎾᏂᎨᏍᏗ ᎠᏂᏁᎬ ᏗᏂᎳᏫᎩ. 

ᎤᏓᏡᎬ 10. ᎾᏍᎩᏃ ᏔᎵᏁ ᎠᏓᎴᏁᎯ ᏄᎬᏫᏳᏒ ᎤᎬᏫᏳᎯ ᎠᏎ,
ᎾᏍᎩ ᎾᏍᎦᏅᎾ ᏗᎦᎸᏫᏍᏓᏁᏗᏱ ᎤᎬᏩᎸᎢ, ᏧᏍᏕᎸᏗᏱ ᎠᎴ
ᎤᏪᏲᏗᏱ ᎾᏍᎩ ᏄᎬᏫᏳᏒ ᎤᎬᏫᏳᎯ ᎾᏍᎩ ᎾᎿᎢ ᎠᏰᎵ
ᎤᎾᏙᏢᏒᎢ. 

ᎤᏓᏡᎬ 11. ᎥᏝᏃ ᎪᎱᏍᏗ ᏱᏂᎬᎾ ᎯᎠ ᎦᎫᏍᏛᏗ ᎠᏎ ᎪᏟᏍᏗ
ᏂᎦᏅᏍᏙᏍᎬᎾ ᎾᏍᎩ ᏄᎬᏫᏳᏒ ᎤᎬᏫᏳᎯ ᏁᎵᏍᎬᏉ ᏧᎾᏢᏓ
ᎠᏰᎵ ᎤᎾᏙᏢᏒᎢ ᏧᏂᎸᏫᏍᏓᏁᎯ ᎠᎾᎵᏍᏕᎵᏍᎩ.

ᎤᏓᏡᎬ 12. ᎠᏰᎵ ᏧᏂᎸᏫᏍᏓᏁᎯ ᎠᏎᎢ ᏣᎳᎩᎯ ᎠᏁᎯ ᎨᏎᏍᏗ
ᎾᎿᎢ ᏣᎳᎩᎯ ᎠᏰᎵ: (1) ᎠᏰᎵ ᎤᎾᏙᏢᏒ ᏗᎪᏪᎵᏍᎩ (2)
ᎠᏕᎳ ᎠᎦᏘᏯ (3) ᎠᏰᎵ ᎤᎾᏙᏢᏒ ᏗᎪᏪᎵᏍᎩ ᎡᎶᎯ
ᏄᏍᏗᏓᏅ ᏓᏓᏁᏢᏅ. ᎯᎠᏃ ᎠᏂᏏᏴᏫ ᎠᏎ ᏄᎬᏫᏳᏒ ᎤᎬᏫᏳᎯ
ᏧᏑᏰᏍᏗ ᎨᏎᏍᏗ ᎠᎴ ᏗᏂᎳᏫᎩ ᎤᏂᎫᏍᏛᏗ ᎨᏎᏍᏗ. ᎠᎴ
ᏗᏂᎳᏫᎩ, ᎪᎯᏳᏗᏍᎩ ᎨᏒ ᎾᏍᎩ ᏄᎬᏫᏳᏒ ᎤᎬᏫᏳᎯ ᎤᏩᏒ,
ᎡᎵᏊ ᏱᏕᎧᏁᏉᏍᏓ ᏧᏂᎸᏫᏍᏓᏁᏗᎢ ᏂᏚᏍᏗᏓᏅᎢ ᎠᎴ
ᏗᎦᎸᏫᏍᏓᏁᏗᏱ. ᎠᎴ ᏄᎬᏫᏳᏒ ᎤᎬᏫᏳᎯ ᎠᏎ ᏧᏬᏍᏗ
ᎨᏎᏍᏗ ᎢᏳᎾᏛᏁᏗ ᏧᏂᎸᏫᏍᏓᏁᎯ ᎠᏁᎸᎢ. ᏧᏂᎸᏫᏍᏓᏁᎯ
ᎠᏁᎸᎢ ᎠᏎ ᎠᎵᏍᎪᎸᏔᏅᎩ ᎨᏎᏍᏗ ᏧᏪᎪᏗᏱ
ᎠᎾᎵᏍᏕᎸᎯᏙᎯ ᎠᎴ ᏐᎢ ᎠᎵᏍᏕᎵᏍᎩ ᎾᏍᎩ ᎦᏰᎵᏍᏗ
ᎢᏳᎵᏍᏙᏗᎢ. ᏗᏂᎳᏫᎩ ᎡᎵᏊ, ᎤᏠᏯᏍᏗ ᎤᏬᎯᏳᏙᏓ ᎾᏍᎩ
ᏄᎬᏫᏳᏒ ᎤᎬᏫᏳᎯ, ᏂᎦᎥ ᎠᎴᏔᏅ ᎤᎮᏍᏗ ᏧᏲᎯᏍᏗ
ᏧᏂᎸᏫᏍᏓᏁᎯ ᏂᏚᏍᏗᏓᏅᎢ ᎠᎴ ᎠᏰᎸᏅᎩ ᎢᏯᏛᏁᏗᎢ ᎠᎴ
ᎪᏢᎯᏐᏗ ᎾᏍᎩ ᎠᏓᏙᎯᏗᏍᎩ ᏧᎸᏫᏍᏓᏁᏗ ᎠᎴ ᎤᏚᏓᎴᏍᏗ
ᎢᏳᎵᏍᏙᏗ ᏧᎸᏫᏍᏓᏁᏗᏱ ᎾᏍᎩ ᏂᎦᎥᏉ ᎦᏯᎢᏒᏉ
ᏧᏂᎸᏫᏍᏓᏁᏗᎢ ᎠᎴ ᎠᏰᎸᏅᎩ ᎢᏯᏛᏁᏗᎢ.

ᎤᏓᏡᎬ 13. ᎾᏍᎩ ᎠᏎᎢ ᎤᏃᏢᏗ ᎨᏎᏍᏗ ᏧᎸᏫᏍᏓᏁᏗ ᎾᏍᎩ
ᏗᎧᎿᏩᏛᏍᏗ ᏗᎪᏏᏏᏍᎩ ᏗᏘᏲᎯᎯ ᎠᏎ ᏣᎳᎩᎯ ᎠᏰᎵ ᎡᎯ
ᏳᎵᏍᏙᏗ ᎨᏎᏍᏗ, ᎠᎪᎢᏳᏔᏅᎩ ᏧᏘᏲᏍᏗ ᎾᏍᎩ ᎤᏛᏅ
ᏧᎾᏓᏱᎵᏓᏍᏗᎢ ᏂᎦᎥ ᏧᎾᏓᏱᎵᏓᏍᏗ ᎠᏰᎵ ᏍᎦᏚᎩ ᎨᏒᎢ ᎾᎿᎢ
ᏩᏥᏂ ᎤᎾᏓᏚᏕᏫᏛ. ᏗᎧᎿᏩᏛᏍᏗ ᏗᎪᏏᏏᏍᎩ ᏗᏘᏲᎯᎯ ᎠᏎ
ᎤᎾᏄᎪᏫᏍᏗ ᏗᏘᏲᏎᎲᎩ ᎠᏰᎵ ᎤᎾᏙᏢᏒᎢ ᎠᎴ ᏂᎦᎥ ᎤᏓᏅᏘ
ᏓᎾᏟᏱᎵᏙᎲᎩ ᏧᎾᏓᏱᎵᏓᏍᏗ ᏧᏙᎢᏛ ᎠᎫᎢᏍᏛᎩ, ᎠᎴ ᎠᏎ
ᎤᎮᏍᏗ ᏐᎢ ᎢᏳᏛᏁᏗᎢ ᎾᏍᎩ ᏗᏂᎳᏫᎩ ᎬᏩᏅᏍᎬᎩ ᎾᏍᎩ



ᏗᎧᎿᏩᏛᏍᏗ ᎬᏓ ᎠᏛᏅᎢᏍᏔᏅᎩ. ᏗᎧᎿᏩᏛᏍᏗ ᏗᎪᏏᏏᏍᎩ
ᏗᏘᏲᎯᎯ ᎠᏎ ᏄᎬᏫᏳᏒ ᎤᎬᏫᏳᎯ ᎤᏑᏰᏍᏗ ᎨᏎᏍᏗ ᎠᎴ
ᏗᏂᎳᏫᎩ ᎤᏂᎫᏍᏛᏗ ᎨᏎᏍᏗ ᎾᏍᎩ ᎯᏍᎩ (5) ᏧᏕᏘᏴᏛ ᎢᎪᎯᏓ.
ᏗᎧᎿᏩᏛᏍᏗ ᏗᎪᏏᏏᏍᎩ ᏗᏘᏲᎯᎯ ᎠᏎ ᎤᏒᎦᎴᏍᏗ ᎤᏑᏰᏍᏗ
ᎤᏩᎪᏗ ᏗᏓᏱᎵᏙᎯ ᎠᏎᎢ ᏐᎢ ᎠᎵᏍᏕᎵᏍᎩ ᏁᎵᏍᎬᏉ ᎢᏳᏛᏁᏗ
ᏄᏍᏛ ᏗᎦᎸᏫᏍᏓᏁᏗᎢ, ᎠᎴ ᎠᏥᎧᎲᏍᎬ ᏗᎦᎸᏫᏍᏓᏁᏗ ᎾᏍᎩ
ᎤᏩᏌ ᏄᏍᏛ ᎤᏂᏍᏓᏩᏛᏍᏗᎢ ᎾᎿ ᎠᏯᏙᎸ 

ᎤᏓᏡᎬ 14. ᎾᏍᎩ ᎠᏎᎢ ᎤᏃᏢᏗ ᎨᏎᏍᏗ ᎤᏔᏅ ᏗᏓᏂᏱᏍᎩ.
ᎤᏔᏅ ᏗᏓᏂᏱᏍᎩ ᎠᏎ ᏣᎳᎩᎯ ᎠᏰᎵ ᎡᎯ ᏳᎵᏍᏙᏗ ᎨᏎᏍᏗ
ᎠᎴ ᎠᎦᏔᎮᏍᏗ ᎾᏍᎩᎾ ᎠᎨᏲᏅᎩ ᎠᎴ ᎤᎦᏙᎲᏒ ᎨᏎᏍᏗ
ᎾᏍᎩ ᏗᎾᏓᏂᏱᏍᎩ ᎥᎾᎢ ᏗᎧᎿᏩᏛᏍᏗ ᎬᏗ ᎠᏛᏅᎢᏍᏔᏅᎩ.
ᎠᎴ ᎤᏔᎾ ᏗᏓᏂᏱᏍᎩ ᎠᏎ ᎤᏒᎦᎴᏍᏗ ᏧᎾᏢᏗᎢ ᏗᎾᏓᏂᏱᏍᎩ
ᎾᏍᎩ ᏱᏂᎦᎵᏍᏗᎭ ᎢᏳᏛᏁᏗ ᏅᏍᏛ ᏗᎦᎸᏫᏍᏓᏁᏗ ᎾᏍᎩ
ᏗᎾᏓᏂᏱᏍᎩ ᎧᏂᎬᎬᎢ ᏣᎳᎩᎯ ᎠᏰᎵ. ᎤᏔᎾ ᏗᏓᏂᏱᏍᎩ ᎠᏎ
ᏄᎬᏫᏳᏒ ᎤᎬᏫᏳᎯ ᎤᏑᏰᏍᏗ ᎨᏎᏍᏗ ᎠᎴ ᏗᏂᎳᏫᎩ
ᎤᏂᎫᏍᏛᏗ ᎨᏎᏍᏗ ᎾᏍᎩ ᎯᏍᎩ (5) ᏧᏕᏘᏴᏛ ᎢᎪᎯᏓ. ᎤᏔᎾ
ᏗᏓᏂᏱᏍᎩ ᎠᏥᎧᎲᏍᎬ ᏗᎦᎸᏫᏍᏓᏁᏗ ᎾᏍᎩ ᎤᏩᏌ ᏅᏍᏛ
ᎤᏂᎫᏍᏛᏗ ᎾᎿ ᎠᏯᏙᎸ XI.

ᎾᏍᎩ ᎠᏎᏢᎢ ᎾᏍᎩ ᎤᏔᎾ ᏗᏓᏂᏱᏍᎩ ᎠᎴ ᏗᎧᎿᏩᏛᏍᏗ
ᏗᎪᏏᏏᏍᎩ ᏗᏘᏲᎯᎯ ᎠᏎ ᎥᏝ ᎡᏧᎳᎭᎢ ᎬᏩᏂᏴᏍᏗ ᏱᎨᏎᏍᏗ.

ᎤᏓᏡᎬ 15. ᏓᏜᏅᏓᏗᏍᎨᏍᏗ ᎨᎦᏑᏰᏗ ᏗᎦᎸᏫᏍᏓᏁᏗ
ᏓᎳᏏᏗᏍᎬ ᏯᏥᎧᎲᏒ,  ᏳᏲᎱᏒ, ᏱᏚᏲᏒᏉ, ᎠᎴ ᏰᎵ
ᎢᎬᏩᏛᏁᏗ ᏂᎨᏒᎾ ᏱᏄᎵᏍᏔᏅ ᏄᏍᏛ ᏧᎸᏫᏍᏓᏁᏗᎢ ᎾᏍᎩ
ᎠᎦᏑᏰᏍᏒᎩ ᏗᎦᎸᏫᏍᏓᏁᏗᎢ, ᎾᏍᎩᏃ ᎯᎠ ᎦᎫᏍᏛᏗ ᎥᏝ
ᎠᏓᏁᎳᏁᏗ ᎠᎯᎸᏍᏗ ᎦᏁᏟᏴᏍᏗ ᎠᏂᏍᏛᏡᏍᎬ ᎠᏎᏢᎩ
ᏱᎪᎯᏓ ᎤᏴᏍᏗᎢ, ᎠᏎᏃ ᏄᎬᏫᏳᏒ ᎤᎬᏫᏳᎯ ᎤᏑᏰᏍᏗ
ᎠᏂᏍᏛᏡᏍᎬᎢ ᎾᏍᎩ ᏗᏂᎳᏫᎩ ᎤᏠᏯᏍᏗ ᎤᏂᎫᏍᏛᏗ. 

ᎠᏯᏙᎸ VIII. ᏗᎫᎪᏙᏗᏱ

ᎤᏓᏡᎬ 1. ᎾᏍᎩᏃ ᏗᎫᎪᏙᏗᏱ ᏚᎾᏒᎦᎴᏍᏗ ᎾᏍᎩ ᏣᎳᎩᎯ
ᎠᏰᎵ ᎠᏎ ᎤᏒᎦᎴᏍᏗ ᎾᎿ ᎤᏔᎾ ᏧᎾᏓᏱᎵᏓᏍᏗᏱ ᎠᎴ ᎾᏍᎩ
ᎡᎳᏗ ᏗᎫᎪᏙᏗᏱ ᎾᏍᎩ ᏗᏂᎳᏫᎩ ᎠᏎ ᎢᏳᏓᎵᎭ ᏗᏏᏔᏗᏍᏗ
ᎠᎴ ᎪᏢᏗ. ᏗᎫᎪᏙᏗᏱ ᏧᏂᎲᏛ ᏧᎾᏓᏱᎵᏓᏍᏗ ᎠᏎ ᎪᎵᏍᏗ
ᏳᎵᏍᏙᏗ ᎨᏎᏍᏗ ᎾᏍᎩ ᎤᏔᎾ ᏧᎾᏓᏱᎵᏓᏍᏗᏱ ᎾᎿ ᏣᎳᎩᎯ
ᎠᏰᎵ. ᎾᏍᎩ ᎤᏔᎾ ᏧᎾᏓᏱᎵᏗᏍᏗᏱ ᎠᏎ ᎯᏍᎩ (5) ᎢᏳᏂᏨ
ᎠᏁᎴᏍᏗ ᏂᎦᏓ ᎠᏎᎢ ᏣᎳᎩᎯ ᎠᏰᎵ ᎠᏁᎯ ᎨᏎᏍᏗ ᎠᎴ
ᎠᎵᏍᎪᎸᏙᏗ ᏗᎧᎿᏩᏛᏍᏗ ᏧᎸᏫᏍᏓᏁᏗ ᎢᎬᏱᏗᏢ ᏩᎦᎸᎳᏗᏴ
ᏧᎾᏓᏱᎵᏓᏍᏗᏱ ᏂᎦᎥᏊ ᎾᎿ ᏩᏥᏂ ᎤᎾᏓᏚᏕᏫᏛᎢ.

ᎤᏓᏡᎬ 2. ᏗᏄᎪᏙᏗᏍᎩ ᎥᎾᎢ ᎤᏔᎾ ᏧᎾᏓᏱᎵᏓᏍᏗᏱ ᎠᏎ
ᏄᎬᏫᏳᏒ ᎤᎬᏫᏳᎯ ᎤᏑᏰᏍᏗ ᎤᎵᏍᏚᏡᏍᏗ ᎠᎴ ᏗᏂᎳᏫᎩ
ᎤᏂᎫᏍᏛᏗ ᎾᏍᎩ ᏧᎸᏫᏍᏓᏁᏗ ᎠᏎᏢᎩ ᏍᎪᎯ (10) ᏧᏕᏘᏴᏛ
ᎢᏳᏓᎵ Ꮎ ᎤᎶᏐᏅ ᎠᎵᏍᏆᏗᏍᎬ ᎾᏍᎩ ᎠᏎᏢᎩ ᎠᎴᏅᏗᏍᎬ
ᎠᏍᏓᏩᏛᏍᏗ: ᏍᎦᏚᎩ ᎢᎬᏱᏱ (1): ᎠᎵᏍᏆᏗᏍᎬ
12/31/2000, ᏍᎦᏚᎩ ᏔᎵᏁᎢ (2): ᎠᎵᏍᏆᏗᏍᎬ 12/31/2002,
ᏍᎦᏚᎩ ᏦᎢᏁ (3): ᎠᎵᏍᏆᏗᏍᎬ 12/31/2004, ᏍᎦᏚᎩ ᏅᎩᏁ
(4): ᎠᎵᏍᏆᏗᏍᎬ 12/31/2006, ᏍᎦᏚᎩ ᎯᏍᎩᏁ (5):
ᎠᎵᏍᏆᏗᏍᎬ 12/31/2008. ᎾᏍᎩ ᎠᎦᏑᏰᏍᎬ ᎾᎿ ᏗᎫᎪᏙᏗᏱ
ᏗᎦᎸᏫᏍᏓᏗᏱ ᎠᏎ ᏌᏊ ᎢᏳᏩᎫᏘ ᏳᎵᏍᏙᏗ ᎾᏍᎩ ᏔᎵ (2)
ᏧᏕᏘᏴᏛ ᎢᏳᏓᎵ, ᎬᏂᏍᎩᏂ ᏱᏂᎦᎵᏍᏗ ᎠᏂᎧᎲᏍᎬ
ᎤᏜᏅᏓᏛᎢ ᎠᏂᏍᏚᏡᏍᎬᎩ ᎾᎿ ᏧᎾᏓᎯᎵᏓᏍᏗᎢ ᎾᏍᎩ
ᏭᏓᎷᎸ ᏗᎦᎸᏫᏍᏓᏁᏗ ᎨᏒᎢ. ᎾᏍᎩ ᏗᏂᎳᏫᎩ ᎠᏎ, ᏑᏓᎵ (6)
ᎢᏱᏅᏓ ᎯᎠ ᎦᎫᏍᏛᏗ ᏗᎬᏃᏗ ᎨᏎᏍᏗ, ᎾᏍᎩ ᏯᏛᎿ
ᏗᎧᎿᏩᏛᏍᏗ ᏳᏂᎶᎯᏍᏔᎾ ᏱᏂᎦᎵᏍᏗ ᎾᏍᎩᎾ ᏗᎬᏃᏗ
ᏂᏕᎦᎵᏍᏗᏍᎬ ᏗᎧᎿᏩᏛᏍᏗ ᎯᎠ ᎤᏓᏡᎬᎢ.

ᎤᏓᏡᎬ 3. ᏗᏄᎪᏗᏍᎩ ᎾᏍᎩ ᏍᎦᏚᎩ ᏗᎫᎪᏙᏗᏱ ᎠᏎ ᏣᎳᎩᎯ
ᎠᏰᎵ ᎡᎯ ᎨᏎᏍᏗ, ᎠᎴ ᎠᏎ ᎠᎵᏍᎪᎸᏙᏗ ᏗᎧᎿᏩᏛᏍᏗ
ᏧᎸᏫᏍᏓᏁᏗ ᎢᎬᏱᏗᏢ ᎤᏂᎷᏤᎩ ᏩᎦᎸᎳᏗᏴ ᏧᎾᏓᏱᎵᏓᏍᏗᏱ
ᏂᎦᎥᏊ ᎾᎿ ᏩᏥᏂ ᎤᎾᏓᏚᏕᏫᏛᎢ, ᎠᎴ ᎠᏎ ᎤᏑᏰᏍᏗ
ᎤᎵᏍᏚᏡᏍᏗ ᎠᎴ ᏗᏂᎳᏫᎩ ᎤᏂᎫᏍᏛᏗ ᎾᏍᎩ ᏧᎸᏫᏍᏓᏁᏗ
ᎠᏎᏢᎩ ᏅᎩ (4) ᏧᏕᏘᏴᏛ ᏧᎾᏁᎳᎩᎭ. ᎾᏍᎩ ᏗᏄᎪᏙᏗᏍᎩ
ᎤᏜᏅᏓᏛᎢ ᏄᎵᏍᏙᏔᏅᎩ ᎤᏲᎱᏒ, ᏱᏚᏲᏒᏉ, ᎠᎴ ᏯᏥᎧᎲᏒ
ᎾᏍᎩ ᏗᎦᎸᏫᏍᏓᏁᏗ, ᏂᎦᎥ ᏩᎾᏓᏁᏟᏴᏍᏓᏁᎯ ᎧᎵᎢ ᏧᏙᎵᏨ
ᎠᏥᎧᎲᏍᎬ ᎠᎴ ᏗᏂᎳᏫᎩ ᎠᏎ ᎤᏂᎫᏍᏛᏗ ᎾᏍᎩ
ᏧᎵᏃᎯᏱᏙᎸᎯ ᎤᏩᏌ ᎠᏎᏢᎩ ᎤᏜᏅᏓᏛ ᎾᏍᎩ ᎠᏂᎧᎲᏍᎬᎢ.

ᎤᏓᏡᎬ 4. ᎾᏍᎩᏃ ᎤᏔᎾ ᏧᎾᏓᏱᎵᏓᏍᏗᏱ ᎢᎬᏱᏱ
ᎤᎾᎵᏍᎪᎸᏓᏁᎯ ᎤᏂᎮᏍᏗ ᏧᏓᏱᎵᏓᏍᏗᎢ ᎠᏎ ᎧᏁᏉᏓ
ᎨᏎᏍᏗ ᎾᎿ ᏂᎦᎥ ᎤᎦᏎᏍᏗᏕᎩ ᏗᏱᎸᏍᏗ ᏂᎦᎥ ᎡᎳᏗ
ᏧᎾᏓᏱᎵᏓᏍᏗ. ᏂᎦᏛ ᎤᎦᏎᏍᏗᏕᎩ ᎠᏱᎴᎩ ᎥᏝ ᏳᏠᏯᏍᏗ
ᎠᏥᎾᎯᏍᏙᏗᎢ, ᎠᏥᎧᎲᏍᏗᎢ, ᎠᎴ ᎦᏰᏥᏍᏛᏗᏍᏙᏗ
ᏄᎾᏛᏁᎸ ᎾᏂᎥᎢ ᎠᏁᎵ ᏗᏄᎪᏗᏍᎩᎢ. ᎯᎠ ᏚᎾᏒᎦᎴᏍᏗ ᎾᏍᎩ
ᎧᏃᎯᏯᏍᏔᏅᏃ ᎾᏍᎩᎾ ᏧᎾᏓᏱᎵᏓᏍᏗᏱ ᏣᏛᏅᎢᏍᏗ ᎾᎿᎢ 

ᎤᏓᏡᎬ 5 ᎠᎴ/ᎠᎴᏃ ᎠᏯᏙᎸ XI. 

ᎾᏍᎩᏃ ᎤᏔᎾ ᏧᎾᏓᏱᎵᏓᏍᏗᏱ ᎠᏎ ᎤᏂᎾᏢᏗ ᏄᎬᏫᏳᏌᏕᎩ,
ᎾᏍᎩ ᎠᏎ ᎤᎮᏍᏗ ᏂᎦᏛ ᏄᎬᏫᏳᏌᏕᎩ ᏧᎸᏫᏍᏓᏁᏗ ᎨᏒᎢ ᎥᎾᎢ
ᏓᏂᏯᎥ ᏧᎾᏓᏱᎵᏓᏍᏗᎢ. ᎾᏍᎩᏃ ᏗᏄᎪᏗᏍᎩ ᎾᎿ ᎤᏔᎾ
ᏧᎾᏓᏱᎵᏓᏍᏗᏱ ᎠᏎ ᎤᎮᏍᏗ ᏄᎬᏫᏳᏌᏕᎩ ᎤᎾᎵᏍᎪᎸᏓᏁᏗ
ᎨᏎᏍᏗ ᎾᏍᎩ ᏄᎬᏫᏳᏌᏕᎩ.



ᎤᏂᏍᏕᎸᏙᏗ ᎢᎬᏱᏱ ᏗᏓᎴᏂᏍᎬᎩ ᎠᎴ ᎠᎲᏛ ᎨᏒ
ᎢᏳᎾᏛᏁᎵᏓᏍᏗ ᎤᏂᎲ, ᎾᏍᎩ ᎤᏔᎾ ᏧᎾᏓᏱᎵᏓᏍᏗ ᎤᎮᏍᏗ
ᏂᎦᎥ ᎤᏒᎦᎴᏍᏗ ᎠᏯᏙᎯᎲᎢ, ᏧᎾᏛᏓᏍᏓᏁᏗ ᎠᎴ ᏗᎫᎪᏙᏗ
ᎾᏍᎩ ᎠᏥᏂᏴᏓ ᏱᎩ ᎾᏍᎩ ᏚᏳᎪᏛ ᏯᏥᏍᏚᎭ, ᎦᎸᎳᏗ
ᏧᎾᏓᏱᎵᏓᏍᏗ ᏕᎧᏃᏎᎲ ᎡᎳᏗ ᏧᎾᏓᏱᎵᏓᏍᏗ ᏚᏳᎪᏛ
ᏧᏂᎸᏫᏍᏓᏁᏗᎢ, ᎢᏳᏍᏗ ᏚᎳᏏᏛ ᎠᏏᏴᏫ ᎤᏴᏍᏗ ᎠᎦᏒᎦᎶᏙᏗ
ᎠᏰᎵ ᏧᏂᎸᏫᏍᏓᏁᏗᏱ, ᎡᎳᏗ ᏧᎾᏓᏱᎵᏓᏍᏗ ᎬᎾᎨᏒ ᏱᏧᏩᏁᏗ
ᏗᎪᏪᎵ ᎥᎾᎢ ᎦᎸᎳᏗ ᏧᎾᏓᏱᎵᏓᏍᏗᎢ, ᎦᏅᏍᏙᏍᎬᎩ ᎠᎴ ᏐᎢ
ᎾᏍᎩᏯ ᏚᏳᎪᏛᎢ ᏗᏓᏂᏴᏙ ᎡᎵᏊ ᎠᏛᏅᎢᏍᏔᏅ
ᏗᎧᎿᏩᏛᏍᏗ ᎠᎴ ᎤᏂᎮᏍᏗ ᏐᎢ ᎢᏳᎾᏛᏁᎵᏓᏍᏗ ᎤᏂᎲ
ᎡᎵᏊ ᏧᎾᏓᏛᎪᏙᏗ ᎾᏍᎩ ᏗᎧᎿᏩᏛᏍᏗ. ᎠᎲᏛ ᎨᏒ
ᎢᏳᎾᏛᏁᎵᏓᏍᏗ ᎤᏂᎲ ᎾᏍᎩ ᎤᏔᎾ ᏧᎾᏓᏱᎵᏓᏍᏗ ᎠᏎ
ᎧᏁᏉᏓ ᎨᏎᏍᏗ ᏂᎦᎥ ᏓᎾᏓᏱᎵᏙᎲᎢ ᎾᏍᎩᎾ ᏗᎧᎿᏩᏛᏍᏗ ᎠᎴ
ᎾᏍᎩ ᎢᏗᎦᏘᎭ ᏓᎴᎲᏍᎬ ᎭᏫᏂᏗᏟ ᎾᏍᎩ ᏗᎧᎿᏩᏛᏍᏗ ᎠᎴ
ᏣᎳᎩᎯ ᎠᏰᎵ ᎦᎫᏍᏛᏗ ᎤᏂᎲᎢ.

ᎾᏍᎩᏃ ᎤᏔᎾ ᏧᎾᏓᏱᎵᏓᏍᏗ ᎠᏎ ᎧᏁᎢᏍᏙᏗ ᏗᎧᎿᏩᏛᏍᏗ
ᎠᎯᎸᏍᏗᏱ ᎤᎬᏩᎵ ᎾᏍᎩ ᎢᎬᏱᏱ ᏗᏓᎴᏂᏍᎬᎩ ᎠᎴ ᎠᎲᏛ
ᎨᏒ ᎢᏳᎾᏛᏁᎵᏓᏍᏗ ᎤᏂᎲ ᎥᎾᎢ ᎠᏓᏚᏍᏓᏁᎯ ᏂᎦᎥ
ᎠᎾᏓᏱᎵᏙᎯ ᎤᎷᎯᏍᏗ ᎤᏓᎷᎸᏉ ᎤᎩᏍᏗ ᏚᏳᎪᏛ
ᏗᎧᎿᏩᏛᏍᏗ ᎠᏱᎵᏓᏍᏗ ᏥᎩ ᎠᎴ ᎬᏩᎾᎵᎪᏂᏓᏍᏗ ᏂᎨᏒᎾ,
ᎬᏩᏠᏯᏍᏗ ᏄᎵᏍᏛ ᎠᎴ ᏄᎵᏍᏛᏉ ᏗᏓᏱᎵᏓᏍᏗ. ᎤᏔᎾ
ᏧᎾᏓᏱᎵᏓᏍᏗᏱ ᏧᏄᎪᏔᏅ ᎠᏎᏃ ᏗᎦᏃᏣᎸᏗ ᎨᏎᏍᏗ ᎠᎴ
ᎠᏩᏛᏗ, ᎤᏙᎯᏳ ᎠᏎ ᏚᏚᎪᏕᏍᏗ ᎾᏍᎩᎾᏃ ᏗᎫᎪᏙᏗ ᎠᎵᏱᎴᎩ
ᎾᏍᎩ ᏣᎳᎩᎯ ᎠᏰᎵ ᎤᏓᏅᏖᏗᏍᎬᎩ.

ᎤᏓᏡᎬ 5. ᎠᏂᏊᏃ ᎪᏢᏅᎢ ᏧᎾᏓᏱᎵᏓᏍᏗᏱ ᎾᏍᎩ ᏗᎫᎪᏙᏗᎢ.
ᏧᎾᏁᎳᎩᎭ ᏓᏂᏯᎥ ᎾᎿ ᎠᏰᎵ ᎤᎾᏙᏢᏒ ᎠᏎ ᏧᎾᏑᏰᏍᏗ ᎠᏂᏔᎵ
ᏧᎾᏓᏱᎵᏓᏍᏗ ᎠᏁᎵ; ᏌᏊ ᎠᏎ ᏣᎳᎩᎯ ᎠᏰᎵ ᏗᎾᏘᏲᎯᎯ
ᎤᎾᏙᏢᏒᎩ ᎨᎳ ᎨᏎᏍᏗ ᎠᎴ ᎾᏐᎢ ᎠᏎ ᏗᏘᏲᎯᎯ ᏂᎨᏒᎾ
ᏳᎵᏍᏙᏗ ᎨᏎᏍᏗ. ᎾᏍᎩ ᏑᏓᎵ ᎠᏁᎳ ᎠᏎ ᎦᎵᏉᎩᏁ ᎠᏁᎳ
ᏧᏂᎪᏗ. ᎾᏍᎩᏃ ᎠᏁᎳ ᏧᎾᏓᏱᎵᏓᏍᏗᏱ ᎾᎿ ᏗᏄᎪᏗᏍᎩ ᎠᏎ
ᏧᏃᏢᏗ ᎨᏎᏍᏗ ᎤᏅᏏ ᎤᎾᏤᎵ ᏗᎧᎿᏩᏛᏍᏗ ᎠᎯᎸᏍᏗ,
ᎠᏚᏯᏍᏔᏅ ᏚᏳᎪᏛ ᏗᎧᎿᏩᏛᏍᏗ, ᏚᏂᏲᎯᏎᎸᎩ ᏫᎦᏅᏗ ᎾᎿ
ᏗᏂᎳᏫᎩ ᎤᎾᏙᏡᎬ ᎠᎴ ᎣᏏᏃ ᏅᏓᏳᏂᏰᎸᏗ. ᎾᏍᎩ
ᏧᎾᏓᏱᎵᏓᏍᏗ ᎤᎾᏒᎦᎴᏍᏗ ᎠᏎ ᎤᎾᏠᏯᏍᏙᏗ ᎠᏥᎾᎯᏍᏔᏅᎢ,
ᎠᏥᏄᎪᏫᏍᏗ ᎤᏍᏛᏗᏍᎬᎩ, ᎠᏥᏍᏛᏗᏍᏙᏗ ᎠᎴ ᎠᏍᏓᏱᏗᏍᏗ
ᏯᏥᎧᎲᏒ. ᎾᏍᎩ ᎠᏁᎳ ᎠᏎ ᎥᏝᏃ ᏣᎳᎩᎯ ᎠᏰᎵ ᏧᏂᎸᏫᏍᏓᏁᎯ
ᏱᎨᏎᏍᏗ ᎠᎴ ᎾᏂᎥᏉ ᎤᎾᏙᏢᎯ ᏂᏛᏓᎴᏂᏍᎩ. ᎾᏍᎩᏃ
ᏗᏂᎳᏫᎩᏃ ᎠᏎ ᎤᏂᎶᎯᏍᏙᏗ ᎾᏍᎩᏯ ᏗᎧᎿᏩᏛᏍᏗ ᎤᏚᎵᏛ
ᎢᏳᎵᏍᏙᏗ ᏗᎧᎿᏩᏛᏍᏗ ᏚᎵᏁᏨᎢ ᎯᎠ ᎠᏯᏙᎸᎢ. ᏂᎦᎥ ᎠᏁᎳ
ᏧᎾᏓᏱᎵᏓᏍᏗᏱ ᎠᏎ ᏣᎳᎩᎯ ᎠᏰᎵ ᎠᏁᎯ ᎢᏳᎵᏍᏙᏗ ᎨᏎᏍᏗ.

ᎤᏓᏡᎬ 6. ᎾᏍᎩᏃ ᏍᎦᏚᎩ ᏧᎾᏓᏱᎵᏓᏍᏗᏱ ᎾᎿ ᏣᎳᎩᎯ ᎠᏰᎵ
ᎠᏎ ᎾᎿ ᏧᎾᏓᏱᎵᏓᏍᏗᏱ ᎾᎢ ᎤᏂᎮᏍᏗ ᏧᎾᏓᏱᎵᏓᏍᏗᎢ ᎠᎴ
ᎠᏎ ᎤᎾᏒᎦᎴᏍᏗ ᎤᎵᎪᎯ ᎢᎬᏱᏱ ᎤᎾᎵᏍᎪᎸᏓᏁᎯ
ᏧᎾᏓᏱᎵᏓᏍᏗᏱ, ᎥᏝ ᏅᏩᏓᎴᏍᏛ ᎧᏃᎯᏯᏍᏔᏅᎩ ᎤᏔᎾ
ᏧᎾᏓᏱᎵᏓᏍᏗ, ᎤᎾᏛᎪᏗ ᎠᎴ ᏕᎫᎪᏔᏅᎩ ᎠᎾᎵᏒᎢᎲ
ᏗᏓᎴᏂᏍᎬ ᎭᏫᎾᏗᏢ ᏗᎧᎿᏩᏛᏍᏗ ᎠᎴ ᎦᎫᏍᏛᏗ ᎤᎲᎢ
ᏣᎳᎩᎯ ᎠᏰᎵ ᎾᏍᎩ ᎢᏧᎳ ᏗᎧᎿᏩᏛᏍᏗ ᎠᎴ ᎢᏗᎦᏘᎭᎢ,
ᎢᏳᏃ ᎠᏍᎦᏅᏨᎯ ᎠᎴ ᎤᏓᏅᏘ ᎬᏗ ᎢᏳᏍᏗ. ᏗᏂᎳᏫᎩ ᎠᏎ
ᎤᏂᎶᎯᏍᏙᏗ, ᎬᏪᏲᏅ ᎤᎵᎪᎯ ᎾᏍᎩ ᏗᎫᎪᏗᏍᎩ,
ᏗᏂᎧᎿᏩᏛᏍᏗ ᎠᏱᎸᏍᏗᏱ ᎾᏍᎩᏃ ᎠᏎ ᎠᏚᏓᎸᏗ ᎾᏍᎩ ᏂᎦᎥ
ᏗᎾᏓᏱᎵᏙᎯ ᎤᏂᎩᏍᏗ ᏚᏳᎪᏛ ᏗᎧᎿᏩᏛᏍᏗ ᎠᏱᎵᏓᏍᏗ ᏥᎩ
ᎾᏍᎩ ᏗᎧᎿᏩᏛᏍᏗ ᎠᎴ ᎬᏩᎾᎵᎪᏂᏓᏍᏗ ᏂᎨᏒᎾ,
ᎬᏩᏠᏯᏍᏗ ᏄᏍᏛᎢ ᎠᎴ ᏄᎵᏍᏛᏉ ᏗᏓᏱᎵᏓᏍᏗ.

ᎤᏓᏡᎬ 7. ᎤᏔᎾ ᏧᎾᏓᏱᎵᏓᏍᏗᏱ ᎾᎿ ᏗᎫᎪᏙᏗ ᎠᎴ
ᏗᏄᎪᏗᏍᎩ ᎾᏍᎩ ᏍᎦᏚᎩ ᏧᎾᏓᏱᎵᏓᏍᏗᏱ ᎠᏎ ᎤᏂᎩᏍᏗ
ᎨᎦᎫᏴᎡᏗ ᎨᏎᏍᏗ ᎠᏎᏍᎩᏂ ᎥᏝᏃ ᎬᎦᏲᎳᏗᏍᏗ ᏱᎨᏎᏍᏗ
ᎢᎪᎯᏛ ᎨᎦᏑᏰᏒᎩ ᏧᏂᎸᏫᏍᏓᏁᏗᎢ, ᎾᏍᎩᏃ ᎥᏝ ᎤᎩᏍᏗ
ᏱᎨᏎᏍᏗ ᏗᏐᎢ ᎠᏕᎳ, ᎧᏁᏉᎩ ᎠᏕᎳ ᎠᎴ ᎤᏩᏌ
ᎤᎵᏍᏕᎸᏙᏗ ᎠᎦᏈᏴᎡᎲᎩ ᏧᎸᏫᏍᏓᏁᏗᎢ, ᎠᎴᏃ ᎾᎯᏳ ᎨᏒ ᎥᏝ
ᏄᏓᎴ ᏧᎸᏫᏍᏓᏁᏗ ᏳᎮᏍᏗ ᏣᎳᎩᎯ ᎠᏰᎵ ᎤᏙᏢᏒ ᎠᎴ ᏐᎢ
ᏚᏙᏍᏛ ᏱᎨᏎᏍᏗ, ᎨᎦᏅᏗᏍᏗ ᎨᏒᎢ ᎠᎴ ᎠᏕᎳ ᎪᏢᏔᏅ
ᎭᏫᏂᏗᏢ ᏣᎳᎩᎯ ᎠᏰᎵ ᎠᎴ ᎾᏂᎥᏉ ᎤᎾᏙᏢᎯ ᏂᏛᏓᎴᏂᏍᎩ,
ᎢᏳᏍᏗᏉ ᎤᏓᏎᎮᎸᎢ ᎠᎴ ᎾᏳᎢ ᏭᎵᏱᎶᏢᎢ.

ᎤᏓᏡᎬ 8. ᏗᏄᎪᏗᏍᎩ ᎠᏁᎳ ᎠᏎ ᎧᏃᎮᏓ ᎬᏩᎾᏅᎪᏫᏍᏗ
ᎨᏎᏍᏗ ᎾᎿᎢ ᏗᎦᎸᏫᏍᏓᏁᏗ ᎾᏍᎩᎾ ᎬᎦᏔᎭ ᏯᏛᏁᏗ ᎤᎲᎢ
ᏗᎦᎸᏫᏍᏓᏁᏗᎢ, ᎠᏍᎦᏅᏨ ᎾᎿ ᏗᎦᎸᏫᏍᏓᏁᏗ, ᏂᎪᎯᎸ
ᎤᏴᏍᏕᏍᎬ, ᏰᎵ ᎢᎬᏩᎾᏛᏁᏗ ᏂᎨᏒᎾ ᎠᎴ ᏂᎦᎥ ᏱᏚᏚᎪᏓᏁᎵ,
ᎠᏍᎦᏅᎦ, ᎤᏂᏍᎦᏅᏨ ᎭᏫᏂᏗᏢ ᏣᎳᎩᎯ ᎠᏰᎵ
ᏗᎧᎿᏩᏛᏍᏗ ᏚᏂᎲᎢ ᎾᏍᎩᏃ ᏱᏚᏚᎪᏓᏁᎵ ᏅᏓᎴᏍᏛ ᎠᏰᎵ
ᏍᎦᏚᎩ ᎾᏍᎩ ᎤᏍᎦᏅᏨ ᏱᎩ, ᎠᎴ ᎤᏣᏘᎾ ᎢᏯᏛᏁᎸᎯ ᏱᎩ
ᎤᎵᏠᏯᏍᏗ ᎤᏓᏅᏖᏗᏱ ᎠᎴ ᎡᏍᎦ ᏱᎬᏁᎯ ᏣᎳᎩᎯ ᎠᏰᎵ
ᏧᎸᏫᏍᏓᏁᏗ ᎠᏯᎥᎢ ᎢᎪᎯᏓ.

ᎠᏯᏙᎸ IX. ᏓᎾᏓᏑᏰᏍᎬᎢ 

ᎤᏓᏡᎬ 1. ᏣᎳᎩᎯ ᎠᏰᎵ ᏓᎾᏓᏑᏰᏍᎬ ᎠᏂᎧᎻᏏᏂ ᎾᏍᎩ ᎠᏂ
ᎤᎵᏁᏨ ᎪᏢᏗᏱ. ᎠᏂᎧᎻᏏᏂ ᎠᏎ ᎤᎾᏓᏤᎵᏓ ᎠᎴ ᎤᎾᏤᎵᏛ
ᎤᎾᏙᏢᎯ ᎾᏍᎩ ᎨᏎᏍᏗ ᎤᏠᏯᏍᏗ ᏄᏂᎬᏩᏳᏌᏕᎩ ᏂᎦᏓ
ᏣᎳᎩᎯ ᎠᏰᎵ ᏓᎾᏓᏑᏰᏍᎬᎢ, ᏓᎾᎳᏏᏗᏍᎬᏃ ᏄᏍᏛ ᏓᎳᏏᏛᎢ
ᏓᎾᏓᏑᏰᏍᎬᎢ ᏗᎧᎿᏩᏛᏍᏗ ᎨᏒᎢ. ᎾᏍᎩᏃ ᏗᏂᎳᏫᎩ ᎠᏎ



ᎤᏂᎶᎯᏍᏙᏗ ᎨᏎᏍᏗ ᏚᏳᎪᏛ ᎢᎦᎵᏍᏗᏍᎩ ᏗᎧᎿᏩᏛᏍᏗ ᎥᏝᏃ
ᏧᏠᏯ ᏂᎨᏒᎾ ᎾᏍᎩ ᏚᎵᏁᏨᎢ ᏗᎧᎿᏩᏛᏍᏗ ᎾᎢ ᎯᎠ ᎦᎫᏍᏛᏗ
ᎾᏍᎩ ᎠᏱᎸᏍᏗ ᏂᎦᏓ ᏯᏛᏁᏗ ᏓᎾᏓᏑᏰᏍᎬᎢ.

ᎤᏓᏡᎬ 2. ᎥᏝ ᎩᎶᎢ ᏧᏚᎪᏓᏁᎸ ᎤᏔᎾ ᎤᏍᎦᏅᏨᎯ ᎨᏒ
ᏗᎧᎿᏩᏛᏍᏗ ᎥᎾᎿᎢ ᎠᎹᏰᎵ ᏕᎤᎲᎢ,ᎠᎴ ᏂᎦᎥ ᏗᏍᎦᏚᎩ
ᏚᏙᏢᏒᎢ,ᎠᎴᏱᎩ ᎥᎿᏊ ᏍᎦᏚᎩ,ᎠᏰᎵ ᎤᏙᏢᏒᎢ ᎠᎴᏱᎩ
ᎤᏒᎦᎶᏗᏱ ᎾᏍᎩᏯᎢ, ᎠᎴᏱᎩ ᎤᏍᎦᏅᏨᎢ ᏱᎩ
ᏗᎧᎿᏩᏛᏍᏗ ᏕᎤᎲᎢ ᏣᎳᎩᎯ ᎠᏰᎵ ᎢᏳᏃ ᎤᏍᎦᏅᏨᎢ ᏱᎩ
ᏄᏓᎴᎢ ᏍᎦᏚᎩ ᎤᏙᏢᏒ ᎾᏍᎩᏃ ᎤᏔᎾ ᎤᏍᎦᏅᏨᎯ
ᏂᎦᎵᏍᏗᎭ, ᎠᏎᎢ ᎥᏝ ᏰᎵᎢ ᏗᎬᏩᎸᏫᏍᏓᏁᏗ ᎠᎴᏱᎩ ᎪᎱᏍᏗ
ᎦᎸᏉᏗ, ᎧᏁᏉᎩ ᎠᎴᏱᎩ ᎠᎪᎢᏳᎯ ᏱᎩ ᎠᏰᎵ ᎤᏙᏢᏒᎢ ᎬᏂ
ᎩᎳ ᎾᏍᎩ ᎠᏏᏴᏫ ᎠᏥᏙᎵᏨᎢ ᏱᎩ ᎥᎿᎾᏂ ᎢᎬᎾᏕᎾ ᎤᏙᏢᏒᎢ,
ᎦᎪᏊ ᎠᏂᏏᏴᏫ ᎾᏍᎩ ᎦᎸᏉᏗ ᏧᎸᏫᏍᏓᏁᎯ, ᎧᏁᏉᎩ ᎠᎴᏱᎩ
ᎠᎪᎵᏨᎢ ᎥᎿᎾᏂ ᏅᏩᎾᏓᎴᎢ ᎠᏂᎳᏍᏓᏢᎢ,ᎠᎴ ᎠᎦᏑᏰᏓ
ᎠᎴᏱᎩ ᎠᏥᎧᏅᎢ ᎾᏍᎩᏃ ᎥᏝ ᏔᎵ ᏱᏙᎬᎯᎷᎦ ᏗᎦᎸᏉᏗ
ᏗᎦᎸᏫᏍᏓᏁᏗ, ᎧᏁᏉᎩ ᎠᎴᏱᎩ ᎠᎪᎢᏳᎯ ᎥᎿ ᏣᎳᎩᎯ ᎠᏰᎵ
ᎤᏙᏢᏒᎢ ᎬᏂᏳᏃ ᏗᏂᎳᏫᎩ ᎣᏏᏉ ᎤᏂᏰᎸᏅᎢ ᏱᎩ. 

ᎤᏓᏡᎬ 3. ᏂᎦᏛ ᏓᎾᏓᏑᏰᏍᎬ ᎠᏎᎢ ᎤᏕᎵᏛ ᎪᏪᎵ ᏗᎬᏔᏅᎯ
ᎤᏂᏁᏨᎯ ᎨᏎᏍᏗ ᎾᏍᎩᏃ ᎤᏙᎯᏳᎯᏯ ᏗᎫᎪᏔᏅᎩ ᎨᏎᏍᏗ.

ᎠᏯᏙᎸ X. ᎠᏕᎸ ᎠᏂᏯᏙᎯᎲᎢ ᏂᏓᏕᏘᏴᎯᏒᎢ

ᎤᏓᏡᎬ 1. ᎾᏍᎩᏃ ᎠᏕᎸ ᎠᏯᏙᎢᏍᏗᎢ ᏂᏓᏕᏘᏴᎯᏒᎢ ᎠᏎ
ᎠᎴᏅᏙᏗ ᎢᎬᏱᏱ ᎢᎪᎯ ᏚᏂᏃᏗ ᎧᎸᎢ, ᎬᏂ ᎩᎳ ᏅᏩᏓᎴᎢ
ᏗᎧᎿᏩᏛᏍᏗ ᎠᎵᏍᎪᏟᏔᏅᎢ ᏱᎩ.

ᎤᏓᏡᎬ 2. ᎾᏍᎩᏃ ᏗᏂᎳᏫᎩ ᎠᏎ ᎠᎾᏛᏅᎢᏍᏔᏅ
ᏗᎧᎿᏩᏛᏍᏗ ᎾᏍᎩ ᏑᏕᏘᏴᏓ ᎢᏳᏓᎵ ᎢᏳᏓᎵ ᏚᎾᏈᏴᎲᎢ, ᎠᎴ
ᎾᏍᎩ ᎪᎱᏍᏗ ᏂᏓᏳᏓᎴᏅᎩ ᎾᏍᎩᎾᎢ ᎠᏕᎸ ᏂᏓᏳᏓᎴᏅᎩ,
ᎠᏎᏢᎯ ᎠᏈᏴᏗ ᏓᎵᎬᏩᎳᏂᏙᎲᎢ ᎾᏍᎩ ᎤᏂᎬᏫᏳᎯ
ᏗᏂᏍᏕᎵᏍᎩ, ᎦᎸᎳᏗ ᏗᎦᎸᏫᏍᏓᏁᏗ, ᏗᎧᎾᏩᏛᏍᏗ ᎠᏃᏢᏍᎩ
ᎠᎴ ᏗᎫᎪᏙᏗᏱ ᏗᎦᎸᏫᏍᏓᏗᏱ ᏓᏂᏯᎥ ᎠᎴ ᏗᎦᎸᏫᏍᏓᏁᏗ
ᏣᎳᎩᎯ ᎠᏰᎵ ᎤᏙᏢᏒ ᎾᏍᎩᎾ ᏧᎾᏁᎳᎩᎭ ᎠᏕᎸ ᏚᏕᏘᏴᏌᏗᎡᎢ.
ᎾᏍᎩᏃ ᎠᏕᎳ ᏚᏂᎷᏤᎲ ᎥᏝ ᎤᎶᏒᏍᏙᏗ ᏱᎩ ᎠᏎᏢᎩ
ᎠᏓᏁᏢᏅᎩ.

ᎤᏓᏡᎬ 3. ᎾᏍᎩᏃ ᏧᎾᏁᎳᎩᎭ ᎠᏓᎴᏂᏍᎬ ᎠᏕᎸ ᏚᏕᏘᏴᏌᏗᎡᎢ
ᎠᏎᎢ ᏅᎩᏍᎪ-ᎯᏍᎩ (45) ᏧᏙᏓᏆᏛ ᎤᏓᎷᎸᎩ, ᎾᏍᎩ ᎠᏕᎳ
ᎠᎦᏘᏯ ᎠᏎ ᏧᏭᏢᏗ ᎢᏳᏩᏂᏐᏗ ᎨᏎᏍᏗ ᎠᎴ ᏗᏂᎳᏫᎩ
ᏫᏗᎦᏅᏁᏗ ᎨᏎᏍᏗ ᎾᏍᎩ ᎤᏤᎵᏛ ᏗᎪᏒᎩ ᎪᏪᎸ ᎠᏎᏢᎩ

ᎠᏕᎳ ᏚᏂᎷᏤᎲ ᎠᎴ ᏚᎾᏈᏴᎲ ᏭᏩᎫᏗᏗᏒ ᎠᏕᎸ ᏚᏕᏘᏴᏌᏗᎡᎢ
ᏚᏳᎪᏛ ᏱᏗᎬᏁᏗ ᏚᏓᏂᎸᏨᎩ ᎠᏕᎳ ᏗᏎᎯᏍᏗ ᏫᏚᏍᎪᎵᏴᎢ.

ᎤᏓᏡᎬ 4. ᎾᏍᎩᏃ ᏗᏂᎳᏫᎩ ᎠᏎ ᎦᏅᏫᏍᏗᎭ ᎪᏪᎳᏅᎯ ᎨᏒ
ᏗᏍᏆᏂᎪᏙᏗᎢ ᎠᎴ ᎠᏛᏅᎢᏍᏔᏅᎩ ᏫᏗᎦᏅᏁᏗ ᏗᏂᎳᏫᎩ
ᎾᏍᎩ ᏂᎦᎥ ᎠᏰᎵ ᏚᎲᎢ ᎠᏕᎳ, ᎠᏕᎳ, ᏓᏎᏍᏔᏅᎢ ᎠᎴ
ᎨᏥᏚᎬᎢ ᎠᎴ ᏂᎦᎥ ᏐᎢ ᏓᏎᏍᏔᏅᎢ ᎠᏙᏢᏍᎬ ᎤᏁᏉᏨ ᎠᏕᎸ
ᏚᏕᏘᏴᎯᎡᎢ, ᎤᏠᏯᏍᏛ ᎠᏎᏃ ᎥᏝ ᎠᏟᎶᎢᏙᎸ ᏂᎨᏒᎾ ᏱᎩ,
ᏂᎦᎥᏉ ᎠᎴ ᏂᎦᏛ ᏙᏯᏗᏢ ᏗᎦᎸᏫᏍᏓᏁᏗ ᎤᏁᏉᏨᎢ, ᎢᏧᎳᏃ
ᎾᏍᎩᎾ-ᎬᏩᏂᏅᎪᏫᏎᏗ ᎠᎴ ᎥᏝ-ᎾᏍᎩᎾ-ᎬᏩᏂᏅᎪᏫᏎᏗ,
ᏣᎳᎩᎯ ᎠᏰᎵ ᎾᏍᎩ ᎬᏔᏅ ᎠᏕᎳ ᏗᏎᎯᏍᏗ ᎢᏯᏛᏁᎵᏓᏍᏗ
ᏚᏳᎪᏛ ᏱᏗᎬᏁᏗ ᏚᏓᏂᎸᏨᎩ ᎠᏕᎳ ᏗᏎᎯᏍᏗ ᏫᏚᏍᎪᎵᏴᎢ.
ᎾᏍᎩ ᎾᏕᏘᏴᎯᏒ ᎠᏕᎳ ᏄᎾᏍᏛ ᎧᏃᎮᏍᎩ ᎠᏎ ᎤᏙᎯᏳ ᎠᏰᎵ
ᏓᏥᏚᎬ ᎪᏪᎵ ᏗᎦᎶᎯᏍᏗᏍᎩ ᎾᏍᎩ ᎪᎯᏳᏔᏅ ᎢᏳᏛᏁᏗ
ᎠᏰᎵ ᏗᏎᎯᎯ ᎢᏳᏩᏁᏗ ᎠᎴ ᏗᏁᎳᎩ ᏫᏗᎦᏅᏁᏗ ᎨᏎᏍᏗ
ᏑᏓᎵ ᎢᏯᏅᏙ ᎭᏫᏂᏗᏢ ᏭᏩᎫᏗᏗᏒ ᎠᎵᏍᏆᏗᏍᎬᎢ ᎾᏍᎩ
ᏂᏓᏕᏘᏴᎯᏒ ᎠᏕᎸ ᏚᏕᏘᏴᎡᎲᎢ. ᎠᏰᎵ ᏓᏥᏚᎬ ᎪᏪᎵ
ᏗᎦᎶᎯᏍᏗᏍᎩ ᏂᎨᏒᎾ ᎾᏍᎩ ᎬᏂᎨᏒ ᎢᎬᏁᎯ ᏫᏚᏲᎯᏎᏗ
ᎨᏎᏍᏗ ᎾᎢ ᏗᏂᎳᏫᎩ ᎤᏂᏅᏫᏍᏔᎤᎩ.

ᎤᏓᏡᎬ 5. ᎾᏍᎩᏃ ᎠᏕᎳ ᎠᎦᏘᏯ ᎠᏎ ᎠᏂ ᎤᏒᎦᎴᏍᏗ ᎣᏏᏊ
ᎠᏰᎸᏅᎩ ᏂᎦᏛ ᎠᏕᎳ ᎠᏔᏲᎯᎯ, ᎠᏕᎳ ᎠᎵᏍᎪᎸᏔᏅᎩ,
ᎧᏁᏉᎩ ᎠᏕᎸ ᏂᏓᏳᏓᎴᏅᎩ ᎾᎿᎢ ᏣᎳᎩᎯ ᎠᏰᎵ ᏚᏂᎲᎢ,
ᏕᎨᎫᎪᏓᏁᎸᎩ ᎠᎴ ᏂᎦᎥᏉ ᎠᎴ ᏂᎦᏛ ᏐᎢ ᎠᏕᎳ ᎾᏍᎩ ᎪᎱᏍᏗ
ᏂᏓᏳᏓᎴᏅᎩ ᎠᏛᏅᎢᏍᏔᏅ ᎾᎿᎢ ᏣᎳᎩᎯ ᎠᏰᎵ, ᎾᏍᎩᎾ
ᏗᎬᏙᏗ ᎠᎴ ᏓᎬᏩᎸᎢ ᎠᎴ ᎾᏍᎩ ᏓᎳᏏᏍᏛ ᎠᎴ ᎦᎶᏐᎲᏍᎩ
ᎾᏍᎩᎾ ᎠᏥᏁᎸᎩ ᎠᎴ ᎠᎵᏍᎪᎸᏔᏅᎩ. ᎾᏍᎩᏃ ᏣᎳᎩᎯ
ᎠᏰᎵ ᎾᏉᏃ ᎤᏃᎯᏳ ᎠᏚᏓᎸᏗ ᎾᏍᎩ ᎠᏍᏆᏂᎪᏙᏗ ᎠᏥᏁᎸᎩ
ᎠᎴ ᎠᎵᏍᎪᎸᏔᏅᎩ ᎦᎸᏉᏗ ᎣᏍᏛ ᎠᏅᏓᏗᏍᏗ, ᎠᎴ, ᎾᏳᎢ
ᎤᎾᏑᏰᏗ, ᎤᏠᏱᏊ ᎠᏍᏆᏂᎪᏗᏍᏗ ᎬᏙᏗ ᎠᎴ ᎾᏍᎩᎾ ᏗᎬᏙᏗ
ᎨᏥᏁᎸᎩ ᎠᎴ ᏧᎾᎵᏍᎪᎸᏔᏅᎩ.

ᎤᏓᏡᎬ 6. ᎾᏍᎩᏃ ᏗᏂᎳᏫᎩ ᎠᏎ ᎤᎾᎵᏍᎪᎸᏓᏁᎸ ᎠᏕᎳ
ᎠᎦᏘᏯ ᎾᏍᎩ ᎠᏕᎸ ᏧᏅᏙᏗᏱ ᎤᏩᎯᏍᏙᏗ ᎠᎴ ᎠᏕᎳ ᎾᎿᎢ
ᏣᎳᎩᎯ ᎠᏰᎵ ᏚᎲᎩ ᎠᎴ ᏧᏭᎪᏔᏂᏓᏍᏗ ᎾᏍᎩᎾ ᎠᏑᏰᏍᎬ
ᎢᏳᏍᏗ ᏔᎵ ᎤᏛᏔᏅᎯ, ᎢᏳᏍᏗ ᏕᎪᏏᏏᏍᎬ ᎾᏍᎩ
ᏗᎧᎿᏩᏛᏍᏗ, ᏗᎳᏏᏔᏂᏓᏍᏗ, ᎦᏰᏥᎾᎯᏍᏓᏁᏗ ᏱᎨᏎᏍᏗ
ᎠᎴ ᏂᏚᏍᏗᏓᏅ ᎾᏍᎩ ᎠᏕᎸ ᎾᏍᎩᏉ ᎠᏎ ᎠᏓᏙᎵᏍᏔᏅᎩ
ᎠᎴ ᎠᏕᎸ ᏧᏅᏔᏅᎩ ᎤᏩᎯᏍᏔᏅᎢ, ᎥᏝ ᎠᏕᎸ ᎤᏩᎯᏍᏙᏓ
ᏣᏛᏅᎢᏍᏗ ᎠᏎᏃ ᎾᎿᎢ ᏗᎦᏘᏗᏍᏔᏅᎩ ᏐᎢ ᏏᏃ ᎢᎬᏱᏱ
ᎤᏩᏌ ᏗᎦᏘᏗᏍᏔᏅᎢ, ᎠᎴ ᏂᎦᏓ ᎢᏯᎦᏛᏗ ᏱᏂᎦᎵᏍᏗ ᎾᏍᎩ
ᎬᏩᏂᏍᏕᎸᎯᏓᏍᏗ ᎠᏕᎸ ᎤᏩᎯᏍᏙᏗ ᎠᎴ ᎾᎵᏍᏆᏗᏍᎬᎾ



ᎠᏕᎸ ᏧᏅᏙᏗᎢ ᎤᏩᎯᏍᏙᏗ ᎾᏍᎩᏃ ᎠᏎᎢ ᏩᏥᏂ ᎠᏰᎵ ᏗᎦᏘᏯ
ᎣᏍᏓ ᎪᎯᏳᏔᏅᎩ ᏳᎵᏍᏙᏗ.

ᎤᏓᏡᎬ 7. ᎾᏍᎩᏃ ᏣᎳᎩᎯ ᎠᏰᎵ ᏓᏥᏚᎬ ᎥᏝᏃ ᎠᏓᏁᏗ
ᏱᎨᏎᏍᏗ, ᎠᏚᏓᎸᏗ, ᎠᎴ ᎠᏓᏙᎵᏍᏙᏗ ᎾᏍᎩ ᏂᎦᎥᏉ
ᎠᏂᏏᏴᏫᎭ, ᎤᎾᏓᎸᎬ, ᎤᎾᏓᎾᏅ, ᎤᎾᏙᏢᏒ, ᎠᎴ ᎤᎾᎵᎪᏒ
ᏅᏠᏯᏍᏛ ᎣᏏ ᏅᏓᏳᏂᏰᎸᏅ ᎨᏎᏍᏗ ᎾᏍᎩ ᏗᏂᎳᏫᎩ.
ᎾᏍᎩᏃ ᏣᎳᎩᎯ ᎠᏰᎵ ᎠᏎᏃ ᎥᏝ ᏂᎦᎥ ᎤᎾᎵᏍᎪᎸᏔᏅ ᎠᏓᏁᏗ
ᏱᎨᏎᏍᏗ, ᎧᏁᏉᏍᏔᏅ ᎠᏕᎳ, ᎠᎴ ᎢᏳᏍᎩᏂ, ᎾᏂᎥ
ᎠᏂᏏᏴᏫᎭ, ᎤᎾᏓᏡᎬ, ᎤᎾᏓᎾᏅ, ᎤᎾᏙᏢᏒ, ᎠᎴ ᎤᎾᎵᎪᏒ
ᏅᏠᏯᏍᏛᏃ ᏗᏂᎳᏫᎩ ᎣᏏ ᏅᏓᏳᏂᏰᎸᏅ ᎨᏎᏍᏗ. 

ᎤᏓᏡᎬ 8. ᏂᎦᎥᏉ ᏗᎧᎿᏩᏛᏍᏗ ᎠᎵᏍᎪᎸᏗᏍᎬᎩ ᎾᏍᎩ
ᏗᏈᏴᎯᏙᎸ ᎠᏕᎳ ᎠᎴ ᏣᎳᎩᎯ ᎠᏰᎵ ᎠᏎ ᎤᎵᏍᏕᎸᏙᏗ ᎨᏒ
ᎧᏁᏍᏗ ᎠᏕᎳ ᏓᏅᏗᏍᎬ ᎤᎬᏩᎵ, ᎠᎴ ᎠᏕᎳ ᎠᏑᏰᏗ ᎾᏍᏉ
ᎠᏎ ᎢᏳᏍᏗ ᎬᏙᏗ ᎾᏍᎩ ᎥᏝ ᏐᎢ ᎤᎬᏩᎵ ᏱᎩ. ᎥᏝ ᎠᏕᎸ ᎠᎴ
ᎠᏓᏁᏢᏅ ᎤᎲᎩ ᏣᎳᎩᎯ ᎠᏰᎵ ᎠᎴ ᎾᏂᎥᏉ ᏚᎾᏓᏡᎬ ᎾᏍᏉ
ᎠᏎ ᏗᎬᏙᏗ ᎾᏍᎩᎾ ᏗᎦᏅᏏᏓᏍᏗ ᏗᏈᏴᎡᏗ ᎾᏍᎩ
ᎠᏥᏱᎵᏙᎲᎭ ᎾᎿᎢ ᎤᏂᏍᎦᏅᏨᎯ ᎠᏥᏱᎵᏙᎲᎩ, ᎾᏍᎩᏃ
ᎬᏂᏍᎩᏃ ᎿᎾᎢ ᎠᏰᎵ ᏗᏍᏕᎵᏍᎩ ᎠᎦᎵᏍᎪᎸᏓᏁᎸ ᎭᏫᏂᏗᏢ
ᏣᎳᎩᎯ ᏗᎧᎿᏩᏛᏍᏗ ᏱᎩ. ᏂᏓᏕᏘᏴᎮᎬ ᏓᏈᏴᎯᏙᎸ ᎠᏎ ᎥᏝ
ᎦᎶᏒᏍᏗᏍᎩ ᏱᎨᏎᏍᏗ ᎠᏛᏅᎢᏍᏔᏅᎢ ᎠᏕᎸᎢ.

ᎤᏓᏡᎬ 9. ᏗᎧᎿᏩᏛᏍᏗ ᎤᎬᏩᎴᏍᏗ ᎾᏍᏉ ᎠᏎ ᏗᏂᎳᏫᎩ
ᎤᏂᎶᎯᏍᏙᏗ ᎤᎾᏛᏅᎢᏍᏙᏗ ᏓᏍᏆᏂᎪᏗᏍᎬ ᎠᏕᎳ ᎾᎿᎢ
ᏣᎳᎩᎯ ᎠᏰᎵ ᏧᏤᎵᎦ, ᎠᎴ ᏗᏍᏆᏁᎪᏙᏗᏱ ᏂᏛᏓᎴᎲᏍᎩ, ᎠᎴ
ᎾᏍᎩᏯ ᎠᏕᎸ ᎾᏍᏉ ᎠᏎ ᎠᏕᎳ ᎠᎦᏘᏯ ᎭᏫᏂᏗᏢ
ᎠᏱᎵᏎᏍᏗ, ᎭᏫᏂᏗᏢ ᎾᏍᎩᏯ ᏓᏓᏁᏤᎸ ᎠᎴ ᎢᏳᏍᏗ
ᏂᏚᏍᏗᏓᏅ ᏓᎳᏏᏔᏅ ᎾᏍᏉ ᎠᏎ ᏗᏂᎳᏫᎩ ᎤᎾᏑᏰᏍᏗ ᎠᎴ
ᎭᏫᏂᏗᏢ ᎾᏍᎩᏯ ᏗᎧᎿᏩᏛᏍᏗ ᎠᏎ ᎠᏕᎸ ᎧᏁᎢᏍᏔᏅ
ᎠᏛᏅᎢᏍᏛ ᎬᏩᏂᏍᏕᎸᎯᏓᏍᏗ ᎨᏎᏍᏗ.

ᎤᏓᏡᎬ 10. ᎥᏝ ᎠᏰᎵ ᏧᎸᏫᏍᏓᏁᎯ, ᎠᏁᎵ ᎠᎴ ᎠᏍᎦᏰᎬᏍᏛ
ᎤᎾᎢ ᏗᏂᏍᏕᎵᏍᎩ ᏗᏂᎳᏫᎩ, ᎠᏰᎵ ᏧᏂᎸᏫᏍᏓᏁᎯ ᎠᏁᎵ,
ᎠᏰᎵ ᏧᏁᎸᏫᏍᏓᏁᎯ ᏂᎦᎥ ᏗᎦᎸᏫᏍᏓᏁᏗᎢ, ᏗᏂᎳᏫᎩ, ᎠᏰᎵ
ᏧᏂᎸᏫᏍᏓᏁᎯ, ᎠᎴ ᎢᎸᏍᎩ ᎢᏳᎾᏓᏡᎩ ᏂᏛᏓᎴᎲᏍᎩ, ᎠᎴ
ᏂᎦᎥ ᎠᏂᏴᏫ ᎾᎿᎢ ᏧᏂᎸᏫᏍᏓᏁᎯ ᏂᎦᏛ ᏄᏍᏗᏓᏅ ᎤᏍᎩ
ᏣᎳᎩᎯ ᎠᏰᎵ ᎠᏎ ᏂᎦᎥ ᎠᏂᏏᏴᏫᎭ ᎤᏂᎩᏍᏗ ᎨᏎᏍᏗ, ᏚᎾᎵᎪᏒ,
ᎤᎾᏙᏢᏒ, ᎠᎴ ᎤᎾᏓᏡᎬ ᏗᎦᎸᏫᏍᏓᏁᏗ ᎨᏒᎢ ᎾᏅᏛᏁᎲᎩ ᎧᎵ
ᎤᎾᎵᎪᏒ ᏣᎳᎩᎯ ᎠᏰᎵ ᎠᎴ ᎧᎵ ᏄᎾᎵᎪᏒᎾ, ᏂᎦᎥᏉ ᎧᏁᏉᎩ
ᎨᏒ, ᎠᏕᎸ ᎦᎬᏩᏂᏁᏉᏤᏗ ᎨᏒ, ᏧᎾᎵᏍᏕᎸᏙᏗ ᎠᎴ ᎠᏕᎸ
ᎠᏜᏅᎢ, ᏐᎢ ᎢᏗᏢ ᎨᎦᏈᏴᎡᎲ, ᎠᏕᎳ ᎠᏓᏠᏍᎬ, ᎠᏎᏢᎯ

ᎨᎦᏈᏴᎡᎲ, ᎠᎴ ᏚᎾᎵᎬᏩᎳᏁᎸᎩ ᏗᎪᏍᏔᏅᎩ ᎠᏛᏅᎢᏍᏛ
ᏗᎧᎿᏩᏛᏍᏗ.

ᎤᏓᏡᎬ 11. ᏂᎦᎥᏉ ᎠᏂᏍᎦᏰᎬᏍᏛ ᎠᎴ ᏧᎾᏑᏰᏓ, ᎾᏍᎩ
ᎤᎾᎵᏍᎪᎸᏓᏁᎯ ᎯᎠ ᏗᎧᎿᏩᏛᏍᏗ ᎠᎴ ᏂᎦᎥᏉ ᎤᏩᎫᏗᏗᏒ
ᏗᎧᎿᏩᏛᏍᏗ ᎤᏙᏢᏅᎩ ᎾᎿᎢ ᏗᎫᏢᎢ ᏂᏚᏍᏛ ᏂᎦᎥ ᎦᏙ ᏓᎲᎩ,
ᏧᎬᏩᎶᏗ ᎠᎲᎩ, ᏓᏚᏓᎸᏛ ᎠᎴ ᎠᏕᎸ, ᎠᏎ ᏗᎦᏌᏙᏍᏗ ᎾᏍᎩ
ᏄᎬᏫᎤᏒ ᏔᎵ ᎤᏛᏔᏅᎯ ᏗᏚᏓᎸᏙᏗ ᎾᏍᎩ ᎢᎦᎢ ᎾᏃ ᎡᎵᏊ
ᏗᏂᎳᏫᎩ ᎠᏓᏅᏫᏍᏗᏍᎩ ᏱᎾᏅᎦ. ᎾᏍᎩᏯ ᏔᎵ ᎤᏛᏔᏅᎯ
ᏗᏚᏓᎸᏙᏗ ᎠᏎ ᏍᏓᏯ ᏱᏅᎵᏍᏓᏁᎢ ᎾᏍᎩ ᎤᎵᏍᏕᎸᏙᏗ, ᎠᎴ
ᎤᎾᏈᏗ ᎾᏍᎩᎾ, ᏣᎳᎩᎯ ᎠᏰᎵ ᎾᏍᎩᎾ ᏓᏂᏍᏕᎸᎯᏙᎲᎩ ᎠᎴ
ᏔᎵ ᎤᏛᏔᏅᎯ ᎾᎢ ᎤᏠᏯ ᎾᏍᏉ ᎠᏎ ᎠᏓᏅᏫᏍᏗᏍᎩᏍᏗ.
ᎥᏝ ᏂᎦᎵᏍᏔᏂᏙᎲ ᎠᏎ ᎧᏁᎢᏍᏔᏅ ᏔᎵ ᎤᏛᏔᏅᎯ
ᏗᏚᏓᎸᏙᏗ ᎾᎢ ᏐᎢ ᎥᏝ ᎤᏎᎵᏔᏅᎯ ᎪᏪᎵ ᎫᏓᎸᏙᏗ ᎤᎾᏓᏡᎬᎢ,
ᎤᎾᎵᏍᎪᎸᏓᏁᎯ ᏗᎦᎸᏫᏍᏓᏁᏗ ᎾᎿᎢ ᏍᎦᏚᎩ ᎣᎦᎳᎰᎻ.

ᎠᏯᏙᎸ XI. ᎠᏥᎧᎲᏍᏗ ᏗᎦᎸᏫᏍᏓᏁᏗᎢ ᎤᎾᏙᏢᏒᎢ

ᎤᏓᏡᎬ 1. ᎾᏍᎩᏃ ᏄᎬᏫᏳᏒ ᎤᎬᏫᏳᎯ, ᏔᎵᏁ ᎠᏓᎴᏁᎯ
ᏄᎬᏫᏳᏒ ᎤᎬᏫᏳᎯ, ᎠᏁᎵ ᏗᏂᎳᏫᎩ ᎤᎾᏓᏡᎬ, ᏗᎧᎿᏩᏛᏍᏗ
ᎦᎸᎳᏗ ᏗᏘᏲᎯᎯ ᎠᎴ ᎤᏔᏅ ᏗᏓᏂᏱᏍᎩ ᎠᏎ ᎤᏚᏓᎳ
ᎠᏥᎧᎲᏍᏗ ᏚᏂᎸᏫᏍᏓᏁᎲᎩ ᏂᏗᎦᎵᏍᏙᏗᏍᎬᏃ ᎾᎾᏛᏁᎲ
ᎤᏂᎲᎩ ᎢᏳᎾᏛᏁᏗᎢ, ᎤᏲᎢ ᎾᏛᏁᎲᎩ ᏧᏂᎸᏫᏍᏓᏁᏗ,
ᏂᎪᎯᎸᏊ ᏧᏂᏴᏍᏕᏍᎩ, ᏰᎵ ᎢᎬᏩᎾᏛᏁᏗ ᏂᎨᏒᎾ ᎠᎴ ᏂᎦᎥ ᎡᏆ
ᎠᏍᎦᏅᏨᎢ ᏧᎾᏚᎪᏓᏁᎸ ᏱᎩ, ᎠᎴ ᎠᏍᎦᏅᏨ ᏣᎳᎩᎯ ᎠᏰᎵ
ᏚᏂᎲ ᏗᎧᎿᏩᏛᏍᏗ ᎾᏍᎩᏃ ᎤᏣᏘᏂ ᎤᏂᏍᎦᏅᏨ ᎡᏆ
ᎤᏂᏍᎦᏅᏨ ᏧᎾᏚᎪᏓᏁᎸᎢ, ᎠᎴ ᎦᏲᎵᎨᏌᏂ ᎤᏍᎦᏅᏨᎢ
ᎤᏠᏯᏍᏗ ᏃᏒᎾ ᎠᎦᏓᏅᏖᏗ ᎠᎴ ᎪᎱᏍᏗ ᎡᏍᎦ ᏅᏛᏁᎸ
ᏓᏡᏗᏍᎬ ᏣᎳᎩᎯ ᎠᏰᎵ ᎾᏍᎩ ᏱᎪᎯᏓ ᎠᏯᎥᎢ ᏧᎸᎳᏍᏓᏁᏗᎢ.

ᎤᏓᏡᎬ 2. ᎯᎠᏍᎩᏂᏃᏅ ᏳᎵᏍᎪᎸᏓ ᎾᏍᎩ ᎯᎠ ᎦᎫᏍᏛᏗ,
ᏂᎦᏓ ᏐᎢ ᏗᏑᏰᏓ ᎠᏰᎵ ᏧᏂᎸᏫᏍᏓᏁᎯ ᎠᏎ ᎤᏚᏓᎳ ᎠᏥᎧᎲᏍᏗ
ᎾᏍᎩᏃ ᎢᏳᏅᏂᏌᏓ, ᎾᏍᎩ ᎢᏯᏛᏁᏗᎢ ᎤᏂᎲᎩ ᏗᎧᎿᏩᏛᏍᏗ.

ᎤᏓᏡᎬ 3. ᎥᏝᏃ ᎠᏰᎵ ᏧᏂᎸᏫᏍᏓᏁᎯ ᎡᎵᏊ ᎨᏥᎧᎲᏍᏗ ᎨᏎᏍᏗ
ᎭᏫᏂᏗᏢ ᏓᎳᏏᏛ ᎤᏓᏡᎬ 1 ᎠᎴ 2 ᎯᎠ ᎠᏯᏙᎸ ᎠᎴ ᎤᏓᏡᎬ 8
ᎤᎿᎢ ᎤᏓᏡᎬ VIII ᎯᎠᏍᎩᏂᏃ ᏭᏩᎫᏗᏗᏒ ᎦᏰᏥᏱᎵᏓᏍᏗ ᎾᎿᎢ
ᎢᎬᏯᏗᏟ ᏗᏂᏅ ᏗᏂᎳᏫᎩ, ᎾᏍᎩ ᎤᎵᎪᎯ ᎠᎫᎢᏍᏗ ᎤᏂᎮᏍᏗ
ᎠᎦᎵᏍᎪᎸᏓᏁᏗ ᎾᏍᎩ ᎠᏟᏱᎸᏍᏗ ᎠᎴ ᎠᏜᏅᏓᏗᏍᏗ
ᎤᎾᎦᏛᎪᏓᏁᏗ. ᎠᏛᏅᎢᏍᏔᏅ, ᎦᎧᎲᏍᏗᎢ ᎭᏫᏂᏗᏢ ᏓᎳᏏᏛ
ᎤᏓᏡᎬ 1 ᎠᎴ 2 ᎾᎢ ᎯᎠ ᎠᏯᏙᎸ ᎠᎴ ᎤᏓᏡᎬ 8 ᎾᏍᎩ ᎠᏯᏙᎸ
VIII ᎠᏎ ᎦᏅᏫᏍᏗ ᎾᏍᎩ ᏦᎢ ᎢᏳᎾᏓᏛᎯ ᎨᏒ ᏔᎵ ᎢᏳᎾᎾᏓᎢ
(2/3) ᎤᎾᏓᏡᎬ ᏗᏂᎳᏫᎩ ᎾᏍᎩ ᎤᏂᏁᎢᏍᏓ.



ᎤᏓᏡᎬ 4. ᎤᏤᎵᏓᏃ ᎨᏒ ᏗᏂᎳᏫᎩ ᎤᎾᏒᎦᎴᏍᏗ ᏳᎾᏛᏁᏗ
ᏗᎦᎧᎲᏍᏗᎢ, ᎾᏍᎩᏃ ᏴᏫ ᏣᎳᎩᎯ ᎠᏰᎵ ᎠᏁᎯ ᎤᏂᏃᎯᏴᎢ
ᎤᏅᏌᏊ ᎨᏒᎢ ᎾᏍᎩ ᎤᏂᎲ ᎤᎾᏒᎦᎴᏍᏗ  ᎠᎾᏎᏏᏍᎬ
ᏂᎦᎥᏊ ᎨᎦᏑᏰᏛ ᎠᏰᎵ ᏧᏂᎸᏫᏍᏓᏁᎯ ᎪᏪᎵ ᎠᏔᏲᎯᎯ
ᎬᏔᏅᎩ ᎠᎴ ᎠᎾᏎᏏᏍᎬ ᎠᏓᏑᏰᏍᏗᎢ. ᎪᏪᎵ ᎠᏔᏲᎯᎯ
ᎠᏎᎢ ᏧᏃᏪᎳᏅᎩ ᏣᎳᎩᎯ ᎠᏁᎯ ᎠᏂᏁᎢᏍᏗᏍᎩ ᎨᏎᏍᏗ.
ᎢᏳᏃ ᎾᏍᏊ ᏄᎬᏫᏳᏒ ᎤᎬᏫᏳᎯ ᎠᎴ ᏔᎵᏁ ᎠᏓᎴᏁ
ᏄᎬᏫᏳᏒ ᎤᎬᏫᏳᎯ, ᏚᎾᏙᎥ ᏧᏃᏪᎳᏅ ᎠᏎᎢ ᏂᎦᏗᏳ ᏗᏎᎸ
ᎢᎦᎦᏘ ᎠᎴ ᎤᎶᏒᏍᏗ ᏍᎩᎦᏚ (15%) ᎢᏯᏓᏅᏖᏗ ᎢᎦᎢ
ᏂᎦᏛ ᏗᏎᎸᎩ ᏧᏃᏪᎳᏅ ᎠᏂᏁᎢᏍᏗᏍᎩ ᎾᎿᎢ ᎢᎬᏱᏱ
ᏧᎵᏱᎸᏍᏔᏅᎩ ᏧᎾᏓᏑᏰᏍᏗᎢ. ᎢᏳᏃ ᎾᏍᏊ ᏍᎦᏚᎩ
ᏧᏂᎸᏫᏍᏓᏁᏗ, ᏧᏃᏪᎳᏅ ᎠᏎᎢ ᏂᎦᏗᏳ ᏗᏎᎸ ᎢᎦᎦᏘ
ᎯᏍᎩᏥᏈ (500) ᎠᎴ ᎯᏍᎩᏦᏁ (25%)  ᎢᏯᏓᏅᏖᏗ ᎢᎦᏛ
ᏗᏎᎸᎩ ᏧᏃᏪᎳᏅ ᎠᏂᏁᎢᏍᏗᏍᎩ ᎾᎿᎢ ᏍᎦᏚᎩ ᎢᎬᏱᏱ
ᏧᎵᏱᎸᏍᏔᏅᎩ ᏧᎾᏓᏑᏰᏍᏗᎢ. ᎾᏍᎩ ᎪᏪᎵ ᎠᏔᏲᎯᎯ
ᎾᏍᏊ ᎠᏎ ᏩᏢᏓ ᎨᏎᏍᏗ ᎾᏍᎩ ᏓᎾᏓᏑᏰᏍᎬ ᎠᏂᎧᎻᏌᏂ
ᏗᏂᏅᎢ ᎥᎾᎢ ᏧᏄᎪᏙᏗ ᎨᏎᏍᏗ ᎾᏍᎩ ᏱᏓᏓᏂᎸᎦ ᏧᏃᏪᎳᏅ
ᏚᎾᏙᎥᎢ. ᏗᎫᎪᏔᏅᎩ ᎧᏁᎢᏍᏔᏅ ᎾᏍᏊ ᎠᏎᎢ ᎬᏗ
ᎢᎦᎵᏍᏗᏍᎩ ᎪᏢᏗ ᎭᏫᏂᏗᏢ ᏦᏍᎪᎯ (30) ᎢᎦ ᎾᏍᎩ
ᎤᎶᏐᏅᎭ ᏩᏢᏅᎩ ᎾᏍᎩ ᎤᏠᏱᏊ. ᎣᏏᏃ ᎪᎯᏙᏗ ᎾᏍᎩ
ᏧᏃᏪᎳᏅᎩ ᎠᏎᏢᎢ ᎠᏎ ᏳᎵᏍᏙᏗ ᎾᏍᎩ ᏓᎾᏓᏑᏰᏍᎬ
ᎠᏂᎧᎻᏌᏂ ᎠᏎ ᎤᏃᎯᏳᏙᏗ ᎾᏍᎩ ᎪᏪᎵ ᎠᏔᏲᎯᎯ ᎾᏍᎩ
ᎣᏏ ᎠᏂᏰᎸᏍᎬ ᎠᎴ ᏗᏂᎳᏫᎩ ᎬᏂᎨᏒ ᏱᏗᎬᏁᏗ ᎠᎴ ᎠᏰᎵ
ᏍᎦᏚᎩ ᏗᎪᏪᎵᏍᎩ. ᎾᏍᎩᏃ ᎬᏂᎨᏒᎢ ᎢᎬᏁᏗᏱ ᎾᏍᎩ
ᎪᏪᎵ ᎠᏔᏲᎯᎯ ᏚᏳᎪᏛ ᏳᏮᏁᎸ ᎪᏪᎴᏍᏗ ᎾᏍᎩ
ᏗᏂᎳᏫᎩ ᎠᏎ ᎢᎬᏪᏅᏛ ᏫᏚᏯᏅᏗ ᎠᎴ ᎤᏃᎯᏳᏙᏗ ᎤᏤᎵᏓ
ᎤᏂᏯᏅᏗᎢ ᎠᎾᏓᎪᏅᏛᏗᏍᎬᎢ ᎾᏍᎩ ᏧᏂᎸᏫᏍᏓᏁᏗ ᎾᎿᎢ
ᎠᏛᏛᎲᏍᎩ ᎭᏫᏂᏗᏢ ᏑᏓᎵᏍᎪᎯ (60) ᎢᎦ. ᎾᏍᎩᏃ ᎤᏤᎵᏓ
ᎤᏂᏯᏅᏗᎢ ᎠᎾᏓᎪᏅᏛᏗᏍᎬ ᎠᏎ ᎠᏎᏢᎩ ᏗᎧᏃᏗ ᎨᏒ
ᎤᏂᏁᎢᏍᏔᏅ ᎠᏰᎵ ᎠᏁᎯ  ᎨᏒᎢ ᎾᏍᎩᎾ ᎠᎾᏑᏰᏍᎬ
ᏗᎦᎸᏫᏍᏓᏁᏗ ᎾᏍᎩ ᎠᏛᏛᎲᏍᎩ. ᏗᎧᏁᎢᏍᏔᏅ
ᏧᏃᏪᎳᏅ ᎾᏍᎩᏃ ᏗᏎᏍᏗ ᎠᎴ ᏄᏍᏛ ᏚᏄᎪᏔᏅ ᎪᎯᏙᏗ
ᎾᏍᎩᏯ ᎤᏠᏯ ᏥᎾᎾᏛᏁᎰ ᏧᎾᏓᏑᏰᏍᏗᎢ. ᎤᎶᏒᏍᏗ
ᎤᏂᏁᎢᏍᏔᏅ ᎤᏃᎯᏳᏔᏅ ᎾᏍᎩ ᎠᏰᎵ ᏧᎸᏫᏍᏓᏁᎯ ᎠᏎ
ᏧᏂᏴᏙᏗ ᎨᏎᏍᏗ ᎾᏍᎩ ᎠᏰᎵ ᎾᎿᎢ ᏗᎦᎸᏫᏍᏓᏁᏗᎢ.
ᎤᎶᏒᏍᏗ ᎤᏂᏁᎢᏍᏔᏅ ᎪᏪᎵ ᎠᏔᏲᎯᎯ ᎠᏎ ᎢᎬᏪᏅᏛ
ᎤᏂᎧᎲᏍᏗ ᎾᏍᎩ ᎠᏰᎵ ᏧᎸᏫᏍᏓᏁᎯ ᎤᏍᎩ
ᏧᎸᏫᏍᏓᏁᏗᎢ. ᎾᏍᎩᏃ ᏱᏚᏅᏓᏔᎾ ᎾᏍᎩᏃ ᏗᏂᎳᏫᎩ ᎠᏎ
ᏫᏚᏯᏅᏗ ᎤᏤᎵᏓ ᏧᏂᎳᏫᏍᏗ ᎾᏍᎩ ᎤᏂᏁᎢᏍᏗ
ᏧᏅᏓᏕᏍᏗ ᎨᏎᏍᏗ. ᎠᏰᎵ ᎨᎦᏑᏰᏓ ᏧᏂᎸᏫᏍᏓᏁᏗ
ᎤᏝᏅᏓᏛ ᎭᏫᏂᏗᏢ ᎯᎠ ᎤᏓᏡᎬ ᎾᏍᎩᏃ ᎠᏎ ᎤᏂᎧᎵᏏᏐᏗ
ᎨᏎᏍᏗ ᎯᎠ ᎦᎫᏍᏛᏗ ᎠᏛᏅᎢᏍᏔᏅᎢ.

ᎠᏯᏙᎸ XII. ᏗᎨᏥᎾᏝᎢ ᎤᏂᎲ ᎤᎾᏤᎵ

ᎤᏓᏡᎬ 1. ᎥᏝ ᏗᎨᏥᎾᏝᎢ, ᎾᏍᎩ ᏑᏕᏘᏴᏓ (1) ᎢᎪᎯᏓ
ᏧᎸᏫᏍᏓᏁᎸ ᏱᎩ, ᎾᏍᎩᏃ ᎠᏎ ᎠᏥᎧᎲᏍᏓ ᎾᏍᎩᏃ ᎠᏥᎾᏝᎥᎢ
ᎥᎿᎢ ᏣᎳᎩᎯ ᎠᏰᎵ ᎯᎠᏍᎩᏂᏃᏅ ᎾᏍᎩᎾ ᏅᏗᎦᎵᏍᏙᏗᏍᎬᎢ,
ᎠᎴ ᎤᏅᏒᎯ ᏭᏩᎫᏗᏗᏒ ᎬᎾ ᎣᏍᏓ ᎠᏱᎸᏓ ᏱᎩ
ᎠᎵᏍᎪᎸᏗᏍᎬ ᏧᎾᏓᏲᎯᏍᏗᎢ. ᎠᏛᏅᎢᏍᏛ, ᎾᏍᎩᏃ
ᎤᎾᎵᏍᎪᎸᏓᏁᎯ ᎤᏁᎲ ᎤᎾᏤᎵ ᎾᏍᎩ ᎠᏥᎾᏝᎢ ᏣᎳᎩᎯ
ᎠᏰᎵ ᏧᎾᏓᏱᎵᏓᏍᏗ ᎤᎮᏍᏗ ᏬᎶᎯᏍᏗ ᎥᏝᏃ ᎠᏎ ᏱᎨᏰᏥᎩᏍᏏ.

ᎠᏯᏙᎸ XIII. ᎠᏎᎵᏙᏗᏱ

ᎤᏓᏡᎬ 1. ᏂᎦᏛ ᎠᏰᎵ ᎨᎦᏑᏰᏓ ᎠᎴ ᏗᎨᏥᎧᏅᎩ ᎠᏎ, ᏏᏃ
ᏂᏚᏂᎸᏫᏍᏓᏁᎲᎾ ᎤᏂᎲ ᏗᎦᎸᏫᏍᏓᏁᏗᎢ, ᎯᎠᏃ ᎢᏳᏂᏪᏍᏗ
ᎨᏎᏍᏗ ᎠᎾᏎᎵᏛᏍᎬᎢ ᎠᎴ ᎦᎸᏉᏗ ᎧᏁᎢᏍᏗ: “ᎠᏴ ᏚᎸᏉᏗᏳ
ᎦᏎᎵᏛᎦ, ᎠᎴ ᎦᎸᏉᏗ ᏥᏁᎩ, ᎾᏍᎩ ᏗᎬᏩᏳᎪᏗᏯᎢ ᏂᎦᎥᏃ ᏃᏒ
ᎢᎬᏆᏛᏁᏗ ᎨᏒ ᏙᏛᎩᎸᏫᏍᏓᏁᎵ ᏗᎦᎸᏫᏍᏓᏁᏗ ᎨᏒ ᎥᎿ
ᏣᎳᎩᎯ ᎠᏰᎵ, ᎠᎴ ᎢᏯᏆᏛᏁᏗ ᎨᏎᏍᏗ, ᎠᎴ ᎾᏆᎵᏂᎬᎬ
ᎠᏋᏙᏗ, ᏓᏥᏍᏆᏂᎪᏔᏂ, ᏓᏥᏍᏕᎸᎯ, ᎠᏆᏗᏒᏍᏗ ᎨᏎᏍᏗ ᎾᏍᎩ
ᎦᎫᏍᏛᏗ ᎠᏂ ᏣᎳᎩᎯ ᎠᏰᎵ ᏕᎤᏂᎲᎢ, ᎠᎴ ᎾᏍᎩ ᏩᏥᏂ
ᎤᎾᏓᏚᏕᏫᏛ ᎥᎿᎢ ᎠᎹᏰᎵ. ᎠᏴ ᎦᏎᎵᏛᎦ ᎠᎴ ᏚᎸᏉᏗ ᏥᏁᎩ
ᎤᏟᎢ, ᎠᏆᎵᏂᎬᎬ ᎢᎦᎥᏊ ᏂᏓᎦᏛᏁᎵ ᎠᏆᏒᎦᏢᎩ ᎾᏍᎩ
ᏓᏥᏁᏉᎠ ᎢᏳᎾᏛᏁᎵᏓᏍᏗ, ᏂᏧᎾᏛᏁᎸᏍᏔᏅᎢ ᎠᎴ
ᎾᏅᏛᏁᎵᏍᎬ ᎾᏍᎩ ᏣᎳᎩᎯ ᎠᏰᎵ.”

ᎤᏓᏡᎬ 2. ᎾᏍᎩᏃ ᎦᏯᎢᏒᏉ ᎤᏙᏳᎢ ᎠᏎᎵᏙᏗᏍᎩ ᎾᏍᎩᏉ
ᎨᏎᏍᏗ ᎩᎶᏉ ᎢᏳᏛᏗ ᎨᏎᏍᏗ ᎾᏍᎩ ᏗᏂᎳᏫᎩ
ᎤᎾᎵᏍᎪᎸᏔᏅᎩ ᎾᎢ ᎠᏎᎵᏛᏅᎩ. ᎾᏍᎩ ᎠᏎᎵᏛᏅᎩ
ᎾᏍᎩᏉ ᎨᏎᏍᏗ ᎾᏍᎩ ᎠᏰᎵ ᏍᎦᏚᎩ ᏗᎪᏪᎵᏍᎩ ᏩᏢᏅᎩ
ᎢᏳᎵᏍᏙᏗ ᎨᏎᏍᏗ.

ᎠᏯᏙᎸ XIV. ᏧᏂᏴᏫ

ᎤᏓᏡᎬ 1. ᎯᎠ ᎦᎫᏍᏛᏗ ᏝᎪᎤᏍᏗ ᎾᏍᎩ ᎪᏟᏍᏗ ᎦᏅᏍᏙᏍᎩ
ᏱᎩ ᎾᏍᎩ ᎤᎾᏤᎵ ᏂᎦᎥ ᎤᏁᎲ ᎠᏂᏣᎳᎩ ᎤᎾᏙᏣᎸᎢ ᎨᎪᎵᏨᎩ
ᏧᏂᏴᏫ ᎠᎴ ᏣᎳᎩᎯ ᎠᏰᎵ ᎾᏍᎩᏃ ᏧᎾᏙᏢᏅᎯ.

ᎠᏯᏙᎸ XV. ᎠᏛᏅᎢᏍᏔᏅᎩ, ᎧᏂᏁᎢᏍᏗ 
ᎠᎴ ᎪᏢᎯᏌᏅᎯ

ᎤᏓᏡᎬ 1. ᏱᏂᎦᎵᏍᏗᎭ ᎾᏍᎩ ᏚᎵᏁᏨ ᎾᎿᎢ ᎠᏯᏙᎸ VI,
ᎾᏍᎩᏃ ᎠᏂᏴᏫ ᎥᎾᎢ ᏣᎳᎩᎯ ᎠᏰᎵ ᎠᏁᎯ ᎤᏂᏃᎯᏴ ᎤᏅᏒ



ᎾᏍᎩ ᎤᏒᎦᏢᎩ ᏗᎧᎿᏩᏛᏍᏗ ᎤᎬᏩᎵ ᎨᏒᎩ ᎠᎴ ᎪᏢᎯᏌᏅᎯ
ᎯᎠ ᎦᎫᏍᏛᏗ ᎠᎴ ᎤᏂᏁᏨᎩ ᎠᎴ ᎬᏩᏂᏲᎢᏎᏗ ᎾᏍᎩ ᎤᏠᏱ
ᎾᎿᎢ ᏧᏂᏁᎢᏍᏗ ᎤᏤᏟᏛ ᎢᏗᏢ ᏗᏂᎳᏫᎩ, ᎠᎴ ᎾᏍᏊ
ᎤᏂᏃᎯᏴ ᎤᏒᎦᏢᎩ ᎾᎿᎢ ᎤᏅᏍᏌ ᎤᎾᏑᏰᏍᏗ ᎣᏏᏃ
ᎠᏂᏰᎸᏍᎬᎩ ᎠᎴ ᎬᏩᏂᏲᎢᏎᏗ ᎾᏍᎩ ᏧᏂᏁᎢᏍᏗ ᏂᎦᎥ
ᏗᎧᎿᏩᏛᏍᏗ ᎤᏃᏢᏅ ᎾᏍᎩ ᏗᏂᎳᏫᎩ.

ᎤᏓᏡᎬ 2. ᏂᎦᎥᏉ ᎪᏢᎯᏌᏅᎯ ᎠᎴ ᏗᎪᏢᎯᏌᏅᎯ ᎯᎠ
ᎦᎫᏍᏛᏗ ᎡᎵᏊ ᎠᏎ ᏗᏂᎳᏫᎩ ᎬᏩᏂᏔᏲᏍᏓ ᎨᏎᏍᏗ, ᎠᎴ
ᎬᏩᏠᏯᏍᏙᏗ ᎾᏍᎩᏉ ᎨᏎᏍᏗ ᎾᏍᏊ ᎤᏃᎯᏳᏔᏅ ᎨᏎᏍᏗ
ᎤᎶᏒᏍᏗ ᎢᏳᏂᏨ ᎾᏍᎩ ᏂᎦᏛ ᎠᏁᎳ ᏗᏂᎳᏫᎩ, ᎾᏍᎩᏯᏃ
ᎠᏔᏲᎯᎯ ᏗᎪᏢᎯᏌᏅᎯ ᎠᎴ ᏗᎪᏢᎯᏌᏅᎯ ᎠᏎ, ᎬᏩᏠᏯᏍᏗ
ᎾᏍᎩ ᎥᎥ ᎠᎴ ᎥᏝ ᎾᎿᎢ, ᏚᏳᎪᏛᎢ ᎪᏪᎶᏗ ᎨᏎᏍᏗ ᎤᏛᏃᎯ
ᎪᏪᎵ ᎤᏂᎾᎥᎢ ᎠᎴ ᎾᏍᎩ ᏩᏎᎯᎲ ᎾᏍᎩ ᎠᏰᎵ ᏍᎦᏚᎩ
ᏗᎪᏪᎵᏍᎩ ᎾᏍᎩᎾᏃ ᎠᏂᏴᏫ ᎣᏏ ᏂᏓᏳᏂᏰᎸᏗ ᎠᎴ
ᎬᏩᏂᏲᎢᏎᏗ, ᎾᏍᎩ ᏐᎢᏃ ᎠᏟᏱᎶᏢ ᎢᎬᏱᏱ ᏓᎾᏓᏑᏰᏍᎬ,
ᎬᏂᏍᎩᏂ ᎾᏳᎢ ᏗᏂᎳᏫᎩ, ᎾᏍᎩ ᏦᎢ ᎢᏳᎾᏓᏛᎯ ᎨᏒ ᏔᎵ
ᎢᏳᎾᎾᏓᎢ (2/3) ᎣᏏᏳ ᎤᏂᏰᎸᏅᎯ ᎨᏎᏍᏗ, ᎠᏎ ᎤᎾᏓᏅᏍᏗ
ᎤᏤᎵᏓ ᏓᎾᏓᏑᏰᏍᎬ ᎾᏍᎩᎾᏃ ᏳᏰᎵᏛᎢ. ᎤᎶᏒᏍᏗ ᎢᏳᏂᏨ
ᏱᎩ ᏂᎦᏛ ᏧᏃᏪᎳᏅᎩ ᏣᎳᎩᎯ ᎠᏁᎯ ᎤᏂᏁᎢᏍᏗ ᎨᎪᏪᎵ
ᏛᏂᏁᏥ ᎾᏍᎩᎾ ᏓᎾᏓᏑᏰᏍᎬ ᎠᏎ ᎤᏂᏁᎢᏍᏗ ᎤᏂᏍᏓᏱᏗᏍᏗ
ᏂᎦᎥ ᏗᎪᏢᎯᏌᏅᎯᎢ, ᎠᏎᏃ ᎾᎿᎢ ᎨᏒ ᏌᏊ ᏫᏂᏓᎦᎵᏍᏔᎾ
ᎾᏍᎩ ᎯᎠ ᎦᎫᏍᏛᏗ. 

ᎤᏓᏡᎬ 3. ᏴᏫ ᎤᎾᏒᎦᏞᏍᏗ ᎢᎬᏱᏱ ᎤᏂᏃᎯᏴᏍᏔᏅᎩ ᎾᏍᎩ
ᏣᎳᎩᎯ ᎠᏰᎵ ᎤᎴᏅᏔᏂᏓᏍᏙᏗ, ᎠᎴ ᏍᎪᎯ (10%) ᎢᏯᏓᏅᏖᏗ
ᏱᎦᎢ ᎾᏍᎩ ᏧᏃᏪᎳᏅ ᎠᏂᏁᎢᏍᏗᏍᎩ ᎤᏂᎮᏍᏗ
ᎤᎾᎵᏍᎪᎸᏓᏁᎯ ᏧᏂᏔᏲᏍᏗ ᏂᎦᎥ ᏗᏂᎳᏫᎩ ᎤᏂᎶᎯᏍᏔᏅ ᎪᏪᎵ
ᎠᏔᏲᎯᎯ ᎠᎴ ᏍᎩᎦᏚ (15%) ᎢᏯᏓᏅᏖᏗ ᏱᎦᎢ ᎾᏍᎩ ᏧᏃᏪᎳᏅ
ᎠᏂᏁᎢᏍᏗᏍᎩ ᎤᏂᎮᏍᏗ ᎤᎾᎵᏍᎪᎸᏓᏁᎯ ᏧᏂᏔᏲᏍᏗ
ᏗᎪᏢᎯᏌᏅᎯ ᎦᎫᏍᏛᏗ ᎪᏪᎵ ᎠᏔᏲᎯᎯ ᎬᏔᏅᎢ, ᎠᎴ ᏂᎦᎥ
ᎾᏍᎩᏯ ᎪᏪᎵ ᎠᏔᏲᎯᎯ ᎠᏎ ᎤᏠᏯᏍᏕᏍᏗ ᎤᎾᎵᏍᎪᎸᏓᏁᎯ
ᎧᎵᎢ ᎪᏪᎳᏅᎩ ᎤᏂᎶᎯᏍᏔᏅ ᎪᏪᎵ ᎠᏔᏲᎯᎯ. 

ᎾᏍᎩᏃ ᏔᎵᏁ ᎤᎾᏒᎦᎴᏍᏗ ᎤᎾᎳᏂᎪᎯᏍᏙᏗ ᎤᎾᏑᏰᏍᏗ
ᎤᎬᏩᎵ ᎪᏪᎵ, ᎠᎴ ᎡᎵᏊ ᎬᏓᏅᏍᏗ (ᎯᎠᏍᎩᏂᏃᏅ ᎾᏍᎩ
ᏗᎧᎿᏩᏛᏍᏗ ᏱᏂᎦᎵᏍᏗ ᎾᏍᎩᎾ ᎠᎴᏉᎢ ᎠᏍᏆᏂᎪᏙᏗ ᎾᏍᎩ
ᎠᏰᎵ ᏅᏩᏙᎯᏯᏛ, ᏙᎯᏊ ᎠᎴᏂᏓᏍᏗ ᎠᎴ ᏄᎾᏰᎯᏍᏛᎾ,)
ᎢᏳᏍᏗᏊ ᎾᏍᎩ ᎪᏪᎵ ᎠᏔᏲᎯᎯ ᎯᏍᎩ (5%) ᎢᏯᏓᏅᏖᏗ
ᏱᎦᎢ ᎾᏍᎩ ᎠᏂᏁᎩ ᏧᏃᏪᎳᏅᎩ ᎠᎴ ᏗᏂᎳᏫᎩ ᎾᏍᎩᏃ ᏐᎢ
ᏗᏓᏂᎸᏨᎯ ᏗᎧᎿᏩᏛᏍᏗ ᏧᎵᏍᏓᏱᏛᎢ. ᎾᏍᎩᏃ ᎢᎦᏘᎭ ᎠᎴ
ᎢᏯᏓᏅᏖᏗ ᏱᎦᎢ ᎾᎢ ᏗᎨᎪᏪᎵ ᎠᏂᏁᎩ ᏂᎬᏃ ᎤᏂᏃᎮᎸᎩ

ᎤᏙᎯᏳᏒ ᏓᎳᏏᏔᏅᎩ ᎢᏳᎵᏍᏙᏗ ᎨᏎᏍᏗ ᎾᏃ ᏂᎦᏗᏳ ᏗᏎᎸ
ᏧᎵᏁᏨ ᎾᏍᎩᎾ ᎣᏂ ᏚᎾᏓᏑᏰᏒᎩ ᎤᎾᏠᏯᏍᏗᏍᎩ ᎾᏍᎩ ᎠᏰᎵ
ᏧᏂᎸᏫᏍᏓᏁᎯ ᎤᎾᎢ ᏄᎬᏫᏳᏒ ᎤᎬᏫᏳᎯ ᎠᏂᏯᎥᎢ.

ᎤᏓᏡᎬ 4. ᎤᎾᏑᏰᏍᏗ ᎪᏪᎵ ᎠᏔᏲᎯᎯ ᎠᏎᎢ ᏩᏢᏗ ᎨᏎᏍᏗ
ᎾᏍᎩ ᎠᏰᎵ ᏍᎦᏚᎩ ᏗᎪᏪᎵᏍᎩ ᎤᏴᏍᏗᎢ ᎤᏠᏯᏍᏙᏗ
ᎨᏎᏍᏗ ᎥᏝᏃ ᏐᏁᎳᏍᎪᎯ (90) ᎢᏧᏙᏓᏆᏛ ᎤᎶᏐᏅ ᎤᎵᏍᏆᎵᏗ
ᏚᏂᏰᎵᏒ ᏓᏂᎳᏫᎬᎢ ᎠᎴ ᏓᎾᏠᏍᎬᎩ ᏗᏂᎳᏫᎩ ᎾᏍᎩᏃ
ᏧᏂᎶᎯᏍᏔᏅᎩ ᎪᏪᎵ ᏗᎧᎾᏩᏛᏍᏗ ᎢᏗᎦᎵᏍᏗᏍᎩ
ᎤᎾᏑᏰᏍᏗ ᏣᏔᏲᎯᎲᎢ. ᎾᏍᎩᏃ ᏄᎬᏫᏳᏒ ᎤᎬᏫᏳᎯ
ᎤᏒᎦᎴᏍᏗ ᎤᏓᏱᏍᏗ ᎠᏎᏃ ᎥᏝ ᏱᎦᎶᏒᏍᏗᎨᏍᏗ ᎾᏍᎩ ᏴᏫ
ᏄᏍᏛ ᎤᏂᏁᏨᎢ. ᏂᎦᏓ ᏓᎾᏓᏑᏰᏍᎬ ᏄᏍᏛ ᎤᏂᏁᎢᏍᏔᏅ
ᎾᏍᎩᎾ ᏴᏫ ᏣᎳᎩᎯ ᎠᏰᎵ ᎠᏁᎵ ᎠᏎ ᎤᏂᏍᏆᎸᎡᏗ ᎨᏎᏍᏗ
ᎾᎯᏳ ᏐᎢ ᏧᎾᏓᏑᏰᏍᏗ ᎠᎵᏱᎶᏢᎢ ᎤᏩᏒᎯᏃ ᎾᏍᎩᏃ ᏗᏂᎳᏫᎩ
ᎠᎴ ᏄᎬᏫᏳᏒ ᎤᎬᏫᏳᎯ ᎠᏎ ᎤᏂᏔᏲᎯᏍᏗ ᎤᎵᏍᎨᏛ
ᏧᎾᏓᏑᏰᏍᏗ ᎾᏍᎩᎾ ᏧᎾᏓᏑᏰᏍᏗ ᎥᎪᏢᏍᎬ ᎢᏳᏍᏗ ᎠᏎᎵᏙᎸᎢ.
ᏂᎦᎥ ᏄᏍᏛ ᎧᏁᎢᏍᏔᏅ ᎾᏍᎩ ᏴᏫ ᎠᎴᏅᏔᏂᏓᏍᏙᏗ ᎠᏎ
ᎢᏳᎵᏍᏙᏗ ᎨᏎᏍᏗ ᎠᎴ ᎦᎬᏔᏂᏓᏍᏗ ᎾᎯᏳ ᎠᏎ ᎦᏳᏔ
ᎪᎯᏔᏅᎢ ᎨᏎᏍᏗ ᎾᏍᎩ ᎤᏂᎪᏗᏗ ᏚᎳᏁᏨ ᎾᎿᎢ.

ᎤᏓᏡᎬ 5. ᎪᏪᎵ ᎠᏔᏲᎯᎯ ᎠᎴ ᏗᏓᏅᏍᏙᏗ ᎾᏍᎩᎾ
ᎠᎴᏅᏔᏂᏓᏍᏙᏗ ᎠᏎᏍᏗ ᎾᏍᏊ ᎤᎾᏑᏰᏍᏗ ᎠᏎ
ᎤᏠᏯᏍᏙᏗ ᏩᏢᏗ ᎨᏎᏍᏗ ᎠᏰᎵ ᏍᎦᏚᎩ ᏗᎪᏪᎵᏍᎩ
ᎤᏴᏍᏗᎢ ᎠᎴ ᏩᏥᏃᎯᏎᏗ ᎾᏍᎩ ᏄᎬᏫᏳᏒ ᎤᎬᏫᏳᎯ ᏣᎳᎩᎯ
ᎠᏰᎵ, ᎾᏍᎩᏃ ᎠᏎ ᏫᏚᏅᏁᏗ ᎤᏠᏯ ᏴᏫ. ᎾᏍᎩᏃ ᏗᏁᎳᏫᎩ
ᎠᏎ ᏗᎳᏏᏙᏗ ᎤᏃᏢᏗ ᎨᏎᏍᏗ ᎤᎾᎵᏍᏕᎸᏙᏗ ᎢᏳᎵᏍᏙᏗ
ᏂᎬᏂᏏᏍᎬ ᏓᎳᏏᏛᎢ ᎯᎠ ᎤᏓᏡᎬᎢ. 

ᎤᏓᏡᎬ 6. ᎾᏍᎩᏃ ᎤᎾᏑᏰᏍᏗ ᎢᏳᎵᏍᏔᏅ ᏰᎵᏊ ᎾᏍᎩ ᏴᏫ
ᎤᏂᏔᏲᏢᎩ ᏑᏓᎴᎩ ᎤᎾᏡᏛᎢ ᏌᏊ ᎠᎴ ᎤᏟ ᎢᎦᎢ ᏑᏓᎴᎩ
ᎪᏪᎸᎢ, ᎤᏓᎯᏢ ᎠᎴ ᎢᎦᏛᎭ ᏂᎦᎥ ᎤᏂᏁᏨ ᏗᏂᎳᏫᎩ ᎤᏠᏯ
ᎢᏳᏅᏁᏗ ᏅᏍᎩᏯ ᎤᎾᏒᎦᎸᏗᏍᎩ ᏰᎵᏉᏃ ᎤᎾᏡᏛ ᎢᎬᏁᎸᎩ
ᎧᎵᎢ ᎧᏂᏁᎢᏍᏔᏅᎩ. ᎾᏍᎩᏃ ᎠᏂᏢᎥᏍᎬ ᎤᎾᏑᏰᏍᏗ ᎾᏍᎩ
ᎪᏪᎵ ᎠᏔᏲᎯᎯ ᏌᏊ ᎠᎴ ᎤᏟ ᎢᎦᎢ ᏑᏓᎴᎩ ᎪᏪᎸᎢ, ᎤᏓᎯᏢ
ᎠᎴ ᎢᎦᏛᎭ ᏂᎦᎥ ᎤᏂᏁᏨ ᎠᏎ ᎥᏝ ᎾᏙᎯᏗᏙᎸᎾᏉ ᏱᎨᏎᏍᏗ
ᎤᎵᏃᎯᏴᎯ ᎾᏍᎩᎾ ᎢᏯᏛᏁᏗ ᎢᏳᎵᏍᏙᏗᎢ.

ᎤᏓᏡᎬ 7. ᎢᏳᏃ ᏔᎵ ᎠᎴ ᎤᏟ ᎢᎦᎢ ᏗᎪᏢᎯᏌᏅᎯ ᎠᏂᏔᏲᎯᎭ
ᎠᏎᏃ ᏗᏲᎯᏎᎸᎩ   ᏄᏍᏛ ᎢᏯᏛᏁᏗ ᎾᏍᎩ ᏧᏃᏪᎳᏅ ᎠᏂᏁᎩ
ᏰᎵᏊ ᎬᏩᏂᏁᏍᏗ ᎨᏎᏍᏗ ᎣᏏ ᎠᏂᏰᎸᏍᎬ ᎠᎴ ᎤᎾᏓᏡᏛ
ᏧᏓᎴᎿᎢᎭᎢ. 



ᎤᏓᏡᎬ 8. ᎥᏝ ᎾᏍᎩᎾ ᎠᏔᏲᎸᎯ ᏗᎪᏢᎯᏌᏅᎯ ᎯᎠ ᎦᎫᏍᏛᏗ
ᎾᏍᎩᎾᏃ ᎠᏂᏁᎩ ᏗᏲᎯᏎᎸᎩ ᎠᏎ ᏗᎦᏂᏴᏗ ᎤᏟ ᎢᎦᎢ ᎢᏗᏢᏃ
ᏌᏊ ᏑᏓᎴᎩᏊ ᎧᏃᎮᏛ ᎨᏒ ᎠᎴ ᎠᏂᏁᎩ ᎠᏎ ᏧᏓᎴᎿᎢᎭᎢ
ᎾᏍᎩᎾ ᎣᏏ ᎠᏂᏰᎸᏍᎬ ᎠᎴ ᎤᎾᏓᏡᎬ ᏌᏉᎭ ᎠᏔᏲᎸᎯ
ᏗᏲᎯᏎᎸᎩ; ᎠᏛᏅᎢᏍᏛ, ᎠᏎᏃ, ᏂᎤᏍᏕᏍᏗ ᎾᏍᎩ
ᏓᏓᏲᎯᏎᎲᎩ ᏗᏔᏲᎯᎯ ᎾᏍᎩ ᎯᎠ ᎪᏢᎯᏌᏅᎯ ᎯᎠ ᎦᎫᏍᏛᏗ
ᎦᏳᎳ ᏓᏯᏙᎸᎢ, ᎾᏍᎩᏃ ᏱᏗᎦᏂᏱᎭ ᏑᏓᎴᎩᏊ ᎧᏃᎮᏛ, ᏌᏉᎭ
ᎠᏔᏲᎸᎯ ᎠᏯᏙᎸ ᎠᏎᎢ ᎤᏩᏒ ᎠᏰᎸᏅ ᎠᏔᏲᎸᎯ ᎠᎴ ᎪᎱᏍᏗ
ᎠᏍᎪᎸᏔᏅᎢ.

ᎤᏓᏡᎬ 9. ᎥᏝ ᏧᎾᏠᎯᏍᏗᎢ ᎠᏎᏊ ᏫᏓᏯᏅᏗ ᏗᏂᎳᏫᎩ
ᎤᏂᏔᏲᏍᏓ ᎢᏤᎢ ᎦᎫᏍᏛᏗ, ᎬᏂ ᎾᏍᎩ ᏗᎧᎿᏩᏛᏍᏗ
ᎠᏛᏅᎢᏍᏗᏍᎩ ᎾᏍᎩᎾ ᏧᏠᎯᏍᏗ ᎠᏎ ᎢᎬᏱᏱ ᎣᏏᎢ
ᎤᏁᏰᎸᏗ ᏴᏫ ᎠᏂᏁᎩ ᏓᎾᏑᏰᏍᏗᎬᎢ ᎤᏠᏱᎭ ᎠᎴ ᎤᏤᎵᏛ
ᏓᎾᏓᏑᏰᏍᎬᎢ. ᏂᎦᎥ ᏗᎪᏢᎯᏌᏅᎯ, ᎪᏢᎯᏌᏅᏅ ᎨᏒ,
ᏅᎬᎪᏔᏅᎯ ᎠᎴ ᎢᏤᎢ ᎦᎫᏍᏛᏗ, ᎠᏔᏲᎸᎯ ᎢᏳᏍᏗ
ᏧᎾᏠᎯᏍᏗᎢ ᎤᏰᎸᏗ, ᎠᏎᏃ ᏗᏲᎯᏎᎸᎩ ᏧᏃᏪᎳᏅ ᎠᏂᏁᎩ
ᎾᎿᎢ ᏣᎳᎩᎯ ᎠᏰᎵ ᎤᏠᏱᏊ ᎠᎴ ᎤᏤᎵᏛ ᏓᎾᏓᏑᏰᏍᎬᎢ ᎠᎴ
ᎣᏏᏃ ᎤᏂᏰᎸᏗ ᎤᎶᏒᏍᏔᏅ ᎾᏍᎩ ᏧᏃᏪᎳᏅ ᎠᏂᏁᎩ ᎾᏍᎩ
ᎤᏓᎷᎸᏉ ᎤᏠᏯᏊ ᎠᏎ ᎢᏳᎵᏍᏙᏗᎢ. ᎾᏍᎩᏃ ᎠᏛᏛᎲᏍᎩ
ᎾᏍᎩ ᎢᏳᏍᏗ ᎠᏔᏲᎯᎯ ᏧᎾᏠᎯᏍᏗ ᎠᏎᏃ ᏗᏲᎯᏎᎸᎩ ᎾᏍᎩ
ᏣᎳᎩᎯ ᎠᏁᎯ ᎦᏲᎵᎨᏍᏗ ᏌᏊ ᎢᏳᏩᎪᏘ ᎳᎵᏍᎪ (20)
ᏧᏕᏘᏴᏓ ᎢᏳᏓᎵ.

ᎠᏯᏙᎸ XVI. 1839 ᎠᎴ 1976 ᎦᎫᏍᏛᏗ ᏗᎪᏢᎯᏌᏅᎩ

ᎾᏍᎩᏃ ᏓᎳᏏᏛᎢ ᎯᎠ ᎦᎫᏍᏛᏗ ᏄᏍᏛ ᎤᎵᏍᏕᎸᏙᏛ
ᎠᏓᏭᎯᎳᏛ, ᎠᏍᏓᏩᏛᏓ ᎠᎴ ᎠᏎᎯᏍᏗ ᏓᎳᏏᏛᎢ ᎾᏍᎩ ᏣᎳᎩᎯ
ᎠᏰᎵ ᎦᎫᏍᏛᏗ ᏧᏂᏍᏓᏱᏚ ᏑᏓᎵᏁ (6ᎢᏁ) ᎢᎦ ᏚᎵᏍᏗ, 1839, ᎠᎴ
ᎾᏍᎩᏃ ᏓᎳᏏᏛᎢ ᎦᎫᏍᏛᏗ ᎾᏍᎩ ᏣᎳᎩᎯ ᎠᏰᎵ ᎤᏂᏍᏓᏱᏛᎢ
ᎠᏂᏁᎩ ᎾᏍᎩ ᏑᏓᎵᏦᏁ (26ᎢᏁ) ᎢᎦ ᏕᎭᎷᏱ, 1976.

ᎠᏯᏙᎸ XVII.

ᎾᏍᎩᏃ ᎠᏰᎵ ᎤᎾᏙᏢᏒ ᏣᎳᎩᎯ ᎠᏰᎵ ᎠᏎ ᎾᏍᎩ ᎾᎿᎢ ᏓᎵᏆ,
ᎣᎦᎳᎰᎻ ᎨᏎᏍᏗ.

ᎠᏯᏙᎸ XVIII. ᏗᏍᏓᏱᏛᎯ

ᎯᎠ ᎦᎫᏍᏛᏗ ᎠᏎ ᏗᎬᏃᏗ ᎢᏧᎵᏍᏙᏗ ᎨᏎᏍᏗ ᎾᎯᏳᎢ ᏣᎳᎩᎯ
ᎠᏰᎵ ᏗᎨᎪᏪᎵ ᎠᏂᏁᎩ ᏓᏂᏍᏓᏱᏛᎯ. ᎠᏎ ᎾᏍᎩᏃ ᎪᏪᎳ
ᎨᏎᏍᏗ ᎤᎾᎢ ᏅᎩ ᏗᎦᏅᏌᏗ ᎦᏁᎦ ᎨᏎᏍᏗ ᎾᏍᎩ ᏄᎬᏫᏳᏒ
ᎤᎬᏫᏳᎯ ᎠᎴ ᎤᎬᏫᏳᎯ ᏩᏥᏂ ᎤᎾᏓᏚᏕᏫᏛ ᏧᏃᏪᎶᏗ ᎨᏎᏍᏗ,27

ᎠᎴ ᎤᏍᏕᎵᏍᎩ ᎠᎦᎵᏍᎪᎸᏔᏅᎯ. ᎠᏎᏃ ᎾᏍᏊ ᏗᎧᎵᎸᏰᏃ
ᎾᎿᎢ ᏣᎳᎩᎯ ᎠᏰᎵ ᎠᎴ ᎦᎸᏉᏗᏳ ᎨᏒ ᎠᏍᏆᎾᎪᏙᏗ ᎨᏎᏍᏗ
ᎾᏍᎩ ᏄᎬᏫᏳᏒ ᏗᎳᏏᏙᏗ ᏗᎧᎿᏩᏛᏍᏗ ᏣᎳᎩᎯ ᎠᏰᎵ
ᎤᎾᏙᏢᏒᎢ. ᎾᏍᎩ ᎦᎫᏍᏛᏗ ᎠᏎᏃ ᎢᏧᎳ ᏣᎳᎩ ᎠᎴ ᎩᎵᏏ
ᏗᎪᏪᎳᏅ ᏗᎦᎴᏴᏔᏅᎯ ᎢᏳᎵᏍᏙᏗ ᎨᏎᏍᏗ, ᎠᏎᏃ ᎠᏓᏁᎳᏅᎢ
ᏱᏂᎬᏛᎿᏊ ᎨᏎᏍᏗ, ᎾᏍᎩᏃ ᎩᎵᏏ ᎬᏗ ᎪᏪᎳᏅᎢ ᎤᎬᏫᏳᏎᏍᏗ
ᎬᏩᏅᏙᏗ ᎨᏎᏍᏗ ᎥᎿᎾᏂ ᎠᏰᎵ ᎤᏙᏢᏒᎢ ᎠᎴ ᎾᏍᎩ ᎧᎵ ᏗᎳᏏᏗ
ᎤᎬᏩᎵ. ᎾᏍᎩ ᏗᏂᎳᏫᎩ ᎠᏎ ᏧᏂᎶᎯᏍᏙᏗ ᏗᎧᎿᏩᏛᏍᏗ
ᏚᏳᎪᏛ ᎠᏠᏯᏍᏙᏗ ᎯᎢᎾᎢ ᎦᎫᏍᏛᏗ ᏁᎳᏚᏊ (18) ᎢᏯᏅᏓ
ᎢᏳᏓᏅᎯᏓ ᎾᏍᎩ ᎠᏍᏓᏱᏛ ᏂᏓᎦᎵᏍᏔᏅ, ᎠᏓᏁᎳᏅᎢ
ᎾᏍᎩᎾᏃ ᎠᏯᏙᎸ XI ᎠᏎ ᏗᎪᏢᏅ ᎢᏳᎵᏍᏙᏗ ᎨᏎᏍᏗ ᏑᏓᎵ (6)
ᎢᏯᏅᏓ ᏫᏂᎦᎵᏍᏔᏅᎩ ᎠᏎᎢ ᏧᎵᏍᏓᏱᏛᎯ ᎨᏎᏍᏗ.

ᏄᏧᎵᏍᏔᏅᏒ

ᏚᏂᏍᏓᏱᏛ ᏗᎦᏅᏏᏛ ᎾᏍᎩ 1999 ᎦᎫᏍᏛᏗ ᏗᎾᏠᏍᎩ
ᎾᎯᏳᎢ ᎠᏅᏱ 6, 1999; ᎪᎯᏳᏔᏅ ᎾᏍᎩᎾ ᏧᏂᏲᎯᏍᏗᏱ
ᎾᏍᎩ ᎦᎫᏍᏛᏗ ᏗᎾᏠᏍᎩ ᏂᏚᏍᏛ ᎠᏂᎧᎻᏗ ᎾᎯᏳᎢ ᎫᏰᏉᏂ
30, 1999; ᎪᎯᏳᏔᏅ ᎾᏍᎩᎾ ᎤᏂᏁᎢᏍᏗ ᎨᏎᏍᏗ ᎾᏍᎩᏃ
ᏣᎳᎩᎯ ᎠᏰᎵ ᏗᏂᎳᏫᎩ ᎤᏂᏁᏨ ᎤᏂᎶᎯᏍᏙᏗ ᎨᏎᏍᏗ
ᎾᎯᏳᎢ ᎠᏅᏱ 15, 2000, ᎠᎴ ᏄᎬᏫᏳᏒ ᎾᎬᏫᏳᎯ ᎤᏬᏪᎶᏗ
ᎤᏥᏣᏔ ᎾᎯᏳᎢ ᎠᏅᏍᎬᏘ 24, 2000 (ᎤᏂᎶᎯᏍᏔᏅ #31-
00); ᎪᎯᏳᏔᏅ ᎾᏍᎩᎾ ᏣᎳᎩᎯ ᎠᏰᎵ ᎠᏁᎯ ᎤᏂᏁᎢᏍᏗ
ᎾᎯᏳᎢ ᎫᏰᏉᏂ 26, 2003 ᎠᎴ ᎬᏂᎨᏒ ᎢᎬᏁᎸᎯ ᎾᏍᎩ ᏣᎳᎩᎯ
ᎠᏰᎵ ᏓᎾᏓᏑᏰᏍᎬ ᎠᏂᎧᎻᏏᏂ ᎾᎯᏳᎢ ᎦᎶᏂ 7, 2003;
ᎠᏍᏓᏩᏛᏍᏙᏗ ᎢᏳᎵᏍᏙᏗᏱ ᎠᎴ ᎠᏓᏅᏒᎯ ᎬᏔᏂᏓᏍᏗ
ᎾᏍᎩ ᏣᎳᎩᎯ ᎠᏰᎵ ᏗᏄᎪᏗᏍᎩ ᏧᏂᎲᏛ ᏧᎾᏓᏱᎵᏓᏍᏗ
(ᎾᏊᏃ ᎤᏔᎾ ᏧᎾᏓᏱᎵᏓᏍᏗᏱ) ᎾᎯᏳᎢ ᏕᏎᎷᏱ 7, 2006
ᎾᎯᏳᎢ ᏚᎾᏓᏱᎵᏙᎸᎢ #JAI-05-04.

